
        
            
                
            
        

    
	ГЕНРИ ЛОНГФЕЛЛО

	 

	ХАЙАВАТЫН ДУУЛАЛ

	 

	“ГЭГЭЭРЛИЙН ЯАМНЫ ХЭВЛЭЛ” Улаанбаатар хотноо 1964 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ОРЧУУЛАГЧИЙН ҮГ

	Олон жилийн өмнө

	Оюутан байх үедээ

	Эрэлхэг Хайаватын дууллыг

	Эрхэмлэн уншиж билээ.

	Ус хүрхрээний шуугиатай

	Уран шувуудын дуутай

	Америк тивийн гүнд

	Аялах мэт болж билээ.

	Асар сонирхсон дууллаа

	Ахин дахин уншиж

	Сонирхолтой ном судрыг

	Сонгож орчуулъя гэсэн

	Ачит багш Га-гийн

	Ариун сургаалыг санаж

	Царсан иштэй үзгээрээ

	Цаас эрээчиж билээ.

	Хилс хэрэгт хэлмэгдэж

	Хэл аманд орооцолдож

	Багын бадрангуй сэтгэлийг

	Бараг мартахын даваанд

	Орчуулсан дэвтрээ олж

	Оюун сэтгэл хөдлөөд

	Азай буурал тэргүүнүүдээ

	Агуу эрдмээр дүүргэсэн

	Өвгөн багш Ри, Да-гийн

	Өндөр жишээг харж,

	Монгол хүний ёсоор

	Мохохыг мэдэхгүй явъя гэж

	Эрс санаа санаж

	Эрээчсэн дэвтрээ шүүрдэж,

	Сургаалт Хайаватын дууллыг

	Сурагч та нарт барилаа.

	Арвис багатай миний

	Алдсан оносон хоёрыг

	Уншигч та нар үзэж

	Ухаан сургамж өгөөсэй гэж

	Хөрвүүлэгч залуу би

	Хүсэн хүсэн хүлээнэм.

	 

	С. Сандагдорж

	ОРШИЛ

	Асгат ууланд нижигнэсэн

	Аянгын дуутай адилтгам

	Ай түмэн эгшигтэй

	Айхтар догшин цуурайтай

	Хөвчийн үнэр анхилуулсан

	Хөндийн сэрүү татуулсан

	Урцны утаа суунаглуулсан

	Ус хүрхрээ шуугиулсан

	Энэ үлгэр домгийн

	Эх үүсвэрийг асуувал

	Та нарт би хариулъя

	Танилцуулж би хэлье.

	 

	«Зэлүүд хөндий, тайга

	Зэрлэг Дакотын орон

	Умардын орны нуур,

	Улс Ожибуэйн нутаг,

	Тундр, уул, бамбалзуур

	Турхан дэглий Шух-шух-га

	Өлөн дунд нь бэлчдэг

	Өргөн орноос ирсэн

	Уянгат энэ үлгэрийг

	Урьдын энэ дууллыг

	Хөгжимч эр Навадагийн

	Хөг аяар давтъя»

	 

	Хаана Навадага сонсож,

	Хаанаас үүнийг олсныг

	Хэрэв надаас асуувал

	Хэлж өгье, та нартаа

	«Шувууны үүр орших

	Шугуй модон дотор,

	Минжийн үүр орших

	Мэлтэлзсэн цөөрөм дунд,

	Бизон гөрөөс бэлчсэн

	Битүү мөртэй нугад,

	Хан бүргэдийн үүртэй

	Хад хясаан дээр

	Гунигт тундр орны

	Гулдах намаг дундаас

	Эрхэм энэ дуулал

	Эгшиглэж байсан билээ.

	Хөх дэглий Шух-шух-га,

	Хөвчийн хур Мушкодаза,

	Ганган нугас Манг,

	Галуу шувуу Вава,

	Алаг цоохор Читовейк,

	Аялж байсан билээ»

	 

	«Навадага гэгч хэн бэ?

	Намтрыг нь яриач» гэж

	Хуурч надаас асуувал,

	Хуучилж өгье, та нарт

	Налгар хөндийн дунд

	Намуун ногоон нугад,

	Ус булгийн дэргэд

	Урьд байжээ, Навадага,

	Нутгийн суурины орчимд

	Нуга, хөндий цэлийнэ.

	Тэртээх нарсан туж нь

	Тэнүүн зун хөхөрч,

	Тэсгэм хүйтэнд цайрч,

	Түмэн эгшгээр дүүрнэ.

	 

	Харгил ус булаг нь

	Хаврын сард шаагьж

	Зуны дэлгэр цагт

	Зулзаган нүгэрсэнд хучигдаж,

	Хавтай намрын сард

	Харанхуй мананд дарагдаж

	Хөхүй өвлийн хүйтэнд

	Хөлдсөн саваа гялалзуулна.

	Налгар хөндийн дунд

	Намуун ногоон нугад

	Сайх усны дэргэд

	Сайхан Навадага сууна.

	Тэнд, Хайаватын тухай

	Тэрхүү Навадага дуулна.

	Гайхал Хайаватын мэндэлсэн

	Гайхамшигт домгийг ярина.

	 

	Ардаа жаргалтай байлгах гэж

	Ариун үнэнд тэмүүлж

	Хэрсүү шулуун ажиллаж,

	Хэрхэн мөргөж мацагласан

	Агуу амьдралын нь тухай

	Аялан дуулдаг байлаа.

	Нарлаг хөндийн салхинд

	Навчсын сэржигнэх шуугиа

	Харанхуй шугуйд шаагьсан

	Харгил голын урсгал,

	Азарган бороо, шуурга,

	Асгат өндөр ууланд

	Аянгын дуу гарах нь

	Аварга жигүүр далавчаа

	Хүчит бүргэд дэвэх шиг

	Хүний чихэнд сонстох

	Байгалийн сайханд дуртай

	Багачууд дүү та нартаа

	Эрэлхэг Хайаватын тухай

	Энэ дууллыг бэлэглэе.

	 

	Ардын домог дуульд

	Асар дуртай та нарт

	Үр хүүхдийн шивнээ шиг

	Үл мэдэг дуулдавч

	Дуугай гүн бодолд

	Дуудан дуудан байдаг.

	Дурсан өнгөрсөн өдрийн

	Дуулим энэ хоолойг

	Эрэлхэг Хайаватын тухай

	Энэ сайхан дууллыг

	Алсын зэрлэг орноос

	Авч ирлээ, та нартаа

	Идэр ариун зүрхэндээ

	Итгэл бишрэлтэй та нарт,

	Хүний зүрх сэтгэл

	Хүнд харамсал, эргэлзээг

	Үеийн үед амсаж

	Үнэний зүг тэмүүлэхэд

	Амьдралын гүн харанхуйд

	Агуу далдын хүч

	Удирдан тэтгэж байсныг

	Ухаж мэдэх та нарт,

	Эрэлхэг Хайаватын дууллыг

	Эгэл даруу дуулъя.

	 

	Ногоон тал хөндийгөөр

	Номой даруу сэлгүүцэж

	Бахалд бууралтсан тошлог

	Барагсдыг тавьдаг газрын

	Банзан хайсыг налж

	Бараантан дүүжлэгдсэнийг ширтэн

	Эзгүй тэр газар

	Агшин зуур алмайрч

	Жирийн, ургүй бичигтэй ч

	Жинхэнэ харамсал, хайр

	Ариун итгэлээр дүүрэн,

	Авсны чулууны бичээсийг

	Гүн бодолд дарагдан

	Гүймэг уншдаг та нар

	Эрэлхэг Хайаватын тухай

	Энэ дууллыг ч унш!

	I : ЭНХИЙН ГАНС

	Өргөн хөндийд уулын

	Өндөр улаан чулуун дээр

	Гэгээн амьдралын эзэн

	Гитчи Манито заларч,

	Улаан чулууны оройд

	Уриа татан зогсож

	Улс түмнийг дууджээ.

	Өршөөлт түүний мөрөөс

	Өглөөний гэгээ шиг мяралзан

	Өргөн гол ундарч,

	Ишкуд адил гялалзан

	Их халилд цутгажээ.

	«Урсах зам чинь энэ» гэж

	Уран гарынхаа бэлзгээр

	Цэлэлзэж урсах замыг нь

	Цэлгэр хөндийд зуржээ.

	Хад цохио хэмхлэн

	Хар чулуу аваад

	Гансны толгой хийж

	Ганган дүрс барьжээ.

	Голын эргийн хулсыг

	Год шувт татаж

	Ургаа навчтай нь аваад

	Урт соруул хийжээ.

	Урласан гансныхаа толгойг

	Удын холтсоор дүүргээд,

	Хажуугийн ой руу амьсгалж гэнэ.

	Хамаг мөчрүүд нь ч шуугьж гэнэ.

	Ганхаж хөдлөн мөргөлдөж гэнэ.

	Гал улалзан асаж гэнэ.

	Цаглашгүй амьдралын эзэн тэр

	Цавчим хадан дээр зогсчхоод

	Хотол олноо зөвлөгөөнд урив гэнэ.

	Хосгүй энхийн гансаа нэрэв гэнэ.

	Нарлаг өглөөний гэгээнд

	Намуухан суунагласан утаа нь

	Эхлээд зурайн барайсан ч

	Эцэстээ манантан өтгөрч,

	Өвлийн ой дахь будан шиг

	Өргөн нугад мушгирав гэнэ.

	Хөвөн хөвөн хөөрсөөр

	Хөх тэнгэрт хүрэв гэнэ.

	Огторгуйд долгилон хөвөлзсөөр

	Орчлон дээгүүр нүүв гэнэ.

	Тавазэнт, Вайомингийн хөндийнхөн ч

	Тыкалузын ой хөвчийнхөн ч

	Улаан чулуут уулсаас

	Умардын нууруудад хүртэлх

	Улс омог бүгдээрээ

	Уриа татсан Покванаас

	Дуулим Энхийн гансны

	Дуудсан утааг үзэв гэнэ.

	«Ухай, Энхийн ганс маань

	Умар холоос суунаглав.

	Уд адил нахилзан

	Уяхан гар шиг даллав.

	Энэхүү содон утаагаар

	Эрэлхэг Гитчи Манито маань

	Олон ардын зөвлөгөөнд

	Омогтон бүгдийг урив» гэж

	Ястан ард бүрийн

	Ялгуулсан зөнчид айлдав гэнэ.

	Омог, Чоктос, Команчи,

	Ожибуэй, Дакот, Шошон,

	Мэндэн, Гурон, Дэлавэр,

	Могок, Пон тэргүүтэн

	Улс аймаг бүгдийг

	Удирдан тэргүүлэх хүмүүс

	Ус мөрөн дагаж

	Уудам хөндийг өгсөж,

	Хатан амьдралын эзэнтэй

	Халуун нүүрээр учрах гэж

	Өргөн хөндийн уулс руу

	Өдөр шөнөгүй цував гэнэ.

	Хонгор намрын мод шиг

	Хосгүй үүрийн тэнгэр шиг

	Содон шунхтай эрс

	Соргог хөндийд цугларчхаад

	Элэнцийн лайт гэрээслэл

	Үеийн үеийн хонзонг

	Элэг зүрхэндээ өвөртлөөд

	Үхлийн уриат нүдээр

	Өөрсөд зуураа ширтэлцэн

	Өшрөн ширвэн харцгаана.

	Даяар түмнийг бүтээсэн

	Далай амьдралын эзэн

	Өршөөлт эцгийн сэтгэлээр

	Өрөвдөн хайрлан ширтэж,

	Бадарсан их хилэнг нь

	Балчир хүүхдийн хэрүүл,

	Тоглоомын маргаан мэтээр

	Тольдон үзэж байв гэнэ.

	Баруун мутрын зарлигаар

	Шилэн галзууг нь дарж

	Ширүүн авирыг нь номготгох гэж

	Баруун мутраа ч өргөв гэнэ.

	Тэртээх хүрхрээгийн дуу шиг

	Түргэн голын шуугиан шиг

	Өндөр сүржин хоолойгоор

	Өнөр түмэнд хандав гэнэ

	«Эвий, хүүхдүүд та нар минь!

	Эцэг тэнгэрийнхээ хэлэх

	Цэцэн үг, зөвлөгөөг

	Цээж зүрхэндээ тогтооцгоо».

	Агнах антай дэлхий,

	Авлах загастай ус,

	Бух гөрөөс, баавгай,

	Буга согоо, гур

	Булга халиу, минж

	Бултыг та нарт өгсөн би!

	Зэгст намаг бүрийг тань

	Зэрлэг шувуугаар дүүргэсэн би.

	Замагт гол бүрийг тань

	Загасаар дүүргэж өгсөн би

	Гэтэл та нарт юу дутаад

	Гэмгүй биесээ гөрөөлнө вэ!

	Өрсөлдөх алалдах тулаан

	Өс авах залбирал

	Хэрүүл маргаан бүрд тань

	Хэмжээгүй ядарч байна би.

	Эвлэрвэл хүч олдог,

	Эвдэрвэл хүч сулддаг.

	Ай! Хүүхдүүд минь эвлэрч,

	Ах дүүс болцгоо!

	Авралын зам заахаар

	Ачит зөнч мэндэлнэ.

	Хамгийн багш ч болно.

	Хамт та нартай ч амьдарна.

	Сургах мэргэн үгийг нь

	Сонсон дуугай дагавал,

	Амьтан хүн үржиж

	Аз жаргал ч дэлгэрнэ.

	Даруй усанд орж

	Дайны шунхаа угаацгаа.

	Гарынхаа цусыг арилгаж

	Газарт нумаа булцгаа!

	Хадаар ганс бүтээж

	Хулсаар соруул хийж,

	Элдэв өдөөр гоёж,

	Энхийн ганс татацгаа.

	Ах дүүс бололцож

	Амар жимэр амьдарцгаа!

	 

	Ижилгүй амьдралын эзний

	Ингэж айлдахыг сонсоод,

	Цугласан дайчид яаран

	Цугаараа газар сөгдөж,

	Өмсгөл зүүлтээ тайчин

	Өнөөх голд шумбацгаав.

	Дажны будаг шунхаа

	Даруй угааж эхлэхэд

	Амьдралын эзний мөрөөс

	Ариун тунгалаг долгио

	Дээд талд нь ундарч,

	Бүлээн цустай холилдсон

	Булингартай улаан долгио

	Доод талд нь урсав.

	 

	Байлдааны будгаа угаасан

	Баатар дайчин эрс,

	Агсам голоос гарч,

	Алуурын бялуугаа булахад

	Алив бүгдийг бүтээгч

	Аварга Гитчи Манито,

	Ялдам сайхан инээмсрэн

	Ялгуулсан тэднийг угтжээ.

	 

	Чуулсан бүгд дуугайхан

	Чулуун толгой бүтээж,

	Ганс мод хийхээр

	Ганган хулс зулгааж,

	Өд сөд шилэн

	Өнгийн соруул хийгээд

	Харих аяндаа гарахад нь

	Хан тэнгэрийн үүлс ч

	Хөшиг мэт хөдөлж

	Хөх тэнгэрийн хаалгаар

	Уул ганс Покваны

	Уугьсан утаан дундуур

	Амьдралын эзэн тэнгэр ч

	Алсын зүг оджээ.

	II : ДӨРВӨН САЛХИ

	Ухаа чандаганы орон,

	Умардын салхины орон,

	Алс холын Вабассогоос

	Ариун Вампум авч

	Эрэлхэг Межекивисийн ирсэн

	Эхний тэр өдөр

	«Алдарш Межекивис!» гэж

	Ард олон угтаж гэнэ.

	Аварга бор өтгөөс1

	Ариун Вампум хулгайлж гэнэ.

	Хүрэн улаан толгойтой

	Хөх хаг ургасан

	Ургаа том цохио шиг

	Унтаж байсан баавгайн,

	Улс ардыг чичрүүлдэг

	Уур ихтэй Мише-моквын,

	Эрхэм хүзүүнд байсан

	Эрдэнийн сондрыг мулталж гэнэ.

	Шөвгөр урт хумсыг нь

	Шүргэн шүргэн алдаж,

	Хэцүү баавгайн зүг

	Хэрсүү сэрэмжтэй гэтэхэд,

	Түүний халуун амьсгалд

	Түлэгдэх шахам гэнэ, гар нь

	Үлэмжийн том Мише-моквын

	Өмхий хоншоор, чихэн дээгүүр,

	Сондор хүзүүвчийг нь авахад

	Соргог хоёр чих нь

	Сонсож юу ч мэдсэнгүй гэнэ.

	Сохойж анилдсан нүд нь

	Үхлүүт нойрны эрхээр

	Үзэж юү ч харсангүй гэнэ.

	Ганцхан хоншоорын нь амьсгал

	Галдах дөхөж гэнэ, гарыг нь

	Уул ажлаа гүйцээгээд

	Уухай юүгээн хашхирч

	Бялуу юугаан далайж гэнэ.

	Бяр чадлаа сойж гэнэ.

	Хоёр нүдэн дунд нь

	Хосгүй хүчтэй цохиж гэнэ.

	Аварга тэр Мише-моква

	Аянгад ниргүүлэх шиг болж гэнэ.

	Арайхийж дээшээ өндийтөл

	Алцганан өвдөг нь чичирч гэнэ.

	Хөгшин чавганц шиг ёолж

	Хөсөр доошоо сууж гэнэ.

	Айхтар эр Межекивис

	Аймшиггүй өмнөөс нь зогсоод

	Хартнаа элэглэн инээж,

	Хайхрамжгүй ингэж хэлж гэнэ.

	«Бардамнаж хүчээ гайхуулдаг

	Баавгай чи Шогодай шүү.

	Өнөө чи, чавганц шиг

	Өвдөхдөө орилж байв шүү дээ.

	Манай хоёр омог ч

	Маш эртээс дайтсан сан.

	Эдүгээ чи, хэний

	Эрэлхэг аймшиггүйг мэдлээ хойно

	Мөрөөс маань зайлагтун!

	Мөчирт тайгадаа нуугдагтун!

	Хэрэв чиний дийлбэл би,

	Хэзээ ч орилохгүй үхэх сэн.

	Хувхай чи, харин

	Хулчгар чавганц шиг гиншиж,

	Олиггүй Шогодай шиг аашилж,

	Омгийнхоо нэрийг гутаалаа»

	Мундаг эр Межекивис

	Мунаа дахин далайж,

	Тэр баавгайн духыг

	Тэнхээ мэдэн цохиход

	Загасчин эрийн хөл дор

	Зайрын мөс хагарах шиг

	Лут баавгайн хохимой

	Лужигнан хагарч өгсөн гэнэ.

	Алтан дэлхийн ард

	Аюул эмээл тарьсан

	Их баавгай Мише-моква,

	Ингэж үхсэн гэдэг.

	«Алдарш, алдарш Межекивис!» гэж

	Ард түмэн бахдаж гэнэ.

	«Алдарш, алдарш Межекивис!

	Өнөөдрөөс эхлэн үүрдэд

	Алив салхины эзэн

	Өрнөдийн салхи болгоё»

	Салхи бүгдийн эзэн

	Саруул Межекивис болоод,

	Өрнөдийн догшин салхийг

	Өөртөө тэр үлдээ, гээд

	Үлдсэн бүх салхийг

	Үр хүүхдүүддээ өгч гэнэ.

	Дорнодын сэрүүн салхийг

	Дотнын хүү Вебонд,

	Өмнөдийн бүлээн салхийг

	Өршөөлт хүү Шавондазид,

	Умрын хүйтэн салхийг

	Ууртай Кабибоноккт

	Хувааж ингэж өгч гэнэ

	Гуа залуу Вебон

	Гунхсан эр байжээ.

	Мөнх залуу тэр

	Мөнгөн сум цацаж,

	Үүрийн гэгээг авчирдаг

	Сүүмгэр харанхуйг ч хөөдөг гэнэ.

	Энгэсэг хацрын нь туяа

	Эрт өглөө ягаардаг

	Аялгуулан дуудсан дуу нь

	Авын анчдыг сэрээдэг.

	Огторгуйд Вебон ганцаараа ч

	Олон шувуу дуугаа

	Атар хөндийн цэцэг

	Анхилуун сайхан үнэрээ

	Харгил гол шуугианаа,

	Харанхуй шугуй амьсгалаа.

	Өглөөний салхи Вебонд

	Өргөж барьдаг байлаа ч

	Тэр дандаа гунигтай,

	Тэнгэрт дандаа ганцаараа!

	Цалгиа голын манан

	Цайран цайран нүүж,

	Улс амьтан сэрэлгүй

	Унтаж байсан үед ч

	Галтай салхи Вебон

	Газар нэг ширтэхдээ

	Голын зэгс түүж буй

	Гоо бүсгүйг үзэж гэнэ.

	Үүнээс хойш, түүний

	Үүрээр газар ширтэхэд,

	Хоёр хөх нүд өөдөөс нь

	Хос нуур мэт ширтэж,

	Бодол болсон бүсгүйн зүг

	Борхон зүрх нь тэмүүлж,

	Хонгор Вебон дурласан ч

	Хэн хэн нь ганцаараа!

	Нэг нь хөрст дэлхийд,

	Нөгөө нь хөх тэнгэрт.

	Уянгат үг, дуу

	Уяхан сүүрс алдалт,

	Саргар моддын шивнээ,

	Саргайн анхилуун үнэр,

	Алтан нарны мишээлтээр

	Амраг бүсгүйг энхрийлж,

	Ягаан туяагаар ороож,

	Янаг түүнээ тэврэхэд,

	Цээжинд од болж

	Чин хайрт нь гялалзаад,

	Дорнодын салхи Вебон,

	Домогт үүрийн гялаан

	Тэрнээс хойш хамт

	Тэнгэрт аялдаг болж гэнэ.

	Мөсөн уулсын дунд

	Мөнх шамаргын оронд

	Ухаа чандаганы нутагт

	Улигт Кабибонокка сууна.

	Намрын шөнө тэр нь

	Навчсыг шараар будаж,

	Хүйтэн шуурга тавьж

	Хөвчөөр исгэрч шуугина.

	Цалгилсан нуурыг хөлдөөж,

	Цахлай шувууг тууж,

	Хөх дэглийг хөөж

	Хөлдөхийг мэдэхгүй өмнөдийн

	Зэгст тэнгисийн тохойд,

	Зэлүүд үүрт нь хүргэнэ.

	Цагаан цасан өргөөнөөсөө

	Цантсан Кабибонокка гарч,

	Цэгээн мөсөн уулсын

	Цэнхэр хөндийгөөр ульж,

	Хөр цасанд хучигдсан

	Хөлдүү цагаан тундрт

	Өтгөн хар үсээ

	Өвлийн гол болгоно,

	Өнгөт дэлхийд зурайлган

	Өмнөдийн орныг зорино.

	Учиргүй хөлдсөн Тундрийн

	Улалж ожирс дунд

	Цор ганцаараа хоцорсон

	Цовоо Шингебис амьдарч

	Яхир цагаан тундрийн

	Ярвагар өвлийг давна.

	Халуун Шавондазийн оронд

	Хамаг садан нь сууна.

	«Хэн ингэж зориглож,

	Хэрсүү намайг жигшив?

	Зэрлэг галуу, дэглий

	Зэл татан нисэж

	Урдын урд зүгт

	Ум хумгүй одсон бол

	Хэний үр, тундрт,

	Хэрхэн зориглож хоцров?

	Газар гэрийг нь эвдэж

	Гал голомтыг нь унтраана» гэж

	Муу зантай Кабибонокка

	Муухай ууртай хашхираад,

	Алам харанхуй шөнө

	Атаат Шингебисийнд ирж гэнэ.

	Хүрлэсэн цасан хийсгэн

	Хөндий яндангаар ульж,

	Орох хаалганы нь хөшгийг

	Огло тас татаж,

	Овоохой гэрийг нь ууртайгаар

	Овос товос сэгсрэв.

	Тоймгүй зоригт Шингебис

	Тоож түүнийг сонсолгүй

	Зуухандаа галаа асааж

	Зууш загасаа идэж,

	Идрийн дуугаа аялсаар

	Инээж сууж байв гэнэ.

	Балмад ууртай Кабибонокка,

	Байранд нь дайран ороход

	Жихүүн мөсөн амьсгалд нь

	Жихүүцэж Шингебис даарсан ч

	Урьдын адил инээсээр гэнэ

	Урьдын адил дуулсаар гэнэ.

	Түмэн оч цацартал

	Түүдэг галаа асаасаар гэнэ.

	Түлээ нэмэн өрдсөөр гэнэ.

	Дэлгэр хаврын цагт

	Дээврээс ус дусах шиг

	Нугын хатны мөчир дээр

	Нулимсан дусал бөнжийж

	Умрын салхины духанд нь ч

	Урт хар гэзгэнд нь ч

	Хөлсөн дусал бурзайж,

	Хүйтэн цасан дээр унав гэнэ.

	Илчит галд нь ялагдаж,

	Эгшигт дуунд нь зэвүүцэж

	Шартай хүйтэн салхи

	Шалав түргэн зайлавч

	Мөчөөт дайснаа мэхэлж

	Мөст тундрт аваачаад

	Эрэгчин эмэгчнээ үзэх

	Эрээн санаа өвөртөлж гэнэ.

	Шингебис, түүнээс айлгүй

	Ширүүн тулаанд гарав гэнэ.

	Үнэгэн харанхуй иртэл

	Үхэн сэхэн зуурч

	Ургах нар гартал

	Умрын салхитай үзэв гэнэ.

	Танхай зэрлэг Кабибоноккийн

	Тамир тэнхээ нь тасарч,

	Эзэмшил нутгийн зүг

	Эрхгүй ухран буруулж,

	Ухаа чандаганы орон руу

	Ум хумгүй зугтахад,

	Дооглосон дуу инээд

	Доромжилсон үг дуулдав гэнэ.

	Үүрэглэсэн нарны гэрэлд

	Үргэлж зунаараа байдаг.

	Урдын урд зүгт

	Унтаа Шавондази амьдарна.

	Хаврын урь ирэхэд

	Хараацай шувуу Шошо,

	Голын хөх хэрээ Овейса

	Гоёхон зана Опечи,

	Галуу шувуу Вава,

	Ганган улаан үзэм,

	Амтат гуа, тамхийг

	Алс хойш нь явуулна.

	Уугиулсан тамхины нь утаа

	Уураар тэнгэрийг манантана.

	Усны өнгө ч бүдгэрнэ,

	Уулын сүр ч зөөлөрнө.

	Энэ бүхний дээгүүр

	Гэгээн шөнийн дулаан сар,

	Гэрэлт цанын хүйтэнд ч

	Элбэрэлт зуны амьсгалаар

	Энхрийлж байдаг юм чинь дээ.

	Амгалан бил ээ, Шавондази!

	Аюултай зовлон нэгийг ч

	Айхтар гунигт нэгийг ч

	Амсаж бил ээ, Шавондази!

	Нэг, хойшоо харахдаа

	Нэлийсэн хөндийн гүнд

	Алтан наран гэзэгтэй

	Ариг ногоон хувцастай,

	Гунхсан сайхан биетэй

	Гуа бүсгүйг үзнэ.

	Өдөржин түүнийг ширтэж,

	Өдөржин сүүрс алдана,

	Хоног өнгөрөх бүр

	Хосгүй дурлал бадарна.

	Алтан үст охинд

	Аргагүй сэтгэлтэй болно.

	Гэсэн ч мань Шавондази

	Гэнэхэн бүрэг залхуу,

	Хөдөлж явах дургүй

	Хөшүүн хойрго амьтан юм.

	Амраг бүсгүйд ойртохоо

	Ахин дахин хойшлуулж,

	Алтан шар үсээр нь

	Алаг нүдээ хужирлаж,

	Дурлалын сүүрс алданхан

	Дурандаж суудаг төдий гэнэ.

	Алиа бүсгүйн үс нь

	Анхны цас шиг цайсныг

	Нэг өглөө үзээд

	Нэн ихээр гашууджээ.

	«Умардын салхины орон,

	Ухаа чандаганы орон,

	Хагас шөнийн орны

	Харт эзэн, ах минь,

	Умардын салхины үлгэрээр

	Ухаан санааг нь эргүүлж,

	Хувьт тэр бүсгүйг минь

	Хулгайлж авсан байна шүү».

	Золгүй Шавондази тийнхүү

	Зовлон шаналлаа гаргаж,

	Азгүй дурласан Шавондазийн

	Амьсгал сүүрсээр дүүрсэн

	Алс өмнөдийн салхи

	Аагим хөндийд тэнэв гэнэ.

	Цас шиг цайж ноорсоор

	Цаглашгүй агаар дүүрсээр

	Салхины сүүрс алдалтаар

	Саруул бүсгүйг алж гэнэ.

	Үзэх нүднээс нь, бүсгүй

	Үүрд далд орж гэнэ.

	Ай, санаашрагч Шавондази!

	Бүсгүйг чи ширтээгүй,

	Бүсгүйд сүүрс алдаагүй,

	Багваахай цэцгийг ширтэж

	Багваахайд л сүүрс алджээ.

	Сайхан цэцгийг мөрөөдөж

	Сүүрс дандаа алджээ.

	Өнтэй зуны турш

	Өнгөт тэр цэцгийг

	Өлөн дурлалын нүдээр

	Өдөр бүр ширтэж

	Өнөд түүнийг үхүүлж

	Өргөн хөндийд хийсгэсэн

	Ай, хөөрхий Шавондази минь.

	III : ХАЙАВАТЫН БАГА НАС

	Тэртээ дээр үед

	Тэргэл сартай үдэш

	Од гарагийн гүнж

	Онцын гуа Нокомис,

	Огторгуйн дэнлүү сарнаас

	Орчлон дэлхийд унаж гэнэ.

	Үзмийн мөчирхөн дээр ч

	Үетэн нөхөдтэйгөө наадаж

	Хүүхнүүдийн дунд дүүжигнэн

	Хүүхэд адил байтал нь

	Атаа жөтөө нь хөдөлсөн

	Авлигач нэг бүсгүй

	Саруул Нокомисын суусан

	Саргар мөчрийг огтолж,

	Цэвэрхэн төрсөн Нокомис

	Цэцэгт Мускодэгийн хөндийд

	Үзэмжит зуны үдэш

	Үхэн эмээн унахад

	«Тэнгэрээс од буулаа» гэж

	Тэр нутгийнхан ярьжээ.

	Намуун Мускодэ хөндийд

	Ичимхий саргайн дунд

	Ижилгүй зөөлөн өвсөн дээр

	Сар одны гялбаанд

	Саруул Нокомис нярайлж,

	Эхний үрдээ «Венон» гэдэг

	Эрхэм нэрийг ч өгчээ.

	Захгүй хөндийд Венон

	Замбага цэцэг шиг соёолж,

	Сар гутаам саруулхан

	Саргай ичээм цэвэрхэн

	Гунхсан сайхан биетэй

	Гувай үжин болж гэнэ.

	«Межикивисээс болгоомжил!

	Мэхэнд нь орж болохгүй»

	Сахлаг өвсөн дээр бол

	Сарнайн дунд хэвтэхгүйг

	Ганга жалгын хөндийд бол

	Ганцаар зугаалж болохгүйг

	Охин Венондоо, Нокомис,

	Олон удаа захиж гэнэ.

	Гэвч цэцэн үгийг нь

	Гэнэхэн Венон авсангүй.

	Шивнэн хэлэх үгээрээ

	Ширэг ногоо бөхийлгөн

	Харанхуй болохын үед

	Харт Межекивис ирж гэнэ.

	Зүлгэн дээр хэвтээ

	Зүстэй төрсөн Веноныг

	Умардын салхи олоод

	Уран үгээр ятгаж гэнэ.

	Урин дөлгөөн энхрийлж

	Ухаан санааг нь эргүүлж гэнэ.

	Учир ийм болсноос

	Уяхан хайрын хүн

	Уй гунигийн хүү

	Гайхам нууцын хүү

	Галтай Хайават мэндэлж гэнэ.

	Энэрэх сэтгэлгүй Межикивис,

	Эрээгүй хорт Межикивис,

	Хүү Хайават төрмөгц

	Хүүхэн Веноныг хаяж,

	Харамсан энэлсэн Венон

	Хадан гэртээ харьж гэнэ.

	«Үхэл намайг авахгүй,

	Үлдээж юунд орхив?

	Авсанд орвол дээр сэн!

	Ай, вагомин, вагомин» гэж

	Газар дэлхий доргитол

	Гаргасан эх нь хайлж гэнэ.

	Их тэнгисийн гэрэлт ус,

	Ижилгүй Гитчи-Гюмийн хөвөөнд

	Бадарсан оддын гүнж,

	Бага насаа өнгөрөөжээ.

	Урц гэрийн нь ард

	Улаан боргоцойт шинэс,

	Харанхуй нарсан туж

	Ханан хэрэм шиг барайж,

	Урд нь элсэн дээр

	Усан давлагаа цалгилж,

	Гитчи-Гюмийн ус

	Гэрэлт наранд гялалзана.

	Тэндэх ой тайга,

	Тэнгисийн нам гүмд,

	«Нуган үр минь нойрс!

	Эс тэгвэл баавгайд өгнө.

	Эва-ия, уульхан минь!

	Хэн урцанд гэрэлтэнэ вэ?

	Хэний нүд гялалзана вэ?

	Эва-ия, уульхан минь!» гэж

	Даруулга татлага сайтай

	Дал модон өлгийд

	Хөвд өвс ивж

	Хөвгүүн зээгээ бүүвэйлнэ.

	Суунагласан гал гэзэгтэй

	Сүүлт одыг зааж,

	Цастай хүйтэн өвлийн

	Цанын сарын шөнө,

	Хагас шөнийн орны

	Хан тэнгэрт тодорсон

	Саруул гялаан сүрэгтэй

	Савдгуудын бүжгийг үзүүлж,

	Харанхуй тэнгэрт зурайсан

	Хамаг савдгаар дүүрсэн

	Мөнх савдаг лусын

	Мөнгөн замыг харуулж

	Оддын тухай Нокомис,

	Олон зүйлийг ярина.

	Халуун зуны үдэш

	Хаалганы дэргэд суугаад

	Хөвчийн нарс шуугьж

	Хөх тэнгис цалгилсан

	Гайхам үгтэй дууг

	Галтай жаал нь сонсоод,

	Мэхэлзсэн нарсан шугуй

	«Минни-вава!» гэж

	Мэлтэлзсэн усан долгио

	«Мэдвэй-ошко!» гэнэ.

	Оройн бүрэнхийд гэрэлтэн

	Оч адил гялалзан

	Бутан дээгүүр нисэгч

	Бургуус Вава-тэйзийд ч

	«Ганган цагаан гал,

	Галт бургуус минь ээ!

	Алиа сээхэлзүүр чи

	Ахиад жаахан бүжиглэж

	Гэрэлт очин биеэрээ

	Гэнэхэн намайг гийгүүл!

	Унтахаар би хэвтэж

	Удахгүй нүдээ анина» гэж

	Ачит Нокомисын заасан

	Аялгуут дууг дуулна.

	Гитчи-Гюмийн дээгүүр

	Гитчи-Гюмид тусаж

	Тэргэл сар мандахад

	Тэрний толбыг үзээд,

	«Хараач, тэр юү вэ?» гэж

	Халамжит эмээдээ шивнэхэд,

	«Ууртай нэг дайчин

	Уулгамч чавганцыг шүүрээд

	Агаар өөд шидэхэд

	Алман саранд буусан юм.

	Тэгээд тэр чавганц

	Тэндээ үлдсэн» гэнэ.

	Огторгуйд татсан солонгыг

	Олж Хайават үзээд,

	«Хараач тэр юү вэ?» гэж

	Халамжит эмээгээс асуувал,

	«Аглаг хөндий мускодэ

	Агаарт байгаа нь тэр ээ.

	Ногоон хөвчийн цэцэг

	Нойтон намгийн удвал,

	Алтан дэлхийд гандвал,

	Ахиад агаарт соёолдог» гэнэ.

	Шөнө дүлийн үед

	Ширэнгэ ойн гүнд

	Ууль гэдэг шувуу

	Ульж инээхийг сонсоод

	«Хэн бэ?» гэж чичирнэ.

	«Хэлээч эмээ!» гэнэ.

	«Хэрэг үйлээ ярилцахаар

	Хэдэн ууль цуглажээ.

	Хэдэр жаалууд дэгдээхэй нь

	Хэрэлдэж байна» гэнэ.

	Жижигхэн Хайават тэгж

	Жигүүртний хэлийг сураад,

	Хэрхэн үүрээ засдаг,

	Хэзээ хаана өвөлждөг,

	Нэр ус, нууцыг нь

	Нэгд нэггүй тогтоож,

	Аливаа шувуутай ярьж

	«Ангаахайнууд минь ээ» гэж

	Аялан дууддаг болж гэнэ.

	Авьяаст хүү Хайават

	Амьтдын хэлийг сурч,

	Хэрхэн минж оронгоо

	Хэзээ хаана барьдгийг

	Хэрэм хаана самраа

	Хэзээ яаж нуудгийг

	Зээр, гурын соргогийг

	Зээрэг чандаганы аймхайг

	Зэмгүй мэддэг болжээ.

	Хамаг амьтадтай ярьж

	«Хайаватын ах дүүс» гэж

	Хандан дууддаг болжээ.

	Азай буурал Нокомисын

	Амраг сайн нөхөр,

	Хөрст алтан дэлхийг

	Хөндлөн гулд тэнэсэн,

	Баахан үлгэр дэлгэдэг

	Бардам хөөрүү Ягу,

	Хас чулуун зэвтэй

	Хар царсан годилтой

	Янгаадайн арьсан хөвчтэй

	Яргай модон нумыг

	Хайаватад хийж өгөхдөө,

	«Хөвгүүн минь чи хө,

	Марал бугатай хөвчид

	Маш хурдан очиж,

	Салаа эвэртэй гурыг

	Сааралгүй харва» гэж гэнэ.

	Урт нумаа Хайават,

	Урам зоригтой авч,

	Шугуй мод руу ороход

	Шувууд дэрвэн дуулж гэнэ.

	«Биднийгээ Хайават чи минь,

	Битгий харваач» гэж гэнэ.

	Улаан цээжит Опечи

	Уран сайхан донгодоход,

	«Биднийг Хайават чи минь,

	Битгий харваач» гэж

	Хөх өдөт Овейса

	Хөгжүүн сайхан жиргэв гэнэ.

	Дээр нь өнгийсөн царсны

	Дэргэр мөчрүүдийн завсраар

	Дэгжин буурал хэрэм

	Дээш доошоо дүүлж,

	«Хайават минь, өршөө!» гэж

	Ханиаж, инээж бувтнаж гэнэ.

	Өөхөн цагаан чандага

	Өөрийн эрхгүй зугтаж,

	Алс хол оцойгоод,

	Анчнаас айж хулчийвч

	Наргисан дүр үзүүлж

	«Намайг өршөө!» гэж гэнэ.

	Үүнийг Хайават сонсолгүй

	Үүрэглэсэн юм шиг тэнэж,

	Ухаа бугыг бодож

	Ул мөрийг нь хайж

	Тургийн мөр мөшгөсөөр

	Тухтай гарам хүрч гэнэ.

	Бутны цаана сууж

	Бугын ирэхийг хүлээтэл,

	Битүү ширэнгэ дундаас

	Бүлтгэр нүд цухуйж,

	Дэргэр хоёр эвэр

	Дээр нь сэртийн үзэгдэж,

	Салхи шиншсэн хамар

	Саарал хусны навч шиг

	Нарийн толботой хоншоор

	Навчин дороос гарахад

	Бор зүрх нь булгилж,

	Боргио голын гарам дээр

	Бугын ирэхэд, тэр

	Бургас адил чичирчээ.

	Давчуу бавчуу цомцойж

	Даргар нумаа дэлжээ.

	Сэвшээ салхи үлээж

	Сэржигнүүр навч хөдөлмөгц,

	Хөвчийн буга ганхан

	Хөсөр нэг түрүүлдээд

	Арай чарай өндийж

	Ацан туурайгаа өргөн

	Цохилт хүлээсэн мэт

	Цовхроод даруй уналаа.

	Сум, зөгий мэт шүнгэнэн

	Сум, зөгий мэт шигджээ.

	Ай, хөөрхий тэр,

	Аюулт үхэл өөд явжээ!

	Ус гол дээр тонгойсон

	Ургаа моддын дунд

	Азгүй гармын дэргэд

	Амьгүй бие нь хэвтэж,

	Зүрх нь үл цохиловч,

	Зүйрлэшгүй анчин Хайаватын

	Алаг зүрх нь дэлсэж,

	Алсан бугаа үүрээд,

	Харьж гэртээ ирэхэд

	Халамжит Ягу, Нокомис,

	Анчин залуу зээгээ

	Алга ташин угтжээ.

	Бугын алаг арьсыг

	Буурал Нокомис элдэж,

	Хэрсүү анчин Хайаватад

	Хэвнэг оёж өгчээ.

	Гөрөөчин зээ түүнийхээ

	Гөрөөний ганзагыг мялаахаар

	Айл аймгаа цуглуулж

	Айхтар найр хийхэд,

	— Сод эрэлхэг, хүчтэй

	Сонжи-тэгэ, манготэйзи! гэж

	Улс амьтан бүгд

	Ухаант Хайаватыг магтжээ.

	IV : ХАЙАВАТ БА МЕЖИКИВИС

	Эр хонгор Хайават

	Эрийн цээнд хүрч,

	Бага залуугийн тоглоом,

	Барвагар өвгөдийн туршлага,

	Ангийн дадал, хөдөлмөр,

	Аль бүгдийг сурчээ.

	 

	Хайаватын хөл хөнгөн!

	Харвасан сумыг хөөж,

	Газар унахаас нь өмнө

	Галтай тэр гүйцнэ.

	 

	Хайаватын гар ч анга!

	Харвах нумаа дэлж,

	Амрахыг огт мэдэлгүй

	Арван удаа сойж,

	Өдөт сумуудыг харвахад

	Өрсөлдөн биесээ гүйцнэ.

	Цааны арьсан бээлий нь

	Цахиур чулууг эвдэж,

	Аргал мэт үйрүүлэх

	Агуу далдын хүчтэй гэнэ.

	Идэт Минжикэвон нэрт

	Ижилгүй бээлий ажээ.

	Цааны арьсан бойтог нь

	Цаанаа далдын хүчтэй,

	Ширээр хөлдөө бэхэлж

	Шилбэндээ уясан Хайават,

	Арван модны газрыг

	Алхалж нэг гишгэнэ.

	Эцэг минь хэн бэ гэж

	Эмэг эхээ шалгаахад

	Нагац ижий Нокомис нь

	Нандин нууцыг тайлж,

	Хиргүй тунгалаг Венон

	Хэчнээн булбарай байсныг,

	Угаас зальхай Межекивис

	Урваж алсныг ярихад

	Цохилох зүрхний нь хилэн

	Цог адил бадраад

	Эмгэн Нокомист тэр,

	«Эцэгтээ очихыг хүснэм.

	Алтан нар жаргах

	Алсын хаалганы дэргэдэх

	Өрнөдийн салхины оронд

	Өөрийн биеэр очиж

	Өвгөн эцэгтэйгээ золгоно» гээд

	Эрдэнийн бээлийгээ барьж

	Эрхэм бойтгоо өмсөж,

	Өнийн аянд бэлдэж

	Өссөн урцнаасаа гарч гэнэ.

	Номин эрдэнийн сондортой

	Нохой зээхийн өргөстэй

	Сорсон дулаан хувцсыг

	Сонгон байж өмсөж гэнэ.

	Бүхий тэргүүн дээр нь

	Бүргэдийн өд намирч,

	Хас чулуун зэвтэй

	Харцагын өдөөр өдөлсөн

	Ховор царсан сумтай

	Хоромсого саадгаа агсаж гэнэ.

	Янгаадайн шөрмөсөөр хөвчилсөн

	Яргай нумаа барьжээ.

	«Муу мэхээр мэхэлж

	Муухай шидээр ална!

	Өрнөдийн салхины орон

	Өнөө бүү ор!» гэж

	Ануур хянуур Нокомис

	Ахин дахин хэлж гэнэ.

	Үнэн зоригт Хайават

	Үгэнд нь ер орсонгүй,

	Арван бээр алхсаар

	Алсын зүг одож гэнэ.

	Нуга тайга шатаж,

	Нурам утаагаар дүүрсэн шиг

	Агаар бүгчим халуун,

	Амьсгалахад хүнд хэцүү,

	Ой тайга харанхуйлан

	Огторгуй барайж байхад

	Цохилох зүрхний нь хилэн

	Цог адил бадарч гэнэ.

	Баруун зүгийг барин

	Бартаат замыг туулж,

	Марал, цаа, бизоноос ч

	Маш хурдан довтолж,

	Элбэг уст Миссипийг ч

	Эсконабо голыг ч

	Талын уулсыг давж,

	Талын орнуудыг туулж

	Үнэгэс, хар хөлтний

	Үлэмжийн орныг өнгөртөл

	Салхины эзэн Межекивис

	Сарьдаг оройд нь заларсан

	Аглаг Өрнөдийн салхи

	Агсам шуурганы орон,

	Асгат хадан уулст

	Алдарт Хайават ирж гэнэ.

	Орог саарал үс нь

	Огторгуй үүл болж,

	Тэмээн туйлсан мэт

	Тэнгэрт мушгиран уугьж

	Ишкудын гал гэзэг мэт

	Ирвэс жирвэс гялалзсан

	Догшин эцгийн өмнө

	Дотроо эмээн зогсжээ.

	Авхай Веноны нь үзэсгэлэн

	Авснаас өндийсөн юм шиг

	Сэргэлэн залуу нас

	Сэтгэлийн гүнд сэргэж,

	Догшин Межекивис, хүүгээ,

	Дотроо баяртай харжээ.

	«Хайават, эрүүл яв!» гэж

	Хандаж эцэг нь ерөөгөөд,

	«Айлчилж ингэж ирэхийг чинь

	Айхтар их хүлээлээ,

	Өтлөх нас гунигтай,

	Өсөх нас цогтой

	Бадарсан залуу нас,

	Баясгалант сайхан Венон,

	Өнгөрсөн тэр явдлыг минь

	Өнөө чи сануулав» гэж

	Хэдэн хоног ярилцаж,

	Хүчит эр Межекивис,

	Урьдын адал явдал,

	Ухрахыг мэдэхгүй зориг,

	Залуугийн гавьяа зүтгэлээ

	Завсар зайгүй гайхуулж,

	Үнэн шидийн хүчээр

	Үхэлгүй болсноо ч ярьжээ.

	Дурсан гайхуулах үгийг нь

	Дуугүй Хайават сонсож,

	Тэвчин тэвчин сууж

	Тэнүүн дөлгөөн мишээвч,

	Цохилох зүрхэндээ хилэн

	Цог адил бадарсныг

	Зандрал, зүхэл, зэмлэл

	Занасан ширүүн харцын

	Аль алинаар ч гэсэн

	Ажиг сэжиг төрүүлэлгүй

	«Хороож таныг чадах юм,

	Хорвоод үгүй гэж үү?» гэж

	Хөвгүүн Хайаватын асуухад

	Хүчит эр Межекивис,

	Өршөөнгүй ихэмсэг байдлаар,

	«Өндөр цохионоос өөр,

	Дийлж алах зүйл

	Дэлхийд байхгүй» гэж

	Эрэмгий чадал, гуаг нь

	Эцгийн хайраар хайрлан

	Цэцэн дөлгөөн харцаар

	Цэвэрхэн Хайаватыг харахад нь

	«Хороож чамайг дийлэх юм,

	Хорвоод үгүй гэж үү» гээд

	Хардаж эргэлзсэн ч юм шиг,

	Хянаж бодсон ч юм шиг,

	Нэн ануур Хайават

	Нэлээд дуугай сууснаа,

	«Өндөр тэр Эпоква,

	Өтгөн зэгснээс өөр

	Дийлж алах зүйл

	Дэлхийд үгүй» гэвэл

	Зэврүүн Межекивис босож

	Зэгс рүү гараа сарвайхад

	Худал айсан дүрээр

	Хулчганасан дуугаар Хайават

	«Каго, каго! Бүү хүр!

	Хайрла, намайг!» гэхэд,

	«Тайвшир! тайвшир! таслахгүй!» гэж

	Тайтгаруулах үг хэлж гэнэ.

	Хөгжүүн сэргэлэн Вебон,

	Хөшүүн хойрго Шавондази,

	Ууртай Кабибоноккийн тухай

	Уул яриагаа ч залгуулж.

	Ид шидээр төрөөд

	Ижилгүй гунигтай нөхөцсөн

	Зээгүй Вебоны тухай

	Зээ хүү Хайаватдаа

	Цайлган Нокомисын хэлснийг

	Цааш нь тэд ярилцав.

	«Хорт Межекивис чи,

	Хонгор Веноныг алж,

	Өнгөт хаврын цэцгийг

	Өсгий дороо дэвссэн

	Хар гэмээ хүлээ!» гэж

	Хайават хүү хашхирахад,

	Гүжирмэг хүчит Межекивис

	Гүн гунигт дарагдаад,

	Буруугаа хүлээсний тэмдэгт

	Буурал тэргүүнээ гулдайв.

	Хайават цахилгаан мэтээр

	Харцаа гялалзуулан босож

	Эрдэнийн бээлийт гараа

	Элгэн цохио руу сарвайж,

	Архгар оройг нь ховхлон

	Аргал адил үйрүүлж

	Нүнжиггүй хорт эцгээ

	Нүүр нүдгүй шидэхдээ,

	Цохилох зүрхний нь хилэн

	Цог адил бадарч гэнэ.

	Хүчит эр Межекивис,

	Хилэнт амьсгалын шуургаар

	Хаясан чулуу бүгдийг

	Хайават руу буцаан хөөж,

	Зэрлэг ширүүн гараар

	Зэгс хулсыг шүүрэн

	Үелзсэн голын бамбалзуураас

	Үндэстэй нь суга татахад

	Эрэлхэг зоригт Хайават

	Элгээ хөштөл инээж гэнэ.

	Асгат уулсын хооронд

	Аюулт дайн эхэлж гэнэ.

	Дайны хүчит бүргэд

	Дайжин үүрээ орхиж,

	Далавчаа тагшин цохисоор

	Дарвагар хадан дээр сууж гэнэ.

	Хар цохио Вавбикийн

	Хад чулуу бутарч

	Мөндөр мэт шаагин,

	Мөрөн голын зэгс ч

	Шуурганд цохиулсан мод шиг

	Шуугин агаар зүсэж,

	Ер бусын дайны нижигнээнд

	Ертөнц дэлхий донсолж,

	Сүржин уулсын цуурай;

	Сүртэйеэ «Бэм-Вава» гэж гэнэ.

	Өвгөн Межекивис ухарч

	Өрнөдийн зүг тэмүүлэхэд

	Анхны гурван өдөр

	Ач тач тулалдсаар

	Асгат уулс дээгүүр

	Алс өрнөд рүү ухарч,

	Улаан нал дэглий

	Уйтгар гунигтай намагт

	Тунгалаг үүрийн өнгөөр

	Туяа татан буух шиг

	Гэгээн улаан туяанд нь

	Гэрэлт наран шумбаж,

	Агаарын хязгааргүй гүнд

	Амарч нойрсохоор ордог

	Гадаад хаалга хүртэл,

	Газар дэлхийн савслага,

	Эзэмшил нутгаа хүртэл

	Эрэлхэг хүүдээ хөөгдөж гэнэ.

	«Хайават чи боль!» гэж

	Хашхиран тэр хэлээд,

	«Үхэлгүйд үхэл байхгүй

	Үхүүлж намайг чадахгүй ч

	Чадал их зоригийг чинь

	Чацаараа сорих гэсэн юм би.

	Шалгалт сорилтыг давж

	Шагнал хүртлээ чи! чинь

	Төрсөн нутгаа харьж

	Түмэн олондоо буцаж,

	Тэдэнтэйгээ амьдарч, ажилла!

	Аварга Мише-моквааг

	Алсантай минь адилаар

	Аюулт могой Кинэбик,

	Алив шуламсыг дарж,

	Гол горхийг цэвэрлэж,

	Газрыг үржилтэй болго!

	Эцэс болох цагт

	Энэ бие дээр чинь

	Эрлэгийн нүд гялалзахад

	Эзэмшил нутгаа хувааж

	Үүлтэй Кивайдин нутгийг

	Үүрд чамд өгнө» гэв.

	Өрнөдийн салхины оронд

	Өнөө эртийн өдрүүдэд ч

	Догшин ша-шагийн өдрүүдэд ч

	Дорвиот дайн болсныг

	Хөндий толгодоор цацагдсан

	Хөх Вавбикийн хэлтэрхий,

	Ус цөөрмийн эргээр

	Ургасан шагшуурга зэргээс

	Урьдын тэр тулааны

	Ул мөрийг ч эдүгээ,

	Алимад хөндий, толгодоос

	Анчид олж үздэг юм.

	Хайрт нутаг, дорнод руу

	Хайават замд гарч

	Өшөө авах бодол

	Өрнөсөн хилэн нь мартагдаж,

	Тойрсон бүгд нь цогтой

	Тоймгүй наргиантай болж гэнэ.

	Зэрлэг Дакотын орноос

	Зэв авах зорилгоор

	Аян замаа алгуурлан

	Анх нэг зогсож гэнэ.

	Хүчит Миннегагийн хүрхрээ

	Хүрхрэн шуугин инээж,

	Ногоон царсан дундуур ч

	Номин өнгөөр гялалзсан

	Өргөн хөндийн дунд

	Өвгөн Дакот амьдарч,

	Маш хатуу цахиур,

	Мана хас үзүүрлэн

	Зүлгэн зүлгэн өнгөлж

	Зүү шиг болтол хурцалж,

	Сумны толгой зэвийг

	Сурамгай хийдэг байж гэнэ.

	Миннегага голын хүрхрээн

	Мишилзэн цацсан ус шиг

	Өвөрмөц зан авиртай

	Өндөр уулын гол мэт

	Хөнгөн шөнгөн бүсгүй

	Хөгшин хөрчийнд байж гэнэ.

	Гэрэлт хархан нүдэнд нь

	Гэгээ сүүдэр наадна.

	Хиргүй инээмсэглэлийн гэгээ,

	Хилэнгийн сүүдэр тэр гэнэ.

	Уяхан сайхан инээд нь

	Уянгат дуу шиг эгшиглэн

	Гоёхон сайхан гэзэг нь

	Голын ус мэт мяралзана.

	Ижилгүй голын нэрээр

	Инээмсэглэсэн ус энэ гэж,

	Хөгжүүн хүрхрээний нэрээр

	Хүүхэн Миннегага гэж гэнэ.

	Хатан зоригт Хайават

	Хас манаар хийсэн

	Харвах зэв авахаар

	Харь Дакот оров уу?

	Эсхүл хулгайн нүдээр

	Энхрий Миннегагааг үзэж,

	Түнэр ойг нэвтэлсэн

	Түймрийн гал шиг нүдээр

	Далдирамхай харцыг нь үзэж,

	Далд шугуйд шуугьсан

	Үүлгэр хүрхрээ мэтээр

	Үүдний хөшигний цаана

	Өмсгөл зүүлтийн нь сүржигнэхийг

	Өнөө сонсох гэв үү?

	Идрийн зүрхний нууцыг

	Илтгэж хэн хэлэх вэ?

	Урт замын нь санаашралыг

	Ухаж хэрхэн мэдэх вэ?

	Үдэш гэртээ ирээд

	Үнэн хайрт Нокомист,

	Хүдэр Межекивистэй ярьж

	Хүч үзсэнээ дурсавч,

	Хорчийн охины тухай

	Хоёрхон үг ч дурдсангүй.

	V : ХАЙАВАТ МАЦАГЛАСАН НЬ

	Ан гөрөөний олз

	Алдар ялалт гуйлгүй,

	Хотол олон ардын

	Хосгүй жаргалын төлөө

	Харанхуй шөнийн гүнд

	Хайават мөргөж мацагласан

	Эртний домгийг, та нар

	Энд одоо сонсоно.

	Мань эр Хайават

	Мацаг барихын өмнө

	Нарлаг урин хаврын

	Навчин сарын эхэнд

	Гитчи-Гюмийн хөвөөнд

	Гэр овоохой барьж,

	Дон зөнд дарагдан

	Долоо хоног мацаглаж гэнэ.

	Эхний өдөр тэр

	Эргийн шугуй хэсэж,

	Эмийн чандага үзэж!

	Эвэрт бугыг үргээж,

	Гургуул дуугарахыг сонсож

	Гундсан модны хонгилд

	Хэрэм байхыг харж,

	Хэдэн нарсны сүүдэрт

	Үүлэн цэнхэр тагтаа

	Үүр засахыг сонирхож,

	Галуу шувууны сүрэг

	Гангар гунгар дуугаран

	Зэрлэг умрын намаг руу

	Зэллэн нисэхийг үзэж гэнэ.

	Дараачийн өдөр тэр,

	Даргил гол дагаж

	Өргөн Мускодэ хөндийг

	Өгсөж уруудан явж

	Халиурсан тутарга Маномони,

	Хар нэрс Минагу,

	Гүзээлзгэнэ жимс Одамин,

	Гүйлсний бут Жабомин,

	Ногоон гинж шиг хэлхээ нь

	Нүгэрсний2 салаа дамжиж

	Анхилуун үнэр ханхлуулсан

	Амтат Бимагутыг хараад,

	«Найруу Гитчи манито оо!

	Найдваргүй уйгаар дүүрэн

	Эз, амьдрал ахуй маань

	Эднээс хамаарах хэрэг үү» гэж

	Цэнхэр нуурын хөвөөнд

	Цэнгэг усны дэргэд

	Гунигт бясалгал үйлдэж

	Гутгаар өдрийг давж гэнэ.

	Усыг сувд шиг цацан

	Урт хилэм үсрэхийг,

	Алтан нар шиг гялалзан

	Алгана загас наадахыг,

	Сагамхай загас Окагавис,

	Самбаат цурхай Маскенозу,

	Тэнгисийн хавч Шогашийг

	Тэнд Хайават үзэж гэнэ.

	«Найруу Гитчи манито оо!

	Найдваргүй уйгаар дүүрэн

	Эз, амьдрал ахуй маань

	Эднээс хамаарах хэрэг үү?» гэж

	Дөтгөөр өдрөө Хайават

	Дөмөн дөмөн хэвтэж,

	Үйж дэвссэн мөчир дээр

	Үүргэлж тэр байхдаа,

	Шингэх нарны туяанд

	Шижир алт шиг гялалзсан

	Мянганы газрын ус

	Мяралзаж байна гэж

	Зүүрмэг нойрон дундаа

	Зүүд зөн үзэж гэнэ.

	Орох нарны туяанд

	Орой үдшийн бүрийд,

	Өехөн тэргүүн дээр нь

	Өд сөд намирсан

	Алтлаг шар өнгөтэй

	Ажгар зөөлөн үстэй

	Номин эрдэнийн өнгөтэй

	Нол магнаг дээлтэй

	Галбын сайхан залуу

	Гадаа үүдэнд нь ирж гэнэ.

	Босгоны нь дэргэд зогсоод,

	Бошгоор мэндэлсэн Хайаватын

	Турж эцсэн нүүрийг

	Тун өрөвдөн хараад,

	Бөглүү ойн дунд

	Бүгчим салхи Шавондази,

	Айхтар сүүрс алдах мэт

	«Ай, Хайават сонс!

	Ан гөрөөний олз,

	Алдар гавьяа гуйлгүй,

	Хотол олон ардын

	Хосгүй жаргалын төлөө

	Мөргөж залбирсны чинь хариуд

	Мөнх тэнгэр соёрхлоо.

	Хөдөлмөр, тэмцэл, тэвчээрээр

	Хүссэн бүхэндээ хүрнэ чи.

	Хүчит амьдралын эзэн

	Хүн төрөлхтний нөхөр,

	Эрдэнэ шиш Мондаминыг

	Элч болгон зарлаа.

	Ногоон сэглий дээрээс

	Нолго суга босож

	Авралын зарч Мондаминтай

	Ана мана үз» гэжээ.

	Өлөн нойтон мацагт

	Өвөрч тамирдсан Хайават,

	Арвагар тэр залуутай

	Ач тач ноцолдохоор

	Ногоон сэглий дээрээс

	Нолго суга босож

	Орох нарны туяанд

	Овоохой гэрээсээ гараад

	Адгуу элчид хүрэнгүүт

	Алдагдсан хүч нь эгж,

	Цуцаж ядарсан цээжинд нь

	Цог заль бадарчээ.

	Шингэх нарны туяанд

	Ширэг нуга дээр ноцолдож,

	Ухаант залуу Хайават

	Улам хүчтэй боллоо.

	Бараан шөнө ирж,

	Бамбалзуур намгийн дэглий,

	Уй өлсгөлөнгөөр дүүрэн

	Уйтгар гунигтай орилов.

	«Маргааш өдрийн тулаанд

	Маш сайн бэлтгэ!

	Энэ удаа больё!» гэж

	Эрдэнэ шиш инээв.

	Тэгж хэлээд Мондамин

	Тэндээс алга боллоо.

	Үүл болж дэгдэв үү?

	Үүлгэр манан болов уу?

	Цочир хаашаа одсоныг

	Цохож Хайават мэдсэнгүй.

	Тамир тэнхээ бараад

	Тас алга болсныг нь

	Доороо, шөнийн мананд

	Тэнгисийн ус цайрч,

	Дээрээ, огторгуйн гүнд

	Тэнгэрийн одод анивалзахыг

	Сэхээ нэг авахдаа

	Сэргэлэн Хайават үзжээ.

	Алтан наран алгуурлан

	Агаараас өрнөдийн усанд,

	Амьдралын эзний зууханд

	Асаж дүрэлзэх нүүрс шиг

	Улаан оч цацруулан

	Уруудаж буух үест

	Хонгор залуу Мондамин

	Хоёр орой ирж гэнэ.

	Ирэх, очих цагаа

	Эгэл хүмүүст мэдүүлэлгүй,

	Өвс модонд хүрэнгүүт

	Өнгө дүрсээ олдог

	Ганган сайхан шүүдэр

	Газар буухын адил

	Чин залуу Мондамин

	Чимээгүй ирдэг байжээ.

	Шингэх нарны туяанд

	Ширэг нуга дээр ноцолдож,

	Бараан шөнө ирж

	Бамбалзуур намгийн дэглий

	Гунигтай чанга орилоход

	Гуа Мондамин бодлогошрон,

	Өехөн тэргүүн дээр нь

	Өдөн отго намирч,

	Хөхүү сайхан духанд нь

	Хөлсний дусал гэрэлтэж

	Өмсгөл зүүлтээ гялалзуулан

	Өнгөтэй сайхан зогсоно.

	«Ай, Хайават сонс!» гэж

	Аймшиггүй тэр хашхираад,

	«Гурван өдөр мятралгүй

	Горьгүй сайн үзлээ чи.

	Намайг ялах хүчийг

	Наргиа тэнгэр заяана!» гээд

	«Мацаг сахих тэмцэл чинь

	Маргааш орой шувтарна.

	Өглөө намайг дийлээд

	Өлзийт дэвсгэр засаж,

	Өд сөдөн отго

	Өнгөт энэ дээлийг минь

	Эмээж айлгүй тасалж

	Энэ төрсөн биеийг минь

	Хаврын хур норгож,

	Халуун наран ээхээр

	Сэвсгэр хөрсөнд оршуулж

	Сэндэлж сайн тэгшлээрэй!

	Булагдсан тэр биед минь

	Буруутны гар хүргэлгүй,

	Хонхойлгосон тэр газраа

	Хогийн өвс ургуулалгүй

	Хаан хэрээ Кагагийг

	Хүүр дээр минь ирүүлэлгүй

	Гүнзгий тайван нойрыг минь

	Гүн сайн манаарай! гэж

	Хүүршсэн бие сэргэж

	Хүүш наранд соёолтол

	Гүнзгий тайван нойрыг минь

	Гүн сайн манаарай» гэж

	Инээмсэглэн байж хэлээд

	Идэр Мондамин оджээ.

	Ор ганц овоохой дээр

	Одтой шөнийн шувуу

	Уйланхай бор Вавонейс

	Уй гунигтай дуулахыг,

	Түргэн Сибовиш шуугин

	Түнэр ойтой ярьж,

	Алсын зүг гүйхийг,

	Алиа шөнийн салхинд

	Шилмүүст гишүү сүржигнэн

	Сүүрс алдахыг нь сонсон

	Алдарт эр Хайават

	Амгалан тайван нойрсжээ.

	Бүдэг шивнээ болж

	Бүгд нийлэхийг сонсон

	Алдарт эр Хайават

	Амгалан гэгч нойрсжээ.

	Долоо дахь өдрийн үүрээр

	Дотнын эмээ Нокомис нь

	Идээ хоол авчраад

	Идэж уухгүй бол чи минь

	Удахгүй өлбөрч үхнэ» гэж

	Уйлж хайлан хэлжээ.

	Авчирсан идээ хоолонд нь

	Ам огт хүрэлгүй,

	«Гэрэлт нар шингэтэл

	Гэгээ хараа тасартал

	Дэлгэр өдөр шувтарсныг

	Дэглий шувуу тунхаглатал

	Хүлээ Нокомис!» гэж

	Хэдхэн үгээр хариулжээ.

	Өнчин ганц зээ минь,

	Өлбөрч үхэх вий гэж

	Хайрлаж эмээсэн Нокомис

	Хайлсаар гэртээ харив.

	Эрэлхэг Хайават уйдан

	Эрдэнэ шишийг хүлээв.

	Шингэх нарны тэртээгээс

	Ширэг, ой, хөндийгөөр

	Сүүмгэр бараан сүүдэр

	Сүүмийн сүүмийн зурайж,

	Намрын улаан навч

	Нал эрдэнээр гялалзан

	Усанд унахын адил

	Улаан нар алгуурлан

	Тэнгэрээс доош бууж

	Тэнгисийн усанд шумбажээ.

	Саруул Мондамины ирснийг

	Санаандгүй тэр харжээ.

	Өехий тэргүүн дээр нь

	Өд сөд нь намирсан

	Алтлаг шар өнгөтэй

	Ажгар зөөлөн үстэй

	Номин эрдэнийн гэрэлтэй

	Нол магнаг дээлтэй

	Галбын тэр нь инээмсэглэсээр

	Гадаа үүдэнд нь иржээ.

	Зүйрлэшгүй эцсэн Хайават

	Зүүдэлж байгаа шиг босож

	Мондаминтай үзэхийг яаран

	Мохошгүй зоригтой алхжээ.

	Галтай хар нүдэнд нь

	Газар тэнгэр нийлжээ.

	Гувчуурт орсон хилэм

	Гурамсан тороо эвдэж

	Усандаа дахин орохоор

	Улайран цохилохын адил

	Алдарт эр Хайаватын

	Алаг зүрх лугшиж

	Галт цусан цагариг юм шиг

	Газар дэлхий эргэлдэж,

	Зуун наран мандаж

	Зууралдсан тэмцлийг нь үзжээ.

	Омголон Хайават ганцаараа

	Ойн цоорхойд сэхээрчээ.

	Галзуу тулааны эцэст

	Гайхан гөлийсөн Хайаватын

	Өвдөг хөл чичрэн,

	Өдөн отго нь үрчийж

	Өмсгөл зүүлт нь урагдан

	Өвсөн дотор унаад

	Шинэхэн хүүр болж

	Шингэх нарны туяанд

	Амьсгал, хөдөлгөөнгүй хэвтээ

	Алиа Мондаминыг үзжээ.

	Гэлмэсэн Хайават, Мондамины

	Гэрээс тушаалыг дагаж,

	Өмсгөл зүүлтийг нь тайчин

	Өдөн отгыг нь авч,

	Сэвсгэр шороонд булаад

	Сэндэлж сайн зөөллөжээ.

	Хөх дэглий Шух-шух-га,

	Хөвсгөр бамбалзуур дунд

	Уй, гунигаар дүүрэн

	Уйтгартай зэвүүн орилжээ.

	Гандгар эр Хайават,

	Гал голомтдоо буцаж,

	Тэвчил сорилтын нь хоног

	Тэр оройдоо шувтарчээ.

	Тулалдаж байсан газраа

	Тун ч сайн тогтоогоод,

	Нар, бороон дор

	Наанги шороон дор нь

	Эрдэнэ шишийн нойрссон

	Эрхэм тэр булшийг

	Зоргод нь ер орхилгүй,

	Зогсоо зайгүй манаж,

	Хон хэрээний сүргийг

	Хол алс хөөж,

	Хоносон газрыг нь зөөллөж,

	Хогийн өвс ургуулалгүй

	Арчилж харсны эцэст

	Анхны соёо нь цухуйжээ.

	Дэргэд нь хэд бултайж,

	Дэлгэр зуны цагт,

	Сагсгар сайхан отготой

	Саруул алтлаг гэзэгтэй

	Өндөр сайхан биетэй

	Өег шиш ургажээ.

	«Ардын нөхөр Мондамин;

	Ай, Мондамин» гэж

	Хайават дуу алдаж

	Хайрт эмээгээ дуудаж,

	Халамжит Ягуг дуудаж,

	Хамаг бүгдийг цуглуулж,

	Ширүүн, тэмцэл, ялалт

	Шидэт зүүдээ ярьж,

	Тэдэнд хоол болгосон

	Тэнгэрийн хишгийг үзүүлж,

	Намрын сарын сүүлчээр

	Навчит шиш боловсорч,

	Үрэл сувдын адил

	Үр нь хатууран шарлахад

	Дээр үед Мондамины

	Дээлийг тайлсан шигээ

	Боргоцойг нь тэр түүж,

	Борлосон навчийг нь авч,

	«Эрдэнэ шишийн» баярыг

	Энэ тэргүүн хийж,

	Амьдралын эзний бэлгийг

	Ард түмэндээ үзүүлжээ.

	VI : ХАЙАВАТЫН НӨХӨД

	Эрхэм хоёр нөхөр

	Эрэлхэг Хайаватад байжээ.

	Зүдрэл, жаргал хоёрт

	Зүрх сэтгэлийг нь мэддэг

	Хөгжимч эр Чайбайабос,

	Хүчирхэг Квазинд хоёр гэнэ.

	Урцны нь хоорондох жим,

	Ургамал өвсөнд дарагдалгүй

	Гурван андын хооронд

	Гутамшигт хов жив, болоод

	Элдэв яс хаялт ч

	Эвийг нь эвдэж дийлсэнгүй.

	Үнэн сэтгэлт гурав

	Үг нийлэн зөвлөж,

	Хотол олон арддаа

	Хосгүй жаргалыг хүсдэг гэнэ.

	Лут дайчин шиг зоригтой,

	Лусын охин шиг булбарай,

	Удын мөчир шиг уяхан,

	Уулын буга шиг гунхсан

	Адилтгаж зүйрлэмээр хүнгүй

	Агуу дууч, хөгжимч

	Авхаалжтай сайхан Чайбайабос

	Анд нөхөр нь билээ.

	Тэр хэрэв дуулбал,

	Эгшигт дууг нь сонсохоор

	Тосгоныхон цөм цуглаж,

	Эмс, дайчид ирж,

	Уянгат дуунд нь уярч,

	Уяхан сэтгэл нь хөдөлдөг.

	Ожирсоор лимбэ хийгээд,

	Шувууд дуугаа хураатал

	Гол шуугиагаа татартал

	Саарал хэрэм согсойж,

	Соргог чандага дэлдийтэл

	Сонирхон чагнатал лимбэднэ.

	Аялгуут гол ч умдагайрч

	«Ай, Чайбайабос сонс! гэнэ.

	Урсгал энэ долгиог минь

	Уяхан эгшигтэй болгооч!» гэнэ.

	Атаархуу хөх хэрээ Овэйс,

	«Ай, Чайбайабос сонс!

	Ухаан булаам дууныхаа

	Уран аялгад сургаач!» гэнэ.

	Адар наргиа Опечи,

	«Ай, Чайбайабос сонс! гэнэ.

	Наалинхай сайхан дууныхаа

	Наргиа эгшигт сургаач» гэнэ.

	Алман Ва-вонэйс уйлж,

	«Ай, Чайбайабос сонс! гэнэ.

	Уй гунигтай дууныхаа

	Уйланхай эгшигт сургаач» гэнэ.

	Баймбагай түмэн эгшгийг

	Байгаль түүнээс сурчээ,

	Эрх чөлөө, дурлал,

	Энхжиний ариун суурин,

	Урьд хойд нас,

	Усгал мөнхийн амьдралыг

	Алдарт дуучин Чайбайабос

	Аялан дуулахын учир,

	Уушги зүлд бүгдийг

	Уяраан хөнддөг билээ.

	Адилтгаж зүйрлэмээр хүнгүй,

	Агуу дууч, хөгжимч,

	Хонгор жаал Чайбайабос

	Хайаватад дотно билээ л!

	Эгшигт дууны нь ид шид,

	Энхрий нинжинд нь хайртай гэнэ.

	Үхэх үйлтэй бүхний

	Үнэн хүчтэй нь болох

	Ханхар эр Квазинд

	Хайаватад дотно болж гэнэ.

	Төлөв сайхан зан

	Төгс хүчинд нь хайртай гэнэ,

	Саруул Квазинд багадаа,

	Санаашрал бодолд дарагдсан,

	Олон хүүхэдтэй тоглодоггүй,

	Олбор загас гөхөддөггүй,

	Ороо гөрөөс агнадаггүй.

	Олиггүй залхуу байжээ.

	Үйлддэг ажил нь гэвэл хө

	Үйл амьдралаа даатгасан

	Манаас савдагтаа мөргөж

	Мацаг барих нь байжээ.

	«Энхрий хүү минь чи, хө

	Эжийдээ нэг ч туслахгүй,

	Зугаат шугуй талаар

	Зуны сард тэнүүчилж,

	Өрдсөн галын дэргэд

	Өвлийн сард бээвийж,

	Хөхөө өвлийн хүйтэнд

	Хөвийн загасанд гарахад

	Хөгшин буурал эхдээ

	Хөшүүн чи туслахгүй,

	Үүрэг тор хоёр минь

	Үүдний дэргэд хөлдлөө.

	Залхуу чи өндийж,

	Зад түүнийг базаж,

	Ээх наранд хатаа!» гэж

	Ээж нь түүнд хэлжээ.

	Хөрсөн үнсний дэргэдээс

	Хөвгүүн Квазинд босож

	Дурамжхан боловч, амгалан

	Дулаан урцнаас гараад,

	Босгоны дэргэд байсан

	Бор гувчуурыг авч,

	Сүрэл адил базаж

	Сүрэл адил үйрүүлжээ.

	«Амраг хүү чи минь

	Ав хайдагт гар!

	Зэвт сум, нумыг

	Зэгс шиг хугалах юм, чи минь

	Ой тайгад гарч

	Олз авчирдаг бол» гэж

	Эцэг нь хэлээд түүнтэй

	Торгон шороон дээр

	Тод сайхан зурайсан

	Тураг ангийн мөрөөр

	Тунгалаг гол уруудтал,

	Дархи нарс хөндөлдөн

	Давхар давхар унаж,

	Харгуй замыг хаасан

	Хашлага саадтай тулгарчээ.

	«Үүгээр яаж гарах вэ!

	Үтэр эргэж буцъя!

	Энд хэрэм ч авирч,

	Эрх бурхи ч шургахгүй!» гэж

	Ганагар өвгөн дуугараад

	Ганс тамхиа гаргаж,

	Тамхи бодлогошрон нэртэл

	Татаж амжихаас нь өмнө

	Ханхар эр Квазинд

	Хамаг модыг өргөж,

	Унасан нарсыг сум шиг

	Урт хушийг жад шиг

	Баруун зүүн тийш нь

	Багсайж сагсайтал шидэж

	Нэвтрэн гарах замыг

	Нэн л амархан нээжээ.

	Хөвгүүд хөндийд наргихдаа,

	«Хөөе, Квазинд!» гээд,

	«Хар цохио тохойлдон

	Харж юу гөлийв?

	Хөндийн чулуу дүүгүүрдэн

	Хүч чадлаа үзье!» гэв.

	Хачин дорой Квазинд

	Хариу юу ч дуугаралгүй

	Гараараа цохиог барьж

	Газраас дуугүй ховхлоод

	Тэргүүн дээрээ эргүүлэн

	Тэртээх гол руу шидэхэд,

	Түргэн урсгалт Повэтиний

	Тэг дунд нь бууж гэнэ.

	Хөөрүү тэргэн Повэтиний

	Хөөсөрсөн эргүүлэг дунд

	Хөлөг нөхдийн хамт

	Хөвж явсан Квазинд,

	Байдаг минжний тэргүүн

	Баавар минж Амик,

	Шуугьсан устай тэмцэн

	Шумбан хөвөхийг үзээд

	Олон юм бодолгүй

	Омголон голд үсэрч

	Оволзсон хөөсөнд шумбаж

	Эргэлдсэн усан дотуур

	Эв минжийг хөөж

	Бараа туруугүй удахад

	Багын нөхөд нь сандарчээ.

	«Ай, халаг! Квазинд алга!

	«Амиа алдлаа! Ай халаг!»

	Гэтэл квазинд баяртай

	Гэм зэмгүй гарч гэнэ.

	Үзэмжтэйеэ гялалзагч мөрөнд нь

	Үхсэн Амик өлгөөстэй,

	Тунгалаг ус, түүнээс

	Туналзан дусалж байж гэнэ.

	Жавхаат Хайават, ийм,

	Журмын хоёр нөхөртэй сэн.

	Эдэнтэй удаан амьдарч,

	Элэгний үгсээ ярилцаж,

	Олны жаргалын тухай

	Осолгүй ихийг сэтгэж гэнэ.

	VII : ХАЙАВАТЫН ЗАВЬ

	Уудам хөндийд ургаж,

	Усны дэргэд гунхсан

	Хус чи үйсээ өг!

	Хулан шар үйсээ өг!

	Намрын шар навч шиг

	Намаргат шар саргай шиг

	Хөх усанд хөвөх

	Хөнгөн хөлөг завийг

	Үйсээр чинь баглаж

	Үйж зүйж хийе.

	Хусхан чи цуваа тайл!

	Хурган цагаан цуваа тайл!

	Дэлгэр зун удахгүй

	Дэлхийн нар шарахад

	Нөрүү зөрүүгүй чамд

	Нөмрөг хэрэггүй болно

	Харанхуй хөвчийн гүнд

	Харгил Такваминын хөвөөнд

	Навчин сарыг магтан

	Наргиа шувууд дуулж,

	Амгалан нойрноос сэрсэн

	Алтан нар өндийж,

	«Гэгээн Гизис байнам.

	Гэрэлт нар байнам» гэж

	Халамжит тэр агшинд

	Хайават ийнхүү хашхирав.

	Салаа үндсээ хүртэл

	Сайх хус чичрэн

	«Цувыг минь ав!» гэж

	Цурхиран сүүрс алдаж гэнэ,

	Хусны үйсийг Хайават,

	Хутгаар тойруулж зүсэхэд

	Мөчир, үндэсний нь дундаас

	Мөнгөн шүүс бурзайв.

	Оройноос үндэс хүртэл

	Огтолж тэр яраад,

	Том шаантгаар хөшиж

	Толигор үйсийг нь хуулав.

	«Нарийн ногоон мөчир

	Нахилзуур бөх гишүүгээ,

	Найдварт завь хийхэд,

	Найлзуур хуш чи, өг гэв!»

	Саглагар хушны оройд

	Сандрал шуугиан дэгдэж

	Уй, эсэргүүцэл цуурайтавч

	Оройгоо тэр бөхийлгөн

	«Огтлоод ав» гэж гэнэ

	Яхир гишүүг нь цавчиж,

	Яс мод холбож

	Хос нум шиг нугалж,

	Хоёр нум шиг холбов.

	«Завиндаа ус шүүрэх

	Завсар зайгүй болтол

	Үндэсний чинь ширхгээр

	Үдэж сайн бэхэлье.

	Шинс Тэмрак чи,

	Ширхэгт үндсээ өг» гэв.

	Эрүүл агаарт Тэмрак,

	Эзгүй чичрэн салганаад,

	Хайаватын зүг тонгойж

	Хайлан сүүрс алдаад,

	«Ав даа, ав чи!» гэж

	Ахиад сүүрс алдав

	Ширэлдсэн үндсийг нь зулгааж

	Ширхгүүдийг нь тэр сугалж

	Ярвигтай үйсийг зүйж

	Яс модонд суулгав.

	«Завиндаа ус шүүрэх

	Завсар зайгүй болтол

	Заадас сүвийг нь давирхайдъя.

	Шилмүүст гачуур чи

	Шүүс давирхайгаа өг» гэв.

	Эрвэгэр дэрвэгэр мөчрүүд нь

	Эргийн элс шиг сүржигнээд

	Хар малгайт гачуур

	Харамсан дуу алдаад

	«Хайават чи ав!» гэж

	Халуун нулимсаа цувуулав.

	Наалинхай нулимсыг нь түүж

	Наалдамхай давирхайг авч

	Домогт завиа давирхайдаж

	Долгио нэвтрэхгүй болгов.

	«Зараа өргөсөө өгөөч

	Завиныхаа цээжин биеийг

	Хоёр одоор чимж

	Хосгүй сондроор гоёё!» гэв

	Хөшүүн зараа нойрмог

	Хөндий модноос цухуйж,

	Хөвгүүн Хайаватыг хараад

	Сундуу гялгар өргөсөө

	Сум адил шидэж,

	«Хайават чи, ав» гэж

	Хайхрамжгүй нойрмог хэлжээ.

	Сум адил гялалзсан

	Сундуу өргөсийг түүж

	Ургамал жимсний шүүсээр

	Улаан, хөх, шараар

	Уул өргөснүүдийг будаад

	Гялгар завиа тойруулан

	Гялбам бүс тавьж,

	Өлзийт хоёр одоор

	Өвчүү талыг нь чимж,

	Үнэтэй сондроор гоёлоо.

	Харгиа голтой хөндийд ч

	Харанхуй хөвчийн гүнд ч

	Тужийн амьдралыг агуулсан

	Тустай нууцыг нь шингээсэн

	Шинэс модны харимхай,

	Шилмүүст хушны бөх,

	Уяхан хусны хөнгөн

	Увдис шидийг хадгалсан,

	Намрын шар навч шиг

	Намаргат шар саргай шиг

	Замаг усанд дайвсан

	Завь нэгийг хийжээ.

	Эрхэм бодол сэлүүртэй

	Эр зориг залууртай,

	Санасан зүгээ барьж

	Салхийг хүртэл гүйцэх

	Сэлүүр залуур үгүй

	Сэврүүн завь бүтээжээ.

	«Сайр хайргыг нь авч

	Сайхан голоо цэвэрлэе!» гэж

	Ажлаа Хайават дуусгаад

	Анд Квазиндаа дуудав.

	Хатан зоригт Квазинд

	Харгил голд үсэрч

	Халиу, минж шиг ороод

	Хавтай минж шиг шумбаж,

	Эгмээр таттал гарч,

	Эрүүгээр таттал орж,

	Голын ёроолын элсийг

	Год татан шидэж

	Гаргуу шар элсийг

	Гараараа гарган цацаж

	Хөсрийн өвс шороог

	Хөлөөрөө гарган хаяжээ.

	Хөв цүнхээл хайрга,

	Хүрхэрсэн эргүүлгийг нь даван

	Хүчит Квазиндыг дагаж

	Харгил Такваминоос уруудан

	Хайават минь хөвжээ.

	Өмхөрсөн мод, үндэс

	Өргөн сайртай газар луу

	Өгсөж уруудан хөвж,

	Өлзийт замыг цэвэрлэж,

	Уулсын дундах энгээс

	Уудам Повейнений ус,

	Таквамино тохой хүртэл

	Тавтай зам засжээ.

	VIII : ХАЙАВАТ БА МИШЕ-НАМА

	Гитчи-Гюмийн тохойд

	Гилгэр тэнгисийн усанд

	Ургаа хушны холтос

	Урт хушин дэгээтэй

	Энгүй хусан завьтай

	Эрэлхэг Хайават хөвлөө.

	Завь дор, тэртээ гүнд

	Загас жараахай явахыг

	Алтан нар шиг гялалзаж

	Алгана загас наадахыг,

	Нойрссон манжуухай адил

	Номой залхуу Шогаши,

	Тэнгисийн ёроолын элсэн дээр

	Тэнхэл алдран хэвтэхийг

	Гялтгануур усыг нэвт

	Гярхай нүд нь үзжээ.

	Урт хушин дэгээтэй

	Ухаант Хайават хитэгдэж

	Сэвлэг үсний нь өд

	Сэрүүн салхинд хөдлөн,

	Шүхэр адил намирч,

	Шөмбөгөр завины хошуунд

	Ажидомо хэрэм согсойж

	Арьсан дээлийн нь үс

	Ширвээ салхины аясаар

	Ширэг адил хөдөлнө.

	Цалгилан долгилсон тохойн

	Цагаан элсэн ёроолд

	Хамаг загасны эзэн

	Хан хилэм нойрсож.

	Залмай юугаан нээж

	Залуур сэрвээгээ хөдөлгөж,

	Сүүлээ амгалан шарваж

	Сүүмгэр элс шүүрдсээр

	Өндөр дух, мөрөндөө

	Өвч ясан хуягтай.

	Далан долоон өнгийн

	Дажны будаг түрхсэн

	Аварга Мише-нама

	Амгалан нойрсож байтал.

	Урт хушин дэгээтэй

	Уяхан хусан завьтай

	Эрэлхэг эр Хайават

	Эгээ дээр нь иржээ.

	«Идэмхий Нама чи,

	Илбээс өөш авч,

	Хүч чадлаа үзэхээ

	Хүрээд ир ээ!» гэж

	Өөгүй Хайават хашхирч,

	Өөш утсаа шүүрэн

	Ариг усны гүнд

	Алс хол шидээд

	Малигар Намын хариуг

	Махруу удаан хүлээж.

	«Загасны хан чи бос,

	Заяат өөшөө ав!» гэж

	Ахиад чанга хэлбэл

	Алмай Мише-нама.

	Сэхүүн ихэмсэг байдлаар

	Сэврээ живрээ хөдөлгөж

	Байж ядан байгаа

	Баатар эрийг харж,

	Дуудсан үгийг нь тоолгүй

	Дуугай баахан хэвтсэнээ

	«Ичгүүргүй тэр эрийн

	Илбээс утсыг тасал!» гэж

	Цустай хомхой Маскеноза

	Цурхай Кенозад хэлжээ.

	Хайават хүчит гарт

	Хаясан дэгээ нь махийж,

	Угз татах хүчинд

	Урагшаа завь нь тонгойж,

	Орой дээрээ хэрэмтэй

	Орог саарал хус

	Усан дээр босох шиг

	Уртаашаа тэр цоройжээ.

	Хайрст Маскеноза гялалзан

	Хайаватын өмнө гаргахад,

	Хиргүй Хайаватын зүрхэнд

	Хилэнгийн гал дүрэлзэж,

	«Чи цурхай болохоос

	Чин зоригт Нама биш

	Ирүүлд чамайг дуудаагүй,

	Иза, иза! ичээч!» гэв.

	Бузгай ичсэн Маскеноза

	Буцаж доошоо буухад

	Салбан болхи Угудвошид

	Самбаат Нама хандаж,

	«Ичгүүргүй тэр эрийн

	Илбээс утсыг тасал!» гэв.

	Тэр загас хялалзаж

	Тэргэл сар шиг босоод

	Түүдрэлгүй өөшийг нь авч

	Түүний хамт эргэлдэхэд

	Ус дээр нь хуйларч, хумирч

	Урт завь нь ч хуйларч,

	Эвхэрсэн давлагаа цалгилан

	Эрэг саваа хальж,

	Элс хайргыг нөмрөн

	Эргийн хулс шуугьжээ.

	Хайрст Угодвош гялалзан

	Хайаватын өмнө гарч,

	Хусан завийг тойрон

	Хурдан хүчтэй цагариглахад

	«Чи Угодвош болохоос

	Чин зоригт Нама биш

	Ирүүлд чамайг дуудсангүй

	Иза, иза! ичээч!» гэв.

	Тунж цагаан Угодвош,

	Тун аяархан доошилж,

	Тэргэл сар шиг гялалзан

	Тэнгисийн ёроолд буухад,

	Өдөж хатгасан дуудлага

	Өргөн тэнгист цуурайтаж

	Агуу хүчит Нама

	Ахиад түүнийг сонсов.

	Өөлий хилэндээ чичрэн

	Өөрөө тэр босож

	Дайны шунхаа гялалзуулан

	Дайран өөдөө довтолж

	Гэнэт дээшээ үсрэн

	Гэрэлтсэн усан дээр гарч,

	Агуу амаа ангайж

	Агшин зуурын дотор

	Залуу эр Хайаватыг

	Завины нь хамт залгижээ.

	Ширүүн голын хүрхрээ рүү

	Шинэхэн дүнз буух шиг

	Харгил давалгаанд цалгилан

	Харанхуй агуй руу орох шиг

	Хитгэт завь оволзон

	Хилмийн аманд оржээ.

	Хав харанхуйн гүнд

	Хайават сэхээ авч,

	Итгэл найдвар алдран

	Ийш тийш хартал,

	Нүсэр хүнд лугшилтаараа

	Нүхэн харанхуйг донсолгосон

	Гэдгэр хилмийн зүрхтэй

	Гэв гэнэт учраад,

	Оволзсон хилэнгийн эрхээр

	Омголон зүрхийг нь барьж,

	Амин голынхоо өвдөхөд

	Агуу Мише-намын

	Хамаг эрхтэн шархирч,

	Харайж дүүлэн тийчилж,

	Тамир тэнхээ нь барагдтал

	Тасар удар базлаа.

	Үйлтэй Намын ходоодны

	Үймээн түгшүүрт эндэж,

	Унаж үхэхгүйн тул

	Уяхан хусан завиа,

	Хөндлөн тавьжээ, тэр.

	Хөвгүүн Хайаватын дэргэд

	Халамжит хэрэм Ажидомо

	Харайж дүүлэн гүйж,

	Зогсоо зайгүй ажилд нь

	Зохих туслаа үзүүлжээ.

	«Хэцүү үед тусалсан

	Хэрэм хүү чамд

	Ач тусын чинь хариуд

	Ажидомо нэр өгье!

	Үүнээс хойш чамайг

	Үй түмэн багачууд,

	Энэ нэрээр дуудна!» гэж

	Эрэлхэг Хайават хэлжээ.

	Ахиад Нама тийчилж,

	Амьсгаадан хэд цовхчоод,

	Дараа нь нам болж,

	Давлагаа түүнийг хайрдуулжээ.

	Эргийн элс хайрга

	Эгц дороо шажигнахад

	Мише-Нама үхэж,

	Мэдрэлгүй болсон биеийг нь

	Долгио эрэгт авчирсныг

	Дор нь Хайават мэджээ.

	Жигүүрийн дуу сонстон

	Жигтэй шуугиан дэгдэж,

	Агаар тэнгэр донслохыг

	Анхааран тэр чагнатал

	Намын хагадас3 дунд

	Нарийхан гэгээ зурайж,

	Хашхираа цахлай Кайошк,

	Хархан нүдээ гялалзуулж

	Хайрлан түүнийг харж,

	«Хайават маань байна» гэж

	Нэг нэгэндээ дамжуулахад,

	Нэн догдолсон Хайават,

	«Хайаватын эгч дүү,

	Хайргана шувууд минь ээ, хө

	Аварга Мише-намаг

	Алсан минь энэ дээ!

	Өргөн зузаан ташааг нь

	Өм цөм зулгаагаач!

	Эрх чөлөөнд гарахад

	Эрхэм тануус туслаач!

	Энэнээс хойш та нарыг

	Энэхүү өгсөн нэрээр

	Ард олон нэрлэнэ» гэж

	Агуйгаас хашхиран хэлжээ.

	Зэрлэг шуугиа шувууд,

	Зэрэг зэрэг ажиллаж

	Намын хагадас дунд

	Нарийн нүх гаргаж

	Омголон хилмийн ходоодны

	Олзонд үхэх үхлээс,

	Усан доорх авснаас

	Ухаант Хайаватыг аварчээ.

	Урцныхаа дэргэдэх эрэгт

	Урамтай Хайават бууж,

	Хайрга дээр тэрийж

	Хайргана шувуунд тоншуулсан

	Аварга Намыг үзүүлэх гэж

	Ачит Нокомисоо дууджээ.

	«Аварга Намыг аллаа!

	Алагдсан түүн дээр нь

	Цайлган нөхөд нь болох

	Цахлай шувууд эргэсээр!

	Үлдэж бүү хөөгөөрэй!

	Үхсэн Намын ходоодноос

	Өнөө намайг аварлаа!

	Өег хуримаа дуусгаг!

	Хойрго нар шингэвэл

	Хоолоо хөеөгөөр дүүргэж

	Үүрээ тэдний зориход

	Үүц эер авахаар

	Сав суулга авчир!» гэж

	Саруул Хайават захижээ.

	Үдэш болтол Нокомис

	Үзэмжит эрэгт суужээ.

	Дөлгөөн тэнгисийн дээр

	Дүгрэг сар мандвал

	Хуралдсан хайргана шувууд

	Хурим найраа дуусгаад

	Гитчи-Гюмийн арлууд руу

	Гингэнэн шуугин одоход

	Орох нарны туяанд

	Олон жигүүр сүүмэлзэв.

	Алдарт-эр Хайават

	Амгалан нойрсож байхад

	Алман сарны гэрэлд

	Ажилч хичээнгүй Нокомис,

	Үнэгэн харанхуй шувтарч,

	Үүр хаяартал ажиллав.

	Алман сарны халааг

	Алтан нар авахад

	Зэлүүд бөглүү арлуудаас

	Зэрлэг хайрганууд эгж

	Олз хоол дээрээ

	Орилж шуугин суув.

	Гундаж өтөлсөн Нокомистой

	Гурван хоног ээлжилж,

	Адтай Мише-Намын

	Арьс махыг зулгааж,

	Нүцгэн хагадас дунд нь

	Нүргээнт давлагаа цалгилахад

	Тэр шувууд ч одож

	Тэнгисийн эрэг дээр

	Аварга Мише-Намын

	Араг яс хоцров.

	IX : ХАЙАВАТ БА СУВДАН ГУУРС

	Гилгэр тэнгисийн эрэгт

	Гитчи-Гюмийн хөвөөнд

	Нар шингэх зүг рүү

	Навсгар улаан үүлс рүү

	Өтөлсөн буурал Нокомис

	Өшин занан зангав.

	Цухалзсан нар шингэхдээ

	Цусан зам тавьж,

	Өстнөөс зугтсан дайчид

	Өргөн талыг түймэрдэх шиг,

	Огторгуйн үүлсийг галдахад,

	Одот шөнийн наран

	Онгон цагаан сар,

	Отолтоос гэнэт босоод

	Оволзсон түймрийн туяанд

	Оргосон мөрийг нь хөөлөө.

	Тэсгэлгүй уурласан Нокомис,

	Тэнхэл муут гараараа

	Шингэх нарны зүг

	Ширүүхэн зааж хэлсэн нь:

	«Сургийг нь сонссон бүгд

	Сувдан гуурс гэдэг,

	Баялгийн эзэн савдаг

	Бачит зальхай Межисогвон

	Тэртээд байдаг юм шүү дээ.

	Тэндхийн давирхай нуур

	Орох наранд улайсан

	Орчлонгийн үүлтэй нийлтлээ

	Харлан цэлийж байдаг шүү!

	Харанхуй намаг дунд нь

	Алуурчин Межисогвоны зарц,

	Алт эрдэнийн сахиул,

	Галт могой Кинебик

	Галзууран мушгирч байдаг шүү!

	Мөрөөрөө намайг авахаар,

	Мөнгөн сарнаас бууж,

	Энэ дэлхийд хайхад нь,

	Эцгийг минь алсан юм,

	Толгой залгигч Межисогвон,

	Томуу ханиад дэгдээж,

	Тундрийн цагаан манан,

	Түнэр намгийн чийг,

	Үхлийн хар уурыг

	Үргэлж нааш нь амьсгалдаг

	Сойх нумаа барьж,

	Сод сумаа сонгож,

	Муна мод Поггэвогон,

	Мундаг бээлий Минжикэвон,

	Хусан завиа аваарай!

	Хурдан завиныхаа хажууг

	Бамбалзуур намагт хөвөхөд

	Баттай хөнгөн болгох

	Шарвалзуур Мише-намын

	Шар эерээр тоглоорой!

	Аюулт шуламсыг сөнөөж,

	Ардын өшлийг өшиж,

	Хөгширсөн миний өшөөг

	Хөнөөлт түүнээс аваарай!»

	Сайн төрөлт Хайават

	Саадгүй замд төхөөрч,

	Татуур онгоцоо түлхэж

	Таргил усан оруулаад,

	«Дарвуулт сайн анд минь,

	Давирхайт хар нуур луу,

	Галт могой Кинэбик рүү

	Гавшгай хурдан давш!» гэж

	Хөлөг хурдан завиа

	Хөрсжүү гараараа иллээ.

	Жаргах нарны зүг,

	Жавхлант хөлөг нь довтолж,

	Эртэй дайны дууг,

	Эрэлхэг Хайават дуулж,

	Омогт дайчин Киню

	Орой дээр нь дэвж

	Жигүүртний хан тэр

	Жигтэй муухай тагшиж

	Хөх тэнгэрийн мандалд

	Хөвөн хөвөн эргэсээр

	Хэцүү Мэжисогвоны уриад

	Хэнийг ч оруулахгүйн тулд

	Мушгиран цагариглан гулсаж

	Мурилзан гялтганан өндийж,

	Аюулт гал амьсгалаар

	Агаар дэлхийг дүүргэж,

	Нахилзан оч цацруулж

	Намаг дунд байгаа

	Уагаа том могойнуудыг

	Удалгүй тэр үзжээ.

	«Замаас зайл, Кинэбик!

	Зам тавь, Хайаватад!» гэж

	Аймшиггүй зоригт Хайават

	Аянгын дуугаар хашхирахад,

	Уурсан тэд агшиж,

	Уухилан галаар амьсгалж

	«Аймхай чи арил!

	Айгуус Нокомистоо буц!» гэв.

	Хөвгүүн Хайават хилэгнэж,

	Хүчит нумаа шүүрэн,

	Хоромсого саадгаа авч,

	Хорт тэднийг харвахад

	Ялгуусан сумын исгэрэлт,

	Ялалт үхлийн дуу,

	Үхэр хөвчийн нь исгэрэлт

	Үхлийн хашхираа болжээ.

	Өмхий цусан усанд

	Үхсэн могойнууд дайвалзан,

	«Давирхай нуурын зүг,

	Давш, хөлөг минь!» гэж

	Мохошгүй ялгуулсан Хайават,

	Могойнууд дундуур урагшилжээ.

	Бамбалзуур намаг дотуур

	Балаггүй сайн хөвөхөөр

	Хурдан хөлөг завиныхаа

	Хошуу, хажуу талыг

	Шарвалзуур Мише-намын

	Шар эерээр4 тосолжээ.

	Садар удар ялзарсан

	Саргай навч, зэгсний

	Зузаан үед хучигдсан

	Зунхаг хар устай

	Үүрэглэсэн тэр тэнгист

	Үүр цайтал хөвөхөд,

	Элчилгүй урт шөнийн

	Эмгэнэл гунигтай агшинд

	Талийсан хүмүүсийн сүнсийг

	Тавьсан газар нь асаадаг

	Сүүмгэр галын туяанд

	Сүүтэлзэн гэрэлтэж гийсэн

	Мөнгөн сарны гэрэлд

	Мөлгөнөн гэрэлтэж гийсэн

	Өчүүхэн ч амьгүй ус

	Өмнө нь цайран байжээ.

	Дүгрэг сарны туяагаар

	Дөлгөөн агаар дүүрч,

	Навсгар шөнийн сүүдэр

	Намаг дээгүүр харлаж,

	Дээрмийн дайны дууг

	Дэлэнч бургуус аялж,

	Газрын багцааг алдуулахаар

	Галт цох шөнгөнөж,

	Булингарт усан дотор нь

	Булай Дагинда амьсгалж

	Галгүй шар нүдээр

	Ганган завийг хараад,

	Орилж муухай гуаглаад

	Огло үсрэн шумбахад,

	Түмэн янзын исгэрэлтээр

	Төвшин нуур цуурайтаж,

	Хөвөө эргийн зэгсэнд

	Хөх дэглий хашхирч,

	Омогт баатар ирснийг

	Олон түмэнд зарлажээ.

	Ийнхүү Хайават аялж,

	Тийнхүү өрнөдийг зорьж,

	Шинэхэн сар шингэтэл

	Шөнөжин тэр аялжээ.

	Алтан нар мандаж

	Араас төөнөх үест

	Өст Мэжисогвоны сууц

	Өнгөт сувдан урц

	Ухаа толгой дээр гялалзан

	Урдаа байхыг үзжээ.

	Ахиад «Урагшаа!» гэж

	Адтай хөлөгтөө хэлбэл.

	Цагаан саргайн дундуур

	Цаглашгүй омголон хөвж,

	Өрнөдийн давирхай нуурын

	Өтгөн шагшуургыг нэвтэлж

	Хөлийг нь усанд хүргэлгүй

	Хөвгүүн Хайаватыг буулгажээ.

	Яргай нумаа шүүрэн,

	Яндгар эргийн элсэн дээр

	Өвдгөөрөө голд нь дарж,

	Өдөт сумаа онилоод

	Сувдан урцны зүг

	Суран хөвчийн хүчээр

	Дуут сумаа тавьж

	Дуулгаварт илч болгоод,

	«Гадаа чинь хүлээнэм!

	Гараад ир, Мэжисогвон!» гэж

	Ирүүл тулаанд, түүнийг

	Идрийн омгоор дууджээ.

	Хунх сувдан урцнаасаа

	Хурдан гарчээ, Мэжисогвон,

	Аймаар бараан царайтай

	Ааглуу догшин дүртэй

	Өндөр сүржин нуруутай

	Өргөн ханхар мөртэй

	Хөлөөс толгой хүртэл

	Хөвчин биеэ зэвсэглэсэн

	Ургаа үүрийн тэнгэр мэт

	Улаан цэнхэр шунхтай

	Заглайн сод өдөөр

	Залаа отго хийсэн

	Хуягт эр Мэжисогвон,

	Хурдан гарчээ, урцнаасаа!

	«Энэ чинь Хайават шив!» гэж

	Элэглэж түүний хашхирахад,

	Амнаас нь гарсан үг

	Аянга мэт нүжигнэж,

	«Хулчгар чи, буц!

	Хурдан оч, эмст!

	Эмээ, Нокомистоо харь!

	Эцгийг нь ялсан шигээ

	Энд чамайг ална» гэв.

	Эмээж огт айлгүй

	Эрэлхэг Хайават хэлсэн нь:

	«Эрдэж бардсан үг,

	Мунхаг тэнэг үгээр

	Муна мэт алахгүй.

	Үргүй хоосон үгнээс

	Үйл хэрэг давуутай.

	Зэвүүн хоосон доогоос

	Зэвт сум эртэй.

	Бардаж хий сагсуурснаас

	Байлдаж үзвэл илүүтэй»

	Алтан наранд үзэгдээгүй

	Агуу тулалдаан эхэлжээ.

	Шившиж тавьсан сумууд нь

	Шидэт сувдан хуягт

	Хад мөргөх шиг халтирч

	Харьж дандаа ойсоор

	Өглөөнөөс үдэш болтол

	Өдөржин тэр тулалджээ.

	Эрдэнийн бээлий Минжикэвон

	Энд нэмэр өгсөнгүй.

	Хар муна Томагаук нь

	Хадыг үйрүүлэх чадалтай ч

	Цагаан сувд хуягийн

	Цагаригийг эвдэж дийлсэнгүй.

	Нар жаргахын өмнөхөн

	Навсайж ноорсон хувцастай

	Урагдаж хагарсан бээлийтэй

	Уртаашаа цуурсан мунатай

	Хорь гучин шархтай

	Хоромсогодоо гуравхан сумтай

	Эцэж цуцсан Хайават

	Эрвэгэр мөчир гишүүнд нь

	Хөвд бахал сагсайсан

	Хөсрийн хожуул дээр нь

	Үхэгсдийн гунигт шаахай

	Үлбэгэр мөөг шарласан

	Дэлбэн галбын үеийн

	Дэрвэгэр нарсны дор

	Урам найдвар алдран

	Уяхан нумаа тулбал

	Увадна тоншуул мэм

	Ухаан түүнд зааж,

	«Урт гэзэгний нь ёзоорт

	Улаан гол нь байдаг юм.

	Зулгүй муу шидтийн

	Зулайг харав!» гэжээ.

	Аюулт шулам Мэжисогвон

	Адуун чулуу шүүртэл

	Сонгомол манан зэвтэй

	Сод сум исгэрч

	Зургар гэзэгний нь ёзоор

	Зулай дунд нь шигджээ.

	Хярмаг цастай нугад

	Хянгараа харвуулсан одос шиг

	Бүргэд зоригт Мэжисогвон

	Бүдэрч хэд ганхжээ.

	Анхны сумны дараа

	Ахиад нэг шуугьж,

	Эхнийхээс улам эрчтэй

	Эгц гүн ороход нь

	Хувилгаан шидтийн өвдөг

	Хулс адил чичрээд

	Хулс адил нугарчээ.

	Хурдан сум ахиад

	Хуйхаа цөм цохиход

	Үхлийн галт мэлмий

	Өмнөө ирснийг үзэж,

	Хорт Погокийн хоолойг

	Харанхуй дундаас сонсжээ.

	Агуу хүчит Мэжисогвон

	Амьсгал, амьдралгүй болж

	Эрэлхэг Хайаватын өмнөх

	Элсэн дээр унажээ.

	Язгуур сайт Хайават,

	Ягаан цуснаасаа аваад

	Нарсан дээр суугаа

	Ногоон тоншуулыг дуудаж

	Саяын гавьяаг нь хөхиүлж

	Сагсгар залааг нь будсанаас

	Увадна тоншуул мэм

	Улаан залаатай болжээ.

	Яргачин шулмыг дарсан

	Ялалтын тэмдэг болгож,

	Эрдэнийн хуягийг нь мултлаа.

	Эр биеийг нь хаяжээ.

	Эзгүй хаягдсан бие нь

	Эргийн элсэнд шигдэж,

	Тал бие нь булагдаж

	Тархи нь ус руу унжжээ.

	Танхай дайчин бүргэд

	Тагшин тагшин эргэлдэж,

	Улам дөлгөөн тойрч

	Уруудан доошоо буусаар гэнэ.

	Өнөөх шулмын урцнаас

	Өдий төдий эрдэнэ,

	Булга, минжний үс,

	Бизон, үений арьс

	Мөнгөн сумт хоромсого

	Мөлгөр сувдыг хурааж

	Хусан завиндаа ачаад

	Хувьтай ялалтын дууг

	Аргил хоолойгоор дуулж

	Ар гэрээ зорьжээ.

	Эмгэн буурал Нокомис,

	Эрэлхэг Квазинд Чайбайабос,

	Улс ард бүгдээрээ

	Угтахаар түүнийг гарч,

	«Алдарш! алдарш! Хайават!

	Агуу Мэжисогвон ялагдлаа!

	Аюулт шуламс дарагдлаа» гэж

	Аялан дуулж бүжиглэжээ.

	Мэм тоншуул өнөд

	Мэдрэл ухаанд нь хоцорчээ.

	Эрхэм түүнийг хүндэтгэж

	Эртэй тулалдаанаа дурсаж,

	Увданын улаан залаа

	Ухаа ягаан өнгөөр

	Гансны толгойг чимж

	Гайхал шулмын хөрөнгийг

	Өнөр олон арддаа

	Өвтэгш хуваан өгчээ.

	X : ХАЙАВАТ ГЭРЛЭСЭН НЬ

	«Эрхэм хөвчтэй нумтай

	Эр, эм хоёр төстэй

	Хөвч нумаа тахийлгавч

	Өөрөө түүнд дуулгавартай

	Хөвч, түүнийг татавч.

	Өөрөө түүнээс салахгүй,

	Хэрэв хоёулаа салбал

	Хэн хэндээ ашиггүй».

	Хайават ингэж бодоод

	Хайрын сэтгэлд энэлж

	Зэрлэг Дакотын орны

	Зэгсэн гуа Миннегагааг

	Уяхан түгшээ найдвараар

	Урьхан сэтгэлдээ санагалзаж,

	Дурсан нэг цөхөрч,

	Дурлан нэг мөрөөднө.

	Ануур болгоомжтой Нокомис

	Анхааруулж Хайаватад хэлсэн нь:

	«Хатан дэлхийгээр эхнэрсэж

	Харийн хүүхэн бүү эр!

	Саахалтын бүсгүй бор ч сон

	Сайхан голомтын гал юм.

	Харийн хүүхний сайхан ч

	Хорвоогийн сар шиг илчгүй

	Алсын од шиг гэрэлгүй» гэж

	Азай буурлын хэлэхэд,

	«Тэжээсэн хайрт Нокомис минь!

	Төрөлх гал минь сайхан ч

	Төгрөг сар илүүтэй,

	Тэнгэрийн од давуутай» гэж

	Золбоот эр Хайават

	Зохистой хариу өгчээ.

	«Цагаан гартай ч хүдэр хүү

	Цадиггүй залхуу хэрэггүй

	Хөл гар нь хөнгөнтэй,

	Хөдөлгөөнтэй эхнэр ав» гэж

	Эмгэн буурал Нокомис

	Эрс, хатуу хэлэхэд нь,

	Хайават хүү инээж,

	Хариу ингэж хэлжээ.

	«Холын Дакот орны

	Хорч өвгөнийг мэднэ.

	Сарнаас тунгалаг бүсгүй

	Саруул тэднийд байдаг.

	Эрхэм тэр бүсгүйг

	Эмбүүл гэртээ авчирна.

	Дуурьсах энэ үйлд чинь

	Дуулгаварт бэр болж,

	Од сарны гэрэл,

	Овоохой урцны гал,

	Ард түмний нар

	Авхай тэр болно» гэв.

	Ануур соргог Нокомис,

	Ахиад хэлснээ давтав!

	Элэг буруутны хүүхэн

	Эмбүүлд минь хэрэггүй!

	Зэрлэг Дакотуудтай бид,

	Зэвсгээр дандаа учирдаг.

	Манай хямрал мартагдаж,

	Махны шарх битүүрээгүй!».

	Хайават хүү мушилзаж

	Хариу ингэж хэлжээ.

	«Тиймээс хүү чинь, би

	Тийшээ явахаар шийдсэн.

	Эсрэг хямралаа дуусгаж,

	Элэгний шархаа эдгээхээр,

	Дакот орон орж

	Дагина охиныг нь гуйна»

	Бөглүү талын намуунд

	Битүү хөвчийн намуунд

	Аглаг хөндий дундуур

	Алсын аянд гарч,

	Өнгөтэй охидын орон

	Өнөр Дакотыг зорьж,

	Далдын шидэт бойтгоороо

	Давааг нэг алхавч,

	Бойтог түүнээс хурдан

	Бодол санаа нь гүйж,

	Зорчих замын хязгааргүй нь

	Зоригт Хайаватад санагдана.

	Тэгтэл аниргүй ойд

	Түрхрэн шуугих сонстож,

	Усан хүрхрээ Миннегагийн

	Урьсан дуу дуулдаж,

	«Дуугай байхыг уриалсан

	Дуулим энэ хоолой

	Хөгжүүн бахтайяа» гэж

	Хөвгүүн Хайават шивнэнэ.

	Сүүдэр гэгээ наадсан

	Сүүмгэр моддын дунд

	Бугын сүргийг үзээд

	Бузгай нэгийг нь сонгож,

	«Алдаж болохгүй шүү!» гэж

	Алангир нумаа шившээд,

	«Онож тусна шүү» гэж

	Оновчит сумаа хурайлбал,

	Үзүүрт сум нь исгэрч

	Үхэр зөгий шиг шигджээ.

	Цаагаа тэр үүрээд,

	Цаашаа алс явжээ.

	Хорч өвгөн үүдэндээ

	Хонгор Миннегагийн дэргэд

	Харвах сумны зэв

	Хас маныг ирлэж

	Охин хонгор нь бодлогошрон

	Орны сэглий сүлжиж,

	Учрах заяа тавилангаа

	Уяхан дөлгөөн санагалзаж,

	Өвгөн буурал эцэг нь

	Өнийн явдлаа дурсана.

	Энэ шигээ сумаар

	Эзгүй хөндийн дунд

	Тураг анг харваснаа

	Турхан галууг унагаснаа,

	Зэвт сум авахаар

	Зэрэгцэн ирж байсан

	Эртний дайчин эрсийг

	Эцэг нь дурсан сууна.

	Ай халаг, дайчид

	Алтан дэлхийд цөөрчээ.

	Эдүгээгийн дайчид гэвэл

	Эмс шиг чалчаа болжээ.

	Өгөөмөр Ожибуэйн орны

	Өндөр сайхан залуу,

	Эсэргэн хаврын сард,

	Эцэг дээрээ, ирснийг

	Овоохой гэрийнхээ хойморт

	Орж хэрхэн суусныг,

	Хумгаа буцахаар гарахдаа

	Хулгай нүдээр харсныг,

	Саруул Миннегага хүүхэн

	Санан бодон сууна.

	Эр зориг, ухааныг нь

	Эцэг нь магтаж билээ.

	Алдарт Миннегага хүрхрээнд

	Ахиад тэр ирэх үү?

	Алмайран бүсгүй бодлогоширч,

	Аймран алсыг ширтэж,

	Ажилч гараа унжуултал,

	Адтай сонор чихэнд нь,

	Сор сор хийх сонстож,

	Саглагар хөвчийн дунд

	Гишгэх чимээ гарч

	Гишүү мөчир шуугьж,

	Агшин зуурын дараа

	Эцэж цуцсан Хайават

	Бүдүүн цаа үүрсээр

	Бүсгүйн өмнө иржээ.

	Ануухан өвгөний харц

	Айлчин залууг ширвээд,

	Анчин Хайаватыг танимагц

	Ажлаа хурдан орхиж,

	Сумаа тавьж босоод

	Сууцдаа орохыг урьжээ.

	«Хайават чи мэнд яв» гэж

	Хайрт өвгөн хэлжээ.

	Охин Миннегагийн өмнө

	Олзоо мөрнөөс буулгаж

	Ханилах түүний өмнө

	Харвасан бугаа тавихад

	Өтгөн хөмсгөө өргөж

	Өхөөрдсөн огцом үгээр,

	«Хайават чи мэнд яв!» гэж

	Хайрт бүсгүй нь ерөөжээ.

	Уулын бугын арьсаар

	Уужим урц бариад

	Эд хогшлоор дүүргэж

	Эрхэм шүтээн бурхдаа

	Хаана яанагүй зуржээ.

	Хаалганы нь өндрийг хэлбэл,

	Өндөр Хайават орохдоо

	Өчүүхэн төдий бөхийж,

	Толгойныхоо чимэг өдөөр

	Тотгыг нь нэг шүргэжээ.

	Авхай Миннегага босож

	Ажлаа хойш нь тавиад

	Унд хоол бэлдэж

	Ус голоос барьж

	Цэвэр далдуугаар хийсэн

	Цэнгэг устай цулхан,

	Идээ хоолтой хотгоо

	Ичингүйрэн байж бариад,

	Айлчинтай аавынхаа ярилцахыг

	Анхаарч сонсохоор суувч,

	Бүх яриа хөөрт

	Бүсгүй ер орсонгүй.

	Өнчин Хайаватыг бойжуулсан

	Өндөр настай Нокомис,

	Найз нөхдийн нь тухай

	Наргиант хөндийн намжим

	Амгалан Ожибуэй нутгийн

	Аз жаргалын тухай,

	Зүүрмэглэж байгаа мэтээр

	Зүйрлэшгүй тэр сонсжээ.

	«Олон жилийн дажин,

	Осолтой тэмцлийн эцэст

	Ожибуэй, Дакотын сууринууд

	Одоо энхжээд байна» гэж

	Эхэлсэн үгээ дуусгаад

	Эцэст нь Хайават аяархнаар

	«Эв энхээ бэхжүүлж,

	Энэ холбоогоо зузаатгаж,

	Өнөд найрамдахын тулд

	Өнгөт охиноо над өг!

	Миннегагаа манайд илгээж,

	Миний эхнэр болго» гэжээ.

	Хариу хэлэхийн өмнө

	Хашир өвгөн бодлогошрон

	Гансаа дуугай сорж,

	Ганган айлчны зүг

	Бардам омогтой харж,

	Бас охиныхоо зүг

	Энэрэн хайрлан ширтэж,

	«Энэ бол Миннегагийн хэрэг!

	Чи яах вэ, Миннегага?» гэж

	Чин шударга асуужээ.

	Бүсгүй Миннегага ичингүйрэн

	Бүр сайхан боллоо.

	Золбоот Хайаватын хажууд

	Зовсхийн тэр бөхийхдөө,

	Энхрий царайгаа улайлган

	«Эр минь, чамтай явна!» гэв.

	Ийнхүү Миннегага шийдлээ!

	Зэрлэг, Дакот орноос

	Зэгсэн сайхан бүсгүйг

	Тийнхүү Хайават авлаа!

	Эцэг өвгөнөө ганцаарыг

	Эмбүүл урцанд нь үлдээгээд,

	«Ай Миннегага минь чи.

	Аяндаа сайн яваарай!» гэж

	Холын холоос хашхирсан

	Ховор олон хүрхрээ.

	Алдарт Миннегага хүрхрээг

	Ардаа тэд орхилоо.

	Өвгөн тэднийг явуулаад

	Өнгөт наранд сууж,

	Ажил үйлдээ дарагдан

	Аман дотроо бувтнаж,

	«Энэ дээ, охин үр

	Энхрийлж бүүвэйлж өсгөөд

	Түшиж тулна гэтэл,

	Түмний газраас ирсэн

	Харь залуу лимбэдэн,

	Хамаг суурин хэрж,

	Авхаалжит бүсгүйг шилээд

	Авч одох нь тэр» гэв.

	Хөндий, уул толгод

	Хөвч халилаар аялах

	Алсын зам тэдэнд

	Аятай зугаатай байжээ.

	Амрагаа ядраахгүйн тул

	Аяархан Хайават явавч,

	Цаг мөч ч нисэх шиг

	Цаглашгүй хурдан өнгөрнө.

	Танхил бүсгүйгээ тэвэрч

	Таргил ус гатлахад

	Өлзийт тэр янаг нь

	Өднөөс хөнгөн санагдана.

	Харанхуй хөвчид тэр,

	Харгуй зам засаж,

	Одот шөнө ирэхэд

	Овоохой гэр барьж,

	Навчин дэвсгэр засаж

	Нарсны хуурай боргоцойгоор

	Орох хаалган дээр нь

	Очит түүдэг асаана.

	Өргөн хөндий, хөвчөөр

	Өнөд тэнүүчилдэг салхи,

	Мань хоёртой аялж,

	Маш соргог одод

	Амгалан нойрыг нь манаж,

	Алиа саарал хэрэм

	Аварга царсан дээрээс

	Ажигч сэргэлэн нүдээр

	Амраг хоёрыг ажиж,

	Аймхай цагаан чандага

	Мөр замаас нь зугтаж,

	Мөчрийн цаана цомцойгоод

	Эмээсэн сонирхсон харцаар

	Эл нүхнээсээ ширтэнэ.

	Алсын зам тэдэнд

	Аятай зугаатай байжээ!

	Энхийн баяр жаргалын,

	Эгшигт сайхан дууг,

	Шувуу бүхэн хангинуулж,

	Шулганан дуулж байжээ!

	«Хайртай янаг гэргийтэй

	Хайават чи золтойёо!» гэж

	Овейса шувуу дуулав.

	«Мэргэн ухаант нөхөртэй

	Миннега чи золтойёо!» гэж

	Опечи шувуу дуулав.

	Навчит моддын сүүдрийг

	Нарны илч нэвтэлж,

	«Хорсол хилэн харанхуй,

	Хосгүй дурлал нар,

	Харанхуй гэрэлтэй наадна.

	Хайр дурлалыг ерөөнө.

	Ай хүүхдүүд минь сонс!» гэж

	Айлдаж урьхнаар хэлнэ.

	Мөнгөн сар шөнөжингөө

	Мөчирт овоохойн үүдээр

	Сүүдэрт урцны нь гүнийг

	Сүүмгэр далдуур гийгүүлж,

	«Шөнө, өдөр түгшүүртэй!

	Шөрмөст эрс захируун!

	Эхнэр хүүхэн дуулгавартай»

	Эрхэм Миннегага хүлцгэнэ.

	Хүүхдүүд минь, хүүхдүүд минь!» гэж

	Хүүхэмсэг сар шивнэнэ.

	Тэд ингэж харьсан юм.

	Тэгж Хайават Нокомистоо

	Зээгүй эмсийн орноос

	Зэрлэг Дакотын нутгаас

	Халамжит Миннегагааг аваад

	Харьж гэртээ ирсэн юм.

	Овоохой гэрт нь Миннегага

	Орой үдшийн гал,

	Од сарны гэрэл

	Олон ардын нар

	Ийм л хайртан нь болжээ.

	XI : ХАЙАВАТЫН ХУРИМ

	Хулсан лимбэний аяар

	Хувьтай саруул Иенадиззи,

	Хэцүү эр По-Пок-Кивис,

	Хэрхэн бүжиж цэнгэснийг

	Хөөрхөн ааштай Чайбайабос,

	Хөөмэй сайт Чайбайабос,

	Халуун хайрын дууг

	Хангинатал хэрхэн дуулсныг,

	Хурим найрыг наргиантай,

	Хурсан олныг цэнгэлтэй,

	Өдөр мөчийг зугаатай

	Өнгөрөөж өгөхийн тулд

	Гайхуулах ярих талаар

	Гайхам авьяастай Ягу,

	Үлгэр хэрхэн ярьсныг

	Өгүүлж энд дуулъя!

	Хурмастаас унасан Нокомис

	Хуримын дээдийг төхөөрчээ.

	Сав манжийн нь цунхан

	Саруул гялаан далдуу.

	Халуун хоолны нь халбага

	Хар гялаан эвэр.

	Төр хуримдаа урьсны

	Тэмдэг бэлгэ болгож,

	Улс олон хөршдөө

	Удын навч илгээжээ.

	Үзэмжит нарийн хувцас,

	Үсний сор, өд сөд,

	Сондор хүзүүвч эдэлж

	Солонгон шунх тавьсан

	Түмэн олон хөрш нь

	Тэр өдөр иржээ.

	Цугаараа, хуримын эхэнд

	Цурхай хилэм идэж,

	Бугын борцны дараа

	Бух гөрөөсний тархи,

	Хярын гөрөөсний гуя,

	Хязаалан бухын далан,

	Шишийн гурилын бин,

	Шинэхэн тутарга иджээ.

	Баярласан Нокомис, Миннегага

	Баатар эр Хайават,

	Зочдыг дуугай хүндэлж

	Зоог хоол идсэнгүй.

	Зууралдуу ажилсаг Нокомис

	Зууш хоолны дараа

	Хадын чулуу гансаа

	Халиун тулмаас гаргаж,

	Урд зүгийн тамхи,

	Удын улаан холтос,

	Үнэрт өвстэй холимог

	Үйрмэг тамхиар дүүргэв.

	Тэгээд эмгэн Нокомис

	Танхил По-Пок-Кивистээ:

	«Хурим найрыг наргиантай

	Хурсан олныг цэнгэлтэй

	Өдөр мөчийг зугаатай

	Өнгөрөөж өгөхийн тулд

	Ядуусын наргиант бүжгийг

	Яруу сайхан бүжээч!» гэв.

	Саруул гуа По-Пок-Кивис.

	Санах бодох юмгүй

	Бух уралдаан зугаа

	Бүжиг наадамд гавшгай,

	Онц хэцүү тоглоомд ч,

	Ов самбаа ихтэй

	Хөгжих наргих дуртай

	Хөхиүн дүрсгүй Иенадиззи,

	Хуралдсан олны дунд

	Хурдан гэгч бослоо.

	Залхуу, аймхай, тоглоомч

	Замаа алдсан хүнд

	Залуу По-Пок-Кивис,

	Завтай эмс охидын

	Зүрх сэтгэлийг булаасан

	Зүйрлэшгүй Иенадиззи,

	Тоглоом тохуу хочийг

	Тоож үл хайхарна.

	Тойгон хунгийн өдийг

	Толгой дээрээ намируулж,

	Зарааны өргөстэй чимгийг

	Завсар зайгүй хатгасан

	Сорлосон үен эмжээртэй,

	Сорсон цагаан хувцастай,

	Өсгийдөө үнэгний сүүл,

	Өтгөн цацаг зүүлттэй,

	Зүү шүрэн чимэгтэй

	Зүрэн бойтог өмсөж,

	Гартаа ганс тамхи,

	Ганган дэвүүр барьжээ.

	Гоёж дэгжин хувцасласан

	Гоо По-Пок-Кивисийг үзвэл,

	Хүрэн бор царайгаа

	Хөх, шар, улаан,

	Содон содон будгаар

	Солонготон туяартал будаж,

	Бүсгүйн үс шиг хагалбартай

	Бүдүүн гэзгээ тосолж,

	Анхилуун өвс, навчийг

	Аясыг нь дагуулан сүлжжээ.

	Бөхөлзсөн олны аялгаар

	Бөмбөр лимбэ дуугарч,

	Гайхам сайхан бүжгээ

	Гайхал тэр эхэлжээ.

	Навчит моддын дунд

	Наранд гарч, сүүдэрлэж,

	Ирвэс мэт гэтэж

	Ихэмсэг сүржин эхэлснээ

	Эрчлэн эрчлэн хурдалж

	Ээрүүл мэт эргэлдэж

	Урц тойрон үсэрч

	Улсын дээгүүр харайж,

	Салбан салбан эргэлдэж

	Салхи шороо босгов.

	Дээд нуурын хөвөөгөөр

	Дээш доошоо харайж,

	Ганган элсэн дээгүүр

	Галзуу мэт цовхорч,

	Дэгжин зүрэн бойтгоороо

	Дэлхий донсолтол дэвслэхэд нь

	Шуугьсан салхи дошгирон

	Шуурга болон дэгдээд

	Элс исгэрэн оволзож

	Эзгүй говийн угалз шиг

	Усны эрэг толгодыг

	Улаан элсээр бүрхжээ.

	Ядуусын бүжгийг тэгж

	Ялгуусан По-Пок-Кивис дуусгаад,

	Эрхэм зочдын дунд

	Эгж дахин суугаад,

	Амгалан тайван инээмсэглэж

	Алд дэвүүрээр дэвлээ.

	Цогтой бүжигчний дараа

	Цовоо Чайбайабосод хандаж.

	«Хурим найрыг наргиантай,

	Хурсан олныг цэнгэлтэй

	Өдөр мөчийг зугаатай

	Өнгөрөөж өгөхийн тулд

	Дурлал хайрын дууг,

	Дуулж өгөөч!» гэв.

	Ялгуусан сайхан Чайбайабос,

	Янаг хайрын дууг

	Яриагүй догдолсон хоолойгоор

	Яруу сайхан дуулахад

	Цөм Хайаватыг ширтэж,

	Цөм Миннегагааг харжээ.

	«Онэвэ! Хонгор минь сэр!

	Ойн цэцэгхэн шүү чи минь!

	Дуулим нугын шувуухай,

	Дуучин шувуухай шүү, чи минь!

	Саруулхан зүрийн харц чинь

	Сартай үдшийн хөндий дэх

	Саргайн урьхан шүүдэр шиг

	Санаа бодолд тодхон шүү!

	Навчис унах сарны

	Намаргат үүрийн гэгээний

	Анхилуун цэцгийн амьсгал шиг

	Амттай шүү, амьсгал чинь

	Намуун шөнийн саранд

	Нахиа, нар луу тэмүүлэх шиг

	Ариун сайхан зүрхээрээ

	Амраг хонгортоо тэмүүлдэг үү? би

	Тунгалаг гүзээлзгэнэ саранд

	Туяхан мөчир дуулах шиг

	Онэвэ, чамайгаа бахархаж

	Омголон зүрх минь цохилдог шүү.

	Халамжит чинийхээ гуниглахад

	Харласан үүлний сүүдэр

	Харгил голыг нөмрөх шиг

	Халуун сэтгэл минь барайдаг шүү.

	Алиа чинийхээ инээмсэглэхэд

	Алтан долгио гялалзаж

	Алсын салхинд мяралзах мэт

	Ахиад зүрх минь цохилдог шүү.

	Ус, газар тэнгэр

	Инээмсэглэн гялалзаж л байг

	Урьхан хонгороо үзэхгүй бол

	Инээж би ч чадахгүй.

	Дотнын чамтайгаа хамт шүү, би

	Догдолсон зүрхийг минь үз л дээ.

	Олиггүй нойрноос сэрээч дээ!

	Онэвэ! Хонгор минь сэрээч дээ

	Ялгуум Чайбайабос ингэж

	Янагийн дууг дууллаа.

	Саймсрах, ярих дуртай

	Сайрхуу өвгөн Ягу,

	Эрхэм зочид хэрхэн

	Эгшигт дууг бахдахыг

	Атаархан чагнаж сууснаа

	Адтай зочдын хөдөлгөөн

	Алаг нүдний харцаар,

	Амтат үлгэр хэлэхийг,

	Аргагүй худал туужийг

	Аялан хуучлахыг хүлээж,

	Тэсэж ядан байгааг

	Тэрхэн дор нь мэдэж гэнэ.

	Ягу минь сайрхуу шүү!

	Яггүй адал явдал

	Яриагүй эрэлхэг үйлд

	Ягу үргэлж орсон

	Дам хүнээс сонсоогүй,

	Дандаа үзсэн байдаг шүү!

	Хэрэв Ягу-г сонсвол,

	Хэрэв Ягу-д итгэвэл,

	Эрэлхэг Ягу шиг харваач

	Энэ дэлхийд байхгүй

	Түүний үгээр болбол

	Түүнээс олон гөрөөс,

	Түүнээс олон загас,

	Түүнээс олон минж,

	Авлаж алсан хүн

	Алтан дэлхийд байхгүй.

	Хэн тосгонд хурдан бэ?

	Хэн хол самардаг вэ?

	Хэн, зоригтой шумбадаг вэ?

	Хэн, дэлхийг хэрж

	Хэмжээгүй гайхамшгийг үзсэн бэ?

	Хэлээд яах вэ, Ягу л биз!

	Саймшрах ярих дуртай,

	Сайрхуу өвгөн Ягу л биз.

	Ардын дуунд Ягу нэр

	Аман зохиол болсон шүү!

	Ав хоморгоос ирсэн

	Анчин эр сайрхвал,

	Дайны талбараас буусан

	Дайчин эр сагсуурвал,

	«Бага Ягу гарлаа!

	Бас Ягу гарлаа л» гэнэ.

	Бургас далдууны үндсийг

	Бугын шөрмөсөөр уяж,

	Өчүүхэн хүү Хайаватад

	Өлгий бэлдсэн хүн нь

	Өвгөн Ягу юм шүү дээ.

	Цавуудаж нум хийх,

	Царсаар сум хийх,

	Арга барилыг түүнд

	Анх заасан хүн шүү дээ.

	Саймсрах ярих дуртай,

	Сайрхуу өвгөн Ягу,

	Элдэвтэй өвгөн Ягу

	Эгээ л ийм хүн дээ гэнэ.

	«Хурим найрыг наргиантай

	Хуралдсан олныг цэнгэлтэй

	Өдөр мөчийг зугаатай

	Өнгөрөөж өгөхийн тулд

	Хамгийн сонин үлгэрээ

	Халамжит Ягу яриач!» гэж

	Хөгшин Нокомисын хэлэхэд

	Хөгжүүн Ягу угтаж

	«Үдшийн цолмоноос буусан

	Үнэн шидэт Оссэогийн

	Соньхон туужийг өнөө,

	Сонсох болно, та нар!» минь.

	XII : ҮДШИЙН ЦОЛМОНЫ ХҮҮ

	Намдуу дөлгөөн усан дээр

	Нар хэвийж байна уу даа?

	Эсвээс шархтай Нал дэглий

	Эвлэг дөлгөөн хальж

	Далавчнаасаа дусалсан цусаар

	Давлагаа долгиог будаж,

	Улаан жигүүрийнхээ өнгөөр

	Ус агаарыг гялбаав уу?

	Гитчи-Гюмийн усанд

	Гэгээн нар шингэж

	Тэнгэрийн хаяа минчийж

	Тэнгисийн ус улайжээ.

	Үгүй, Нал дэглий хөвж,

	Үелзсэн усанд шумбаж,

	Дорвиот жигүүрээ дэлгэн

	Долгиог усаар буджээ!

	Үдшийн цолмоны гал

	Үнэгэн харанхуйд сүүмэлзэж,

	Үрчгэр тэнгис дээр асжээ.

	Үгүй, амьдралын эзний,

	Ханхар цээжний сондор,

	Харанхуйн дунд цайрч,

	Оройн харанхуй дээгүүр

	Онгон савдаг явна гэнэ.

	Өвгөн Ягу бахдан

	Өрнөд рүү удаан ширтээд,

	«Үдшийн одны галыг,

	Үнэн ариун галыг

	Үзэж тануус харагтун!

	Үдшийн одноос буусан

	Сод шидэт Оссэогийн

	Соньхон домгийг сонсогтун!»

	Эрт урьдын цагт

	Эгэл жирийн хүмүүс,

	Бурхан тэнгэр хоёрт

	Бузгай ойр байхад

	Туяхан уд шиг ганхсан,

	Тунгалаг сайхан царайтай

	Арван хөөрхөн охинтой

	Анчин эр байж гэнэ.

	Олон охидын нь манлай

	Отгон Овини байжээ.

	Эрэлхэг дайчин эрстэй

	Эгч нарынхаа гэрлэхэд,

	Харин ганцхан Овини

	Ханилах эрийг олсонгүй.

	Уур зан түргэнтэй

	Уйтгар гуниг ихтэй

	Дуу шуу цөөхөнтэй

	Дуулим залуу Овини,

	Залуу сайхан эрсийг

	Зад дооглон хөөсөөр,

	Эрэмдэг зэрэмдэг Оссэотой

	Эцсийн эцэст ханилжээ.

	Үргэлж хэрэм шиг ханиадаг.

	Үгээгүй өвгөнтэй нийлжээ

	Гэвч Оссэогийн зүрх

	Гэгээн залуу билээ л

	Оройн одноос буусан,

	Онгон цолмоны хүү,

	Янаг хайрын одны

	Ялгуусан хүү билээ л

	Цолмоны өнгө гэрэл

	Цог заль, ид шид,

	Оссэойн цээжинд тул

	Оюуны нь үгээр гялалзана.

	Оргилсон хайр дурлалаа,

	Овинид няцаалгасан эр,

	Эрвэгэр дэрвэгэр өдтэй

	Эрээн мяраан будагтай,

	Ганган сондортой Иенадиззи,

	Галтай Овинийг шоолоход,

	«Оссэойтой жаргалтай над

	Олиггүй элэг доог,

	Янзын сондор тань

	Ямар хамаа байна!» гэж

	Бүсгүй тэр хариулна.

	Бүрхэг харанхуй үдэш,

	Эгч дүүс цөмөөрөө

	Эр нөхрүүдийнхээ хамт

	Наргиант хуримын зүг

	Нахилан алхах үед,

	Хонгороо дагуулсан Оссэо

	Хойноос нь дуугай гэлдэрчээ.

	Хошигнон яваа саднуудаа

	Хоёулаа дуугай дагажээ.

	Орох нарны зүг

	Оссэо, бишрэн гөлөрч,

	Үл мэдэг анивалзсан

	Үдшийн одны гал руу

	Дурлал хайрын од руу

	Дурандан харж зогсоод,

	«Ай, Шовэннэшин, Ноза!

	Ай, эцэг минь хайрла» гэж

	Аяархан шивнэж хэлэхийг нь

	Атаат эгч нар нь сонсжээ.

	«Энэний үгийг сонсов уу?

	Эцгээсээ нэг юм гуйлаа!

	Хөсөр нэг бүдэрч

	Хүзүү булгалахгүй яваа нь

	Даан ч харамсалтай» гэж

	Даажигнаж өхүйнхээ хэлэхэд

	Охин дүү нар нь цөм

	Олиггүй чанга инээжээ.

	Харанхуй хөвчийн гүнд

	Хар салхинд унаж,

	Хаг хөвдөд дарагдаж

	Халц холц ялзарсан

	Хонгил том нүхтэй

	Ховор царс дайралджээ.

	Оссэо, түүнийг үзмэгц

	Онц гунигтай хашхираад,

	Дархи модны хонгилд

	Дарий үсрэн оржээ.

	Өтгөр муухай өвгөн,

	Өнөөх хонгилд орсон бол

	Гунхсан сайхан биетэй

	Гуа залуу гарчээ.

	Идэр насны сайхан нь

	Ингэж Оссэод ирэхэд,

	Харин түүний эхнэр

	Хачин муухай болжээ.

	Эрүү өвдөг нийлсэн

	Эцэнхий эмгэн болоод,

	Бөх таяг тулж

	Бөгтгөнөн түүний явахад

	Олон эгч нь дооглож

	Олиггүй чанга инээжээ.

	Оссэо огт инээсэнгүй,

	Овини хүүхнээ хаясангүй.

	Өвлийн царсны навч мэт

	Өгөр дааж харласан

	Үрчгэр гарыг нь барьж,

	Үнэн хайрын үгээр

	Хонгор найз Нинимуша,

	Хосгүй янаг минь гээд

	Оройн Цолмонд зориулж

	Ойд барьсан овоохойд

	Найз түүнтэйгээ ирж

	Найрын ширээнд суужээ.

	Оссэо, хурим дээр

	Оюун бодолд дарагдаж,

	Олны наргиан дунд

	Онц гунигтай суужээ.

	Зууш хоол барилгүй

	Зугаат ярианд оролгүй

	Өөрийн Овинийг нэг

	Өөдөө оддыг нэг,

	Харанхуй гунигт нүдээр

	Харан харан суужээ.

	Алс холын одноос

	Агаар тэнгэрийн гүнээс

	Намуухан шивнээ гарч,

	Нам дөлгөөн сонсогджээ.

	«Амраг хүү минь ээ! чи

	Ангир үр минь ээ! чи

	Хар хорын хүч,

	Хазаарлаж байлаа, чамайг.

	Одоо тэр тавигдлаа!

	Оссэо минь нааш ир!

	Урдаа байгаа идээг,

	Увдис шидтэй идээг

	Урьдын ерөөлт идээг,

	Ууж ид, хүү минь!

	Идэнгүүт савдаг болох

	Ид шидтэй юм шүү дээ!

	Энэ тогоо, пялнууд чинь

	Эгэл савууд биш юм шүү!

	Цар ихт тогоо чинь

	Цагаан мөнгөөр гялалзаж,

	Цавчмал модон пял чинь

	Цагариг сондор болж,

	Гал цог мэт гэрэлтэж,

	Ганган дуун мэт туяарна.

	Хүчир ажлын нухлал,

	Хүлээс хараал тавигдаж,

	Эмс охид цөмөөрөө

	Элдэв шувуу болж,

	Оройн үүлс дэх

	Орох нарны туяа

	Оддын гэрлээр гялалзана» гэж

	Огторгуйгаас шивнэсэн хоолой,

	Зөвхөн Оссэойн мэдэх

	Зөнчийн хэлээр ярихад

	Шугуй хөвчийн гүнд

	Шувуу шулганах адил

	Өрвөгөр Вавонэйса уйлах шиг

	Өрөөл бусдад сонсогджээ.

	Гэтэл урц чичирхийлэн

	Гэнэт ганхан хөдлөхөд

	Агаарт хөөрч гарснаа

	Айлчид даруй мэджээ.

	Тужийн нарсны харанхуйд,

	Туяарсан оддын зүг

	Ургац овоохой нисэж

	Ургаа мөчрүүдийг өнгөрөхөд

	Нарийн зууштай пялнууд

	Нал эрдэнэ шиг туяарч,

	Хөх шавар тогоонууд нь

	Хөхүүл мөнгө болж,

	Эмбүүлийн олон багана

	Эгнэсэн мөнгөн саваа шиг

	Эрхсийн гэрэлд гялбалан

	Эгэл жирийн дээвэр нь

	Цох хорхойн далавч шиг

	Цогтой сайхан гялалзжээ.

	Оссэо, ийш тийшээ

	Орчин тойрноо харахад

	Хадам эгч базууд нь

	Хар тодол, хөндий,

	Ятга шаазгай зэрэг

	Янзын шувууд болчхоод,

	Эрвэн дэрвэн нисэж

	Элдвээр жиргэн шагширч,

	Өд сөдөө зулгаан

	Өнгө гэрлийг нь янзалж,

	Дэгжин сайхан сүүлээ

	Дэвүүр мэт дэлгэжээ.

	Эрүү өвдөг нийлсэн

	Эцэнхий эмгэн хэвээрээ

	Ор ганцаараа хоцорсон

	Овини гунигтай суухыг

	Оссэо хүү хараад

	Оддын зүг ширтэж,

	Унасан царсны дэргэд

	Урьд хашхирсантайгаа адил

	Уй цөхрөлийн дуугаар

	Уйтгартай нэг хашхирвал,

	Заяат хүүхний нь үзэмж

	Залуу нас эргэж,

	Үрчгэр навтас нь гуужин,

	Үений арьс болж

	Мөн таяг нь гялалзан

	Мөнгөн гуурс болжээ.

	Агаарын тунгалаг урсгалаар

	Алсын үүлсийг гэтэлж,

	Овоохой гэр нь ниссээр,

	Оройн одонд хүрч,

	Хялаа цас хялаа дээр

	Хатсан навч гол дээр

	Даливсны үр усан дээр

	Дайвалзан буух шиг буужээ.

	Орог саарал үстэй,

	Огцом тунгалаг харцтай,

	Оссэойн эцэг инээмсэглэн

	Одтой хүүгээ угтаж,

	«Алаг цоог шувуутай

	Аштай энэ чингэлгээ

	Овоохойн үүдэнд уя!

	Оссэо хүү минь!» гэжээ.

	Шилтгээн овоохойн үүдэнд

	Чингэлэгтэй шувуудаа өлгөөд

	Эхнэр Овинийн хамт

	Эцгийн гэрт ороход,

	Үдшийн цолмоны эзэн,

	«Үр Оссэо минь ээ! гэж

	Эгээрэл хүслийг чинь би

	Энэ холоос сонсож,

	Ижилгүй гуа үзэмж,

	Идэр сайхан насыг чинь

	Эгүүлж чамд өгөөд

	Элэглэн дооглож байгаа

	Эгч дүүс хэдийг чинь

	Эр нөхрүүдийн нь хамт

	Эрээн мяраан өдтэй

	Элдэв шувуу болголоо!

	Эрэмдэг зэрэмдэг дүртэй

	Эцэнхий энэ өвгөнд

	Өнөд залуугийн зүрх

	Өгөөмөр урин зүрх

	Мэгдэн цохилж байгааг

	Мэдсэн хүнгүй байхад,

	Овини ганцаараа ойлгож,

	Оссэо чамайг үнэлсэн шүү!

	Цолмон одны зүүхэнтэй

	Цог шиг гялалзсан одонд,

	Бага залуу чамайг

	Барвагар өвгөн болгосон

	Атаа хорслын савдаг

	Албын Вебино суудаг.

	Бошгот түүний туяанаас

	Болгоомжилж яв хүү минь.

	Дайсны тэр туяа

	Далдын шидэт сум шүү!» гэв.

	Оссэо, эцгийн хамт

	Оройн одон дээрээ

	Эв эетэй, өнө удаан

	Энх тунх суужээ.

	Хүрээ овоохойн үүдэнд

	Хүж мөнгөн тавиур дээр

	Тортой шувууд, өнө удаан

	Тогшин дэрвэн дуулжээ,

	Эхээ дуурайсан царайлаг.

	Эцгээ дуурайсан ясархаг,

	Орь сайтай хүүг

	Оссэогийн гэргий төржээ.

	Сар жил өнгөрөхөд

	Саруул жаал бойжиж,

	Нуган хүүдээ эцэг нь

	Нум саадаг төхөөрч,

	Нагац хүргэдээ харваж

	Наргин зугаалаг гэж,

	Бүхээгт шингэлгээ нээж

	Бүх шувууг гаргажээ.

	Энд тэндгүй эргэлдэж.

	Эрх чөлөө, жаргалын

	Эгшигт сайхан дуугаар

	Эргэн тойрныг дүүргэтэл,

	Хөвүүлэй жаал анчин

	Хөвчит нумаа сойж,

	Үнгирэг сумаа тавихад

	Үхлийн шарх олсон

	Содон өнгөт бялзуухай

	Соргог мөчрөөс унажээ.

	Идэрхэн тэр, шувуу биш,

	Үйлт суманд өртсөн

	Үзэмжийн бүсгүйг үзжээ!

	Ид гэдэг энэ дээ!

	Анхилуун бүсгүйн цус

	Ариун гарагт дусангуут

	Увдис шид тавигдаж

	Урамтай эрэлхэг жаал,

	Далдын нэг хүчинд

	Далан дээрээсээ шүүрүүлэн.

	Тэнгэрийн зайг туулж,

	Тэмээн үүлс рүү орж,

	Агуу тэнгисийн дундах

	Арал дээр бууснаа мэджээ.

	Намрын эсэргэн сард

	Навч намаа унах шиг

	Шувуун сүрэг хойноос нь

	Шуугин нисэн унаж,

	Мөнгөн шувуу нуруутай

	Мөлгөр дээвэртэй урц,

	Номхон Оссэо, Овинийг

	Ногоон арал дээр авчирчээ.

	Жигүүртэн шувууд нь ирээд

	Жирийн хүмүүс болж,

	Өндөр нуруугаа ололгүй

	Өчүүхэн одой Пок-Вэжисүүд

	Хадан асгат арлын

	Хайргат эргийн орчимд

	Онгон зуны үдэш

	Оройн одны гэрэлд

	Одой тэд, бүжгээ

	Одоо хэр хийсээр гэнэ.

	Өнтэй зуны үдэш

	Өргөө гэр нь гялалздаг шүү!

	Тэнгисийн загасчид хааяа

	Тэдний яриаг сонсож,

	Бүгээн оддын гэрэлд

	Бүжгээ хийхийг нь хардаг шүү!»

	Хөгжилтэй гайхамшигт үлгэрээ

	Хөгшин Ягу төгсгөөд,

	Омог бардам харцаар

	Олон зочдыг харж,

	«Бадарсан сэтгэлтэн гэж бий

	Баттай танигдахгүй хүмүүс ч бий!

	Нэлээд хэдийг нь мэднэ.

	Нүд шүдээ үзүүрлэж,

	Инээдэм доог хийгсэд

	Инээж ханиахын өмнө

	Эрхэм Оссэогийн тухай

	Эргэцүүлж бодвол зүгээр!» гэв.

	Гав гайхсан зочид,

	Галтай туужийг нь магтаж,

	Ярьсан түүнийг сайшааж,

	«Ягу маань Оссэо гэж үү?

	Хадам хүргэд нь бид гэж үү?» гэж

	Харилцан биесээсээ асууж,

	Энэний дараа Чайбайабос,

	Эгшигт дуугаа аялж,

	Алкокин хүүгээ мөрөөдсөн

	Амраг бүсгүйн дууг,

	Уяхан гунигт дарагдан

	Уянгатай сайхан дуулав!

	«Амраг хонгор юүгээн,

	Алкокин юүгээн хүсэж,

	Амраг түүнээ мөрөөдөх

	Ая аа, над зовлон юм,

	Ай хагацахын цагтаа

	Ариун сондор дурсгасан юм.

	Цайлган хонгор Алкокин минь,

	Цасан сондор өгсөн юм.

	— Эрхэм чамтайгаа явна гэж

	— Эх нутагт чинь очно гэж

	Амраг хонгор Алкокин минь,

	— Ай, хамт явъя гэсэн юм,

	Амраг хонгор Алкокин минь,

	Ай, төрсөн сайхан нутаг минь

	Хол шүү гэж хэлсэн юм би,

	Хол шүү гэж шивнэсэн юм би.

	Эргэж түүнийг харсан юм би.

	Энгүй гунигтай харсан юм би,

	Амраг хонгор Алкокин минь

	Алаг нүдийг минь харсан юм.

	Уд модон дор ганцаараа

	Уйланхай уд модон дор зогсоод,

	Амраг хонгор Алкокин минь

	Ариун нулимсаа дуслуулсан юм.

	Амраг хонгор юүгээн

	Алкокин юүгээн хүсэж

	Амраг түүнээ мөрөөдөх,

	Аяа, над зовлон юм»

	Ингэж хуримаа хийлээ;

	Ижилгүй тэр хурим дээр

	Хөнгөн По-Пок-кивис бүжиглэж,

	Хөгжилтэй Ягу хуучилж,

	Уяхан Чайбайабос дуулж,

	Уянгат дуугаар төгсгөөд,

	Хуримд ирсэн зочид

	Хувьтай хоёрыг орхиж,

	Харанхуй шөнийн нөмрөгт

	Хайават, Миннегага хоцорчээ.

	XIII : ГАЗРЫН ЕРӨӨЛ

	Тансаг Ожибуэй нутгийн

	Тавтай амгалан өдрүүд,

	Хайр, баяр, жаргал,

	Хайаватын тухай дуул!

	Үхээрийн сүх, бялууг

	Үүрд газар булж

	Алалдааны уриа мартагдан

	Ард олон амаржжээ.

	Анчин цагаан завь

	Амар жимэр дархалж,

	Эв, эвийд хавхаа

	Эмээл айлтгүй тавьж,

	Агнуурын загас жараахайг

	Айлтгүй гувших болжээ.

	Хамаг эмс охид

	Хардах сэрдэхийг мартаж,

	Ургамлын шүүс цуглуулж,

	Ургаа тутарга түүж,

	Ангийн арьс элдэж,

	Амгалан ажиллах болжээ.

	Өлзийт суурины орчимд

	Өнтэй нуга ногоорч,

	Гялалзсан урт өдтэй

	Гялгар шар гэзэгтэй,

	Эрдэнэ мондамин соёолжээ.

	Эсэргэн хаврын уринд

	Эмс газар сэндэлж,

	Шимтэй хөндийн хөрсөнд

	Шиш түүнийг суулгажээ.

	Эетэй намрын уринд

	Эмс охид, түүний

	Шар нөмрөгийг нь тайлж,

	Шанх өдийг нь тасалжээ.

	Тариа тарилтын дараа,

	Цэлмэг ухаант Хайават

	Танхил гэргийдээ хандаж,

	Цэцэн зөвлөгөө өгчээ.

	«Энэ шөнө чи,

	Шиш тарьсан газраа

	Шидэт цагаригаар тойрч,

	Гарз гайг даран

	Газрын ерөөл өг өө!

	Шөнө дундын алдад,

	Шүлэг нойрны эхэнд

	Унтлагын савдаг Нэпавин,

	Урц бүхнийг түгжихэд,

	Хэний ч чих сонсохгүй,

	Хэний ч нүд харахгүйд,

	Бүлээн дэвсгэрээсээ босож

	Бүх хувцсаа тайлж,

	Хар гэзгээ нөмөрч,

	Харанхуй шөнийг өмсөж,

	Уртаар цагариглан явж

	Ургац тариагаа тойр!

	Алхсан газарт чинь

	Ариун хүрээ хоцорч,

	Махчин тэмээлзгэнэ Куо-ни-ши,

	Манжуухай аалз Соббикаши,

	Дэвхрэг царцаа Па-Пок-кин

	Дэлхийн авгалдайн хаан,

	Агуу хүчит Вэ-Мок-Кван,

	Аливаа шавж хорхой,

	Далдын шидэт түүнийг

	Давж хэзээ ч орохгүй»

	Ингэж хэлэх үест нь

	Идэмхий хэрээн сүрэг,

	Хон хэрээний хаан

	Хомхой сувдаг Кагагион

	Шунахай хар сүрэг,

	Шугуйд амарч байжээ.

	Энэ үгийг нь сонсоод

	Элэглэн түүнийг дооглож,

	«Мөн, хуйвалдаж байна шүү!

	Мөн, цэцэн эр ээ!» гэж

	Нарсан шугуй шуугьтал

	Нар нар инээлджээ.

	Дуулим тал, хөвчийг,

	Дуугай шөнө хучиж,

	Уй гунигтай Вавонэйс,

	Уйтгар гунигтай дуугарч,

	Урц бүрийн хаалгыг

	Унтлагын савдаг хаахад,

	Шөнийн харанхуйд Миннегага

	Ширдгээсээ дуугай босож

	Хамаг хувцсаа тайчин

	Харанхуй шөнийн гүнд

	Эмээж ичилгүй гараад

	Эрхэм тариагаа тойрч,

	Ариун шидэт дугуйг

	Арван хөндийд татжээ.

	Бүсгүйн гуа сайхныг

	Бүрэнхий шөнө үзэж,

	Алаг зүрхний нь лугшилт,

	Алгуур намуун амьсгалыг нь

	Ганцхан Вавонейса сонсжээ.

	«Ганган сайхныг нь үзсэн» гэж

	Гайхуулах амьтан гарахгүйгээр

	Бүрхэг шөнийн харанхуй,

	Битүү нөмөрчээ, түүнийг

	Үүр дөнгөж хаяарахад,

	Үүлгэр Кагаж сэрж,

	Хөөндэй, хэрээ, шаазгайн

	Хөө хар сүргийг

	Модны оройгоос дуудаж,

	Мондамины нойрссон газар луу,

	Айхтар Хайаватын тариа руу

	Аймшиггүй зоригтой тэмүүлжээ.

	«Давчуу бачуу авснаас

	Дахин Мондаминыг босгоно.

	Авгай Миннегагийн гаргасан

	Ариун мөр аймшиггүй.

	Увдис, шид нь падгүй» гэж

	Урагшгүй тэд шуугьжээ.

	Хэлж ярьсан үгээ,

	Хэрээ, шаазгайн дооглохыг

	Ухаант Хайават сонсоод,

	Урьдаас цөмийг бодож,

	«Хан хэрээ Кагаж чи,

	Хар сүрэгтэйгээ мэдээрэй!

	Хайаватыг мартахгүй болтол

	Хайр хишиг хүртээнэ ээ» гэв.

	Үнэгэн харанхуйд босож

	Үдээст тороо бэлдэж,

	Харт сүргийг угтаж

	Хамаг тариагаа хучаад

	Ятга шаазгай, хэрээ

	Алагтуу, хөөндэйг

	Нарсан шугуйд хэвтэж

	Нам тайван отлоо.

	Удалгүй шувууд алаглан

	Ургац тариаг бүрхэж,

	Эрс ширүүн шуугьж,

	Эмх журамгүй гуаглаж

	Алтан тариаг дайрахад,

	Ануур хянамж, мэдлэг,

	Алалдах тулааны мэх,

	Арга заль, ухаан нь

	Үхлийн аюул байгааг

	Үзэж огт харалгүй,

	Уран аргат Хайаватын

	Урхи торонд орууллаа.

	Отолтоос догшин босоход нь,

	Омогтой ширүүн босоход нь

	Үнэн зоригт шувууд ч

	Үнхэлцгээ хагартал айлаа!

	Хайр өршөөл үзүүлэлгүй,

	Хайават, тэднийг хядаж,

	Арав арван хүүрийг

	Ариутгасан газраа тойруулан

	Өшлийн тэмдэг болгож

	Өндөр шонгуудад өлгөлөө.

	Хар сүргийн удирдагч

	Хан хэрээ Кагагийг

	Баатар Хайават өршөөж,

	Барьцаанд түүнийг үлдээв.

	Дээрэм тэр хэрээг

	Дээвэр дээрээ гаргаж,

	Амьд дайсныг хүлдэг

	Арчил бургасаар уяад,

	«Зэмгүй намайг доромжилсон

	Зэрлэг сүргийн толгой

	Булай дээрмийг санаачилсан

	Бузар Кагаги чамайг

	Барьц болгон үлдээнэ.

	Балай дайсныг номгоруулсны

	Баталгаа болно чи» гээд

	Баригдсан түүнд хэллээ.

	Олзлогдсон хар хэрээ

	Овоохой дээр нь сууж

	Мандах нарны туяанд

	Маш зэвүүн хялалзаж,

	Эрх чөлөөнд тэмүүлж,

	Эрэмгий нөхдөө дуудаж,

	Зэхий жигүүрээ дэлж

	Зэрлэг муухай гуагласаар,

	Шалгар зун ирж,

	Шавондази сүүрс алдаж,

	Хагас өдрийн орноос

	Халуун амьсгал цоргисоор,

	Нарны туяанд шиш

	Нахиа намаагаа зүүж,

	Өнгийн хувцсаа өмсөж,

	Өд сөдөөр гоёж

	Тал хөндийн дунд

	Тансаг сайхан босож

	Амтат шүүсээр, боргоцой нь

	Ахуй биеэ дүүргэж,

	Гандаж цуурсан бүрхүүлээс

	Ганган сайхан цухуйлаа.

	«Навчис унах сард

	Нугын зэрлэг тутаргыг

	Түүж бид гүйцлээ.

	Түүхий шиш боловсорч,

	Хураах цаг ирлээ

	Хурдан түүнийг хурааж

	Ногоон шар хувцас

	Номин өднөөс нь салгая» гэж

	Хөгшин буурал Нокомис

	Хүүхэн Миннегагад хэллээ.

	Эхнэр Миннегага баяртай,

	Эмгэн Нокомистой гарч,

	Эрдэнэ шишийг хурааж,

	Эрхэм боргоцойг нь цайруулахаар

	Бэргэд, охидыг дуудаж

	Бэсрэг залуусыг цуглуулав.

	Навчит ойн цоорхойд

	Нарсны анхилуун сүүдэрт

	Настан, дайчид тамхилж

	Намжирдан дуугай сууж,

	Ганган эрс, бэрээдийн

	Галтай ажлыг сонирхож,

	Опечи шувуу мэтээр

	Олон охидын дуулах,

	Ятга шаазгай шиг инээж,

	Яруу шаазгай шиг шагшиж,

	Инээж дуулж наргихыг

	Ихэмсэг байдлаар сонсоно,

	Хэрэв бүсгүй азтай бол

	Хэт сайн боловсорсон

	Нал эрдэнийн өнгөтэй

	Нандин шиш дайралдаж,

	«Нэшка! Чи золтой юм.

	Нэн удахгүй эрд гарна» гэж

	Урамтай залуусын хашхирахад,

	«Уухай, мөн хө!» гэж

	Нарсны сүүдэрт суугаа

	Настай өвгөд дэмжинэ.

	Хэрэв нэг нь хөндийгөөс

	Хэвээ алдаж мурийсан

	Хөгцтэй боргоцой олбол

	Хөхрөн цөм инээж,

	Хатаж цонхийсон өвгөн шиг

	Хазганан бөгтгөнөн явж,

	«Ай, вагэмин, талын хулгайч!

	Ай, Пэмосэд, шөнийн дээрэмч!» гэж

	Хоолой нийлүүлэн дуулж

	Хосгүй сайхан наргина.

	Танхил залуу ингэж

	Тал дүүрэн наргихад

	Хаан-хэрээ Кагаж

	Хайаватын дээвэр дээрээс

	Ууртай догшин гуаглах

	Уухилан үсэрч байж гэнэ,

	Хавийн гацуур дээгүүр

	Хар сүрэг нь багширч,

	Учиргүй шуугин гуаглахад

	«Уухай, мөн хө!» гэж

	Нарсны сүүдэрт суугаа

	Настан өвгөд мишилзжээ.

	XIV : БИЧИГ

	Юм бүхнийг мартаж,

	Юутай хурдан залгина вэ!

	Баараггүй домог бүдгэрч

	Баатруудын гавьяа бүдгэрч,

	Ухаант Мид, Вэбинийн

	Урлаг, мэдлэг мөхөж,

	Цэлмэг Жосакидын төлөг,

	Цэцэн зөн сөнөнө!

	Агуу хүмүүсийн дурсгал

	Амь настай нь үхэж,

	Буман жилийн тэртээх

	Будант алс ирээдүйн

	Нууцлаг агуу харанхуйд

	Нуугдсан залгамж үе,

	Маргаашийн удамд хүрэлгүй

	Манай цэц арилна.

	Талийсан дээдсийн булшин дээр

	Таних тэмдэг байхгүй

	Хэн болохыг нь бид

	Хэлж огт чадахгүй

	Өтгөсийн булш гэхээс

	Өөр юм ч мэдэхгүй.

	Ямар отог, омог,

	Ялгуусан эртний сүлд нь

	Арвагар Баавгай, Бүргэдийн

	Аль болохыг мэдэхгүй.

	«Манай дээдэс» гэдгийг л

	Магад бид мэднэ.

	Улаан нүүрээрээ уулзаж

	Учир явдлаа ярьж,

	Хагацахын цагт итгэж,

	Хамаг нууцаа найдаж

	Хэн нэгэндээ зарж

	Хэл хүргүүлсэн элч

	Замдаа түүнийг гуйвуулж,

	Задалж бас тараадаг.

	Аглаг ойд тэнэж

	Ард түмнээ бодож

	Саруул Хайават явахдаа

	Саяын үгийг хэлжээ.

	Тулмаасаа будаг зос гаргаж

	Тун олон өнгөөр нь,

	Далбагар цагаан үйсэн дээр

	Далд тэмдэг зурж,

	Маш гайхам тэмдэг нь

	Манай бодлыг дүрсэлжээ.

	Өгөөдэй Гитчи-Манитоог

	Өндөг хэлбэртэй зурж,

	Огторгуйн дөрвөн салхийг

	Онцлог цэгээр тэмдэглэж,

	«Амьдралын эзэн хаана ч

	Агуу гэдгийг очирджээ.

	Арван хорын эзэн

	Алдарт Гитчи-Манитоог

	Аварга могой Кинэбикээр

	Ачуу бачуу зуржээ.

	«Арван хорын эзэн

	Аргатай зальхай» гэдгийг

	Үзүүлсэн очир ажээ.

	Үхлийг хар дугуйгаар,

	Амьдралыг цагаан дугуйгаар,

	Агаар тэнгэр, од мичид,

	Навч ногоо, уулс ус,

	Хөрст алтан дэлхийд

	Хүмүүний хамт байдаг

	Түмэн бодисыг цааш нь

	Төгс сайхан зуржээ.

	Ганц улаан шугамаар,

	Газар дэлхийг зурж,

	Дээр нь нум татаж

	Дээд тэнгэрийг дүрслээд,

	Баруунтай нь цэг тавьж,

	Бадран мандах нарыг,

	Зүүнтэй нь цэг тавьж,

	Зүүлж шингэх нарыг,

	Голд нь тавьсан цэг

	Гоц үдийг үзүүлжээ.

	Дугуй нум доорх зай

	Дун цагаан өдрийг

	Төвд нь зурагдсан одод

	Төгрөг сартай шөнийг,

	Үелсэн долгио зурааснууд

	Үүл, хурыг тэмдэглэжээ.

	Овоохойг чиглэсэн мөр

	Олны хуримд урьсан

	Урилгын сүлдийг дүрсэлжээ.

	Урагш нь догшин өргөсөн

	Улаан цустай гар

	Уур, заналыг үзүүлжээ.

	Эхэлсэн тэр ажлаа

	Эрдэмт Хайават дуусгаад,

	Улс түмэнд үзүүлж

	Учир утгыг нь тайлбарлаж.

	«Өтгөсийн тань булш дээр

	Өлзий тэмдэг байхгүй,

	Хэн боловч дээдсээ

	Хэтийн хүмүүст таниулахаар

	Голомтын очроо дарж.

	Гоц тотемоо зур!» гэв.

	Тогоруу, баавгай, минж

	Тоншуул, цаа зэрэг

	Өөрийн овгийн тотэм

	Өөрийн овгийн очрыг

	Булшийн шон дээр

	Булт сийлэн зурлаа.

	Овгийн үндэс тавигчийг

	Оршуулсан газар гэдгийг

	Тэр зурсан зураг нь

	Тэмдэглэн заах ажээ.

	Харин хутагт жосакидүүд,

	Хартай шившээч Вэбинүүд,

	Оточ домч мидүүд,

	Олон содон будгаар

	Давхар давхар утгатай

	Далд нууцлаг зургуудыг

	Шидэт дуудлагадаа зориулж

	Шир үйсэн дээр зуржээ.

	Зураг бүр нь гүн утгатай,

	Зураг бүр нь дууны очир юм.

	Бүтээгч их савдаг тэр

	Бүгээн тэнгэрийг гийгүүлж байна.

	Цагирагласан их могой тэр.

	Цустай тэргүүнээ өргөж

	Тэнгэрийг шүтэн мурилзаж байна

	Тэр тогоруу, бүргэд, ууль

	Төлөгч мэргэн хотонтой байна,

	Тэр, тэнгэрээр толгойгүй хүмүүс

	Элэг зүрхэндээ сум шаалгасан,

	Эрсийн хүүр цувсаар байна.

	Тэр цустай үхлийн гар

	Тэс дээшээ ууртай зангаж,

	Бас дэлхий тэнгэрийг тэвэрсэн

	Баатар эрсийн булш байна!

	Үйс, арьсны зураг

	Үнэхээр ийм бил ээ!

	Ширүүн тулаан, гөрөө,

	Шидтэн, отчийн дуу,

	Зохих зургуудтай бил ээ!

	Зураг бүр нь гүн утгатай,

	Зураг бүр нь дууны очир юм.

	Эм бүхнээс илүүтэй,

	Эрэмгий дайнаас аюултай,

	Шившрэг дуудлагаас хүчтэй

	Шидэт дурлалын дууг

	Тэнд бас мартсангүй.

	Тэмдэг очир хоёроор

	Уяхан түүнийг дүрсэлжээ.

	Улаан хүрэн будгаар

	Учралт амраг хөгжимчийг

	Уран тод зурсан нь

	«Хорвоогийн олныг захирах

	Хосгүй шидтэй» гэсэн

	Өргөн утгатай ажээ.

	Өгүүлж цааш нь хэлбэл,

	Идэрхэн тэр дуулан

	Идэт хэнгэрэг балбаж,

	«Шингэн дууг минь сонс!

	Шингээж намайг ав!» гэжээ.

	Онцгой тэр дүрс,

	Овоохой дор байгаа нь

	«Урьхан хайр жолоогүй,

	Учирч түүнтэйгээ золгоно!» гэжээ

	Цаашилбал эр эм хоёр

	Цагаахан гараа барилцан,

	Ялдам хонгор байгаа нь:

	«Ягаахан хацрын ичимтгий,

	Янаг зүрхийг чинь үзнэм» гэсэн

	Яруу утгат очир ажээ.

	Цаашилбал, залуу бүсгүй

	Цалгилсан тэнгисийн дундах

	Арал дээр байгаа нь

	«Амраг чи минь хол оо!

	Тэнгис биднийг салгавч,

	Тэнүүн хайр минь

	Дандаа чам дээр!» гэсэн

	Дахилтат дууны үг ажээ.

	Дугжирсан бүсгүй дээр,

	Дурласан залуу тонгойж,

	«Ухаант чи минь хол,

	Унтлага дуугайн оронд ч,

	Ялгуум дурлалын үгийг

	Яасан ч сонсоно!» гэж

	Шивнэн байгааг үзүүлсэн

	Ширдмэл зураг байна.

	Хамгийн сүүлчийн зурагт,

	Халуун зүрхний гүнд

	Увдист цагариг зурсан нь!

	«Урьхан сэтгэл, зүрх чинь

	Урд минь нээлттэй» гэсэн

	Утга санаа агуулжээ.

	Агуу цэцэн Хайават,

	Ард түмнээ бодож,

	Анхаарал халамж тавьж,

	Авсан дээрх шон,

	Цаа бугын арьс,

	Цагаан үйсэн дээр

	Уран зургаар бичих

	Урлагт тэднийг сургажээ.

	XV : ХАЙАВАТ УЙЛСАН НЬ!

	Цэлгэр Хайаватын цэцнийг

	Цэлмэг залуу Чайбайабостой,

	Төө зайгүй нөхөрлөснийг

	Түйтгэрт савдгууд үзэж,

	Саруул сайхан эрмэлзлээс нь

	Сандран тэвдэн эмээж,

	Хоёр найзын эсрэг

	Хорт холбоо байгуулжээ.

	«Харын савдгаас болгоомжил!

	Хамт надтай яв!» гэж

	Ануур соргог Хайават,

	Анддаа олон хэлжээ.

	Санах юмгүй Чайбайабос,

	Сагсгар үсээ сэгсрээд,

	Найрсаг урьхан мишилзэж,

	«Найз минь бүү зов!

	Савдаг намайг дийлэхгүй» гэж

	Санаснаа хэлдэг байжээ.

	Хөхүй өвөл, тэнгисийг

	Хөх мөсөөр хучиж,

	Шарласан навчийг хийсгэн

	Шамарга шуурга тавьж,

	Лавай цагаан цас

	Лаган лаган орж,

	Цасан дундах гачуур

	Цагаан урц мэт болоход,

	Андын үгэнд оролгүй

	Аюулт савдгаас эмээлгүй,

	Хулсан нумаа агсаж,

	Хурдан цанаа уяж,

	Цөхөршгүй эр Чайбайабос

	Цөхийн анд гарлаа.

	Их тэнгис дээгүүр

	Имсгэлт сумын адил

	Эвэрт буга харайж,

	Эрчит салхи мэтээр

	Эрэмгий тэр нэхэж,

	Ангийн халуунд автагдан

	Андын зөвлөгөөг мартлаа.

	Торомгор түүнийг, лус нар

	Тохойн усанд отож,

	Цэгээн мөсийг хагалан

	Цэлэлзсэн усанд хийж,

	Усны ёроолын элсэнд,

	Уг биеийг нь буллаа!

	Дакотын итгэлгүй бурхан,

	Далайн хаан Энктаж,

	Хөлдсөн тэнгисийн ёроолд

	Хөвгүүн түүнийг живүүллээ.

	Хайават эрэг дээр ирж

	Хайлан дуу алдаж,

	Аянгын дуу шиг дуунд нь

	Асга хад цуурайтаж,

	Айсан чоно ульж,

	Айсуй бизон зугтлаа.

	Хар будгаар тэр.

	Халзан духаа будаж,

	Том цуваа шүүрэн

	Толгой тархиа бүтээж,

	Уй харамсалд дарагдан

	Урц гэртээ сууж,

	«Эгшигт сайхан дуутай

	Энхрий Чайбайабос нөгчлөө!

	Өнөд биднийг орхиж,

	Өнгөт дэлхийн дуунаас

	Өөр дуутай оронд

	Өөд болж одлоо.

	Ай халаг, анд минь

	Ай, халаг, Чайбайабос!» гэж

	Долоон хоног уйлж

	Долоон хоног энэллээ.

	Уулын жодоо бодлогошрон

	Уй гунигтай Хайават дээр

	Хар ногоон өнгөтэй

	Ханхалсан сайхан үнэртэй

	Ариун шилмүүсэн дэвүүрээр

	Алгуур дөлгөөн дэвж,

	Эрэлхэг түүнийг тайтгаруулж

	Эмгэнэн сүүрс алдлаа.

	Өнтэй хавар ирэхэд

	Өтгөн шугуй шуугьж,

	«Ирэх болов уу, Чайбайабос!» гэж

	Ижилгүй удаан хүлээж,

	Гол горхи, зэгс

	Гонсойн сүүрс алдлаа.

	«Чайбайабос! Чайбайабос!

	Өнөд биднийг орхилоо!» гэж

	Хөх өдөт Овейса

	Хөвчийн модон дээр дууллаа.

	«Чайбайабос! Чайбайабос!

	Өнөд биднийг орхилоо!» гэж

	Улаан цээжит Опечи

	Урц гэр дээр дууллаа.

	Чилдэн хар тайгад,

	Чимээгүй шөнийн гүнд

	«Чайбайабос! Чайбайабос!

	Эгшигт дуутай Чайбайабос,

	Үүрд биднийг орхилоо!» гэж

	Уйтгар гунигтай Вавонэйса,

	Уй гашуудалтай дуугарлаа.

	Тэгэхэд Жосакид, Вебин,

	Тэргүүн мидүүд хуралдаж,

	Харанхуй хөвчийн гүнд

	Хайаватын урцны дэргэд,

	Орогнох ариун орон

	Овоохой урцаа барьж,

	Эмгэг өвчнийг анагаах

	Эмийн өвс, үндэстэй

	Шилүүс, халиуны арьсан

	Ширэн туламнуудыг авч,

	Навчин шонхор Хайаватын руу

	Намжирлан дуугай алхаллаа.

	Ойртох чимээг нь сонсоод

	Онгодоо дуудахыг байж.

	Гаслан уйлахаа зогсож,

	Ганц ч үг дуугаралгүй,

	Цулцгар нүүрээ бүтээсэн

	Цув нөмрөгөө авч,

	Уй гунигийн будгийг

	Удаан дуугай угаагаад,

	Зүүдэлж байгаа мэтээр

	Зүйрлэшгүй тэднийг дагаж,

	Алдарт эр Хайават,

	Ариун урц руу нь алхав.

	Ногоон байдраш Нама-Веск.

	Нохой шарилж-Вэбино-Вэскийн

	Үндэс навчаар хийсэн

	Үнэн хүчит уусмал,

	Ид шидэт ундааг

	Идэрхэн түүнд уулгаж

	Бөөгийн хэц дэлсэн

	Бөөн шившрэг аялж,

	Далдын хүчит дууллыг

	Дахин дахин дууллаа.

	«Эрэлхэг буурал бүргэд би,

	Энд өөрөө чамтай байна!

	Цагаан өдөт хэрээнүүд

	Цуглаж намайг сонсогтун!

	Нүднээ үл үзэгдэх савдгууд,

	Нүжигнэсэн аянга намайг тэтгэж,

	Дуудсан хоолойг нь тэнгэрт сонсож,

	Дуудлага уриаг нь энд сонсном!

	Дүү минь чи босоорой!

	Дүүрэн хүчээ хурааж,

	Хайават минь чи эдгээрэй!»

	Ширүүн хоолойнууд «Ги-о-га» гэж

	Шидэт хоолойнууд «Ва-га-вэ» гэж

	«Бүх могой найзууд минь ээ!

	Том шонхрын арьсыг

	Толгой дээрээ сэгсэрнэм!

	Годил сумаар манг чиний

	Голт зүрхийг харваж ална би!

	Дүү минь чи босоорой!

	Дүүрэн хүчээ хурааж,

	Хайават минь чи эдгээрэй!»

	Ширүүхэн хоолойнууд «Ги-о-га» гэж

	Шидэт хоолойнууд «Вэ-га-вэ» гэлээ.

	«Их зөнч би, энэ байнам!

	Ярихдаа би, эмээл аюул тарьж,

	Ярихдаа би, ариун урцаа донсолгоном!

	Явахдаа би, хөх тэнгэрийг хотолзуулж

	Явахдаа би, хөл дороо донсолгоном!

	Дүү минь чи босоорой!

	Дүүрэн хүчээ хурааж,

	Хайават минь чи эдгээрэй!

	Ширүүхэн хоолойнууд «Ги-о-го» гэж

	Шидэт хоолойнууд «Вэ-га-вэ» гэлээ.

	Харамслын хатууд өвдсөн

	Хайават хүүг тойрон,

	Олон тулмаа сэгсрэн

	Оточ мидүүд бүжвээс

	Уйн өвчин нь эдгэрч,

	Ухасхийн тэр бослоо.

	Хавар цөн хөдлөхийн адил

	Харанхуй уй одож,

	Хан тэнгэрийн үүл нүүх адил

	Хар бодлууд арилжээ.

	Хайаватын онгодын дараа

	Хайргат их тэнгисийн

	Элсэн ёроолын авснаас

	Эрхэм дуучийг босгох гэж,

	Дуудлага, шившрэг үйлдэж,

	Дуулим онгодыг нь дуудахад,

	Захирангуй тэр дуудлагыг

	Залуу Чайбайабос сонсож,

	Домтой хэцийн дуугаар

	Догшин дуудлагын аяар

	Омголон Гитчи-Гюмийн

	Осолтой ёроолоос босож

	Шилмүүст урцны үүдэнд

	Шивширгийн хүчээр иржээ.

	Хаалганы завсраар түүнд

	Халуун цог өгч,

	Сүнс сүгийн орны

	Сүлдэт эзэнд өргөмжлөөд,

	Амьгүй түүнд зориулж

	Алсын Понима орох,

	Холын уйтгарт замын

	Хоногийн газарт зориулж

	Их түүдэг асаахыг

	Илбэч зөнчүүд тушаажээ.

	Төрсөн сайхан суурин,

	Төрөл садан олноосоо,

	Униартсан ой дээгүүр

	Утаа сүүдэр мэтээр

	Дуучин эр Чайбайабос

	Дуугай холдон одлоо!

	Гарт нь дайралдсан мөчир

	Ганхаж ер хөдөлсөнгүй.

	Өсгийн нь гишгэсэн өвс

	Үнгэгдэж ер шуугьсангүй.

	Тэгж дөрвөн хоног,

	Тэнгэр бологсдын замаар

	Алгуур дөлгөөн галгиж,

	Тэнгэр бологсдын гүзээлзгэнийг

	Алсын харгуйд идэж,

	Тэдний гунигт голыг

	Царсан модоор гаталж,

	Цахарсан мөнгөн нуурыг

	Чулуун завиар туулж,

	Чухам ариун сууринд.

	Сүнс сүгийн оронд

	Сүрхий тэр хүрчээ.

	Алсын Понимд мордоход

	Анд нөхдийн өгсөн

	Хувцас хунар зэвсэг

	Хувин савтай хоол

	Хүнд ачаандаа ядарч

	Хөхөрч цайсан сүнс,

	Ай түмийг үзэж,

	«Амьд үлдсэн нөхөд

	Ийм лайгаар биднийг

	Ингэж юунд дарна вэ!

	Энэ ачааг тээхээр,

	Эхийн өгсөн биеэр

	Унд хоолгүй гарах сан!» гэж

	Урамгүй гаслахыг нь сонсжээ.

	Өссөн урцаа Хайават,

	Өнө удаан орхиж,

	Дорнод өрнөдөд аялж,

	Дом, эмийн өвсийг

	Хэрэглэх аргыг судалж,

	Хэрсүү хүмүүст анх

	Атгаг эмгэгийг анагаах

	Ариун урлагийг таниулжээ.

	XVI : ПО-ПОК-КИВИС

	Өнгөтэй төрсөн Иенадиззи,

	Өнөө По-Пок-Кивис яаж

	Хөгтэй хэрсүү үйлээр

	Хөдөө тосгоныг шуугиулаад,

	Соргог Хайаватын гараас

	Сохор азаар гарсныг,

	Адал явдлын нь төгсгөл

	Аймаар гунигтайг дуулъя.

	Гитчи-Гюмийн хөвөөнд

	Гэгээн тэнгисийн эрэгт

	Элсэн Нэго-Вожу дээр

	Энгүй По-Пок-Кивис байжээ.

	Хувьтай Хайаватын хурим дээр

	Хулсан лимбэний аялгаар

	Гитчи-Гюмийн хөвөөнд

	Гүвээ даваа гартал

	Улаан шороо хийсгэн

	Ухаангүй бүжсэн хүн гэнэ.

	Ажилгүй уйдсан тэр,

	Аятай урцнаасаа гарч,

	Сонин домог сонсохоор

	Суурины залуусын цугласан

	Буурал Ягугийн гэр лүү

	Бушуу түргэн алхжээ.

	Түүний очиход Ягу,

	Түүх домог дэлгэж,

	Ожига суусар хэрхэн

	Огторгуйг цоолон гарч,

	Зуныг тэнгэрээс буулгасныг

	Зугаа болгон ярьж,

	Энэ гавьяаг эхэлж

	Эв эвийг сэдсэнийг

	Хэрхэн дорго, минж

	Хэдэр шилүүсний хамт,

	Сүмбэр уулан дээрээс,

	Сүртэй тэнгэрийг самардаж,

	Толгой тархиараа мөргөлдөж

	Том ан гаргасныг,

	Эцэст нь зээх зориглож

	Элгэн ууланд гарсныг,

	Хүүхэд залуус бүгдэд

	Хүүрнэн ярьж байв.

	«Нохой зээх үсрэн

	Ноён оргилд гарахад,

	Хан тэнгэрийн гулдан

	Хаврын мөс шиг түмбийж,

	Ахиад өөдөө үсрэхэд нь

	Шар усны цөн шиг

	Аймшигт сүржин дуу

	Шанх дээр нь гарсныг

	Сүүлчийн удаа үсрэхэд нь

	Сүүмгэр тэнгэр бутарч,

	Омогтой тэр араатан

	Огторгуйн гүнд орсныг

	Тэрхэн агшинд Ожига,

	Тэнгэрт бас гарсныг

	Ягу өвгөний ярьтал

	Яривгар По-Пок-Кивис,

	Овоохой гэрийн нь босгоор

	Омголон дориун өнгийж,

	«Үлгэр домог хоёрт чинь

	Үнэндээ, бид залхлаа!

	Ухаант Хайаватын сургаалаас ч

	Улам хэцүү залхаалаа!

	Наадах үлгэрээс чинь ондоо,

	Наргих зүйлийг олно» гэв.

	Хөх чонон хэтэвчээ

	Хөгжүүн ихэмсэг нээж,

	Адтай бүжигч По-Пок-Кивис,

	Аяга нэгийг аваад,

	Погасэний дүрсүүд болоод

	Поггэвогон, Томагаук бялуу,

	Бяцхан загас Киго,

	Бас гурван нугас,

	Хос жижиг могой

	Хоёр ясан хүү,

	Зээрэнхий Озавибик дөрвийг

	Зэрэг зэрэг гаргалаа.

	Дээрээ хар өнгөтэй,

	Дороо цагаан өнгөтэй,

	Зэс зээрэнхийгээс бусад

	Зэрэгцүүлж тавьсан дүрсүүд нь

	Дээрээ улаан өнгийн

	Дороо цагаан өнгийн

	Яруу содон будагтай

	Ясан тоглоомууд байжээ.

	Наадгайнуудаа аяганд хийж

	Нааш цааш нь холиод

	Өмөгт шившрэгээ шившиж

	Өмнөө газар хаяхад,

	Улаанаараа ясууд нь эргэж,

	Урт могой Кинэбик

	Зээрэнхий дээр гарч,

	Зуу, гучин наймын

	Эрхэм сайн оноог

	Эрэмгий тэр авлаа.

	Ахиад наадгайнуудаа хольж

	Аягандаа хамж хийгээд,

	Өмөгт шившрэгээ шившиж,

	Өмнөө газар хаяхад,

	Цагаанаараа могой эргэж,

	Цагаанаараа хүүнүүд эргэж,

	Бусад олон наадгай

	Булт улаанаараа бууж,

	Тавь, найм гэсэн

	Талтай оноо авлаа.

	Ингэж По-Пок-Кивис,

	Ижилгүй тоглоом зааж,

	Азаар буух Погасэний

	Арга барилыг үзүүлж,

	Сониуч гучин нүд

	Сонирхон түүнийг ажжээ.

	«Энэ яваа насандаа

	Элдэв олон оронд

	Осолтой хэцүү тоглоом

	Олон арвыг үзлээ!

	Хашир Ягутай тоглодог хүн,

	Хачин овжин байгууштай.

	Идэр По-Пок-Кивис чи,

	Ихэмсэглэж бүү сагсуур!

	Одоо чамайг хожиж,

	Онц хатуу шийтгэнэ!»

	Тоглоом эхлэхэд зочид

	Толгой алдан шунаж,

	Өтгөс залуус ялгалгүй

	Өмсгөл зүүлтээ тавьж,

	Үнэгэн харанхуй иртэл

	Үхэн шунан наадвал,

	Ганган По-Пок-Кивис

	Гам хайргүй шүүжээ.

	Зэр зэвсэг сондор

	Зэгсэн сайн хувцас,

	Тансаг өд, ганс,

	Тамхины уутыг нь шүүхэд,

	Гуринх чонын нүд шиг

	Гучин нүд гялалзлаа.

	Эцэст нь тэр хэлэв!

	«Эр нөхрийн хэрэгцээ байна.

	Орон гэр харгуйд

	Ор ганцаараа над

	Хурууны үзүүрт зарах

	Хурдан зарц хэрэгтэй байна,

	Ганс тамхиа зөөлгөх

	Ганц мэшинов хэрэгтэй,

	Энэ залуугийн мөрийд

	Эд агуурс, чимэглэл,

	Эрдэнийн сондор, зэвсэг

	Эдгээр хожоогоо тавина»

	Анхаарлыг нь татсан тэр,

	Өвгөн буурал Ягугийн

	Арван зургаан настай

	Өнчин зээ байжээ.

	Гансны хөх үнсэн дээр

	Гал гялалзахын адил

	Өтгөн хөмсөг дор нь

	Өвгөний нүд гялалзаж,

	«За» гэж хэлэхэд

	«За» гэхийг сонслоо.

	Ягу өвгөн ууртай,

	Ясан гараа сарвайж,

	Лайт тэр аягыг

	Лав сайн хаяжээ.

	Улаанаараа хүүнүүд эргэж

	Улаанаараа могойнууд эргэж,

	Улаанаараа нугас эргэж,

	Улаан зэс зээрэнхийнүүд

	Хав хараар нүүрлэж,

	Киго загас ганцаараа

	Онцгой цагаанаар эргэж,

	Оноо тавхан буулаа.

	По-Пок-Кивис инээмсэглэн

	Погасэнүүдийг аяганд хийж,

	Өөд нь овжин шидэж,

	Өмнөө газар цацахад,

	Гал улаан, цагаан

	Ганган шар өнгөөр

	Хөрсөн дээр унасан

	Хөгтэй тоглоомууд гялалзаж

	Хүүнүүд дундаас Инайнивэг

	Хүүхэр По-Пок-Кивис шиг босож

	«Тавь! шүүлээ!» гэж

	Тавтай инээмсэглэн хэлэв.

	Эрэмгий По-Пок-Кивис

	Эмбүүл урцнаас гарч.

	Өвгөн Ягугийн зээ,

	Өндөр гоолиг залуу

	Цаа бугын арьс

	Цагаан үен дээл,

	Бүс, сондор ганс,

	Бүх зэвсгийг авахад нь

	Гуринх чонын нүд шиг

	Гучин нүд гялалзлаа.

	«Олз омгийг минь

	Овоохойд минь аваач!» гэж

	Сагсгар дэвүүрээр дэвж

	Сайх По-Пок-Кивист тушаалаа.

	Зогсоогүй тоглоом тамхинд

	Зовхио улайлгасан тэр

	Чийглэг өглөөний салхиар

	Цээж дүүрэн амьсгаллаа.

	Жихүүн сайхан шугуйд

	Жигүүртэн жиргэн донгодож,

	Сахлаг өвстэй нугад

	Саруул гол шуугьсаар

	Харин Иенадиззийн зүрхэнд

	Хангалуун зүрх лугшиж,

	Хөвчийн шувуу адил

	Хөгжүүн сайхан дуулж,

	Оргил булаг мэт

	Омог бардам цохилно.

	Сүүмгэр үүрийн туяанд

	Сүрхий бардам алхаж,

	Өнөр суурин дундуур

	Өргөн дэвүүрээ дэвсээр,

	Хамгийн захын урц,

	Хайаватын урц хүрлээ.

	Урцанд нам гүм.

	Угтаж хэн ч гарсангүй.

	Тосгоны нь дэргэд шувууд

	Будаа шуугин түүж

	Энд тэнд тоншиж

	Эрвэн дэрвэж байлаа.

	Сөөлжүү Кагаги, түүнийг

	Сөөнгө хоолойгоор угтаж,

	Гуаглан жигүүрээ дэлж

	Галтай харцаа гялалзууллаа.

	«Эзгүй байна» гэж тэр,

	Эрээн бодол өвөртөлж,

	«Эхнэр Миннегага ч алга,

	Эзэн ч алга, эмээ ч алга

	Энд яасан ч болно» гэж

	Эвэр зэвэр дуугараад,

	Хэрээний хүзүүг атгаж

	Хэд сайн базаад,

	Эмийн өвстэй хүүдий шиг

	Эргүүлж хэд сэгсрээд,

	Хайхрамжит эзэндээ гутамшигтайг

	Хайаватад гутамшиг болж

	Үүдэнд өлгөөтэй байхаар

	Үхсэн түүнийг хаялаа.

	Урцанд нь тэр ороод

	Уруу өөдгүй урвуулж,

	Эмгэн Нокомис, Меннегагад

	Энгүй гутамшиг болохоор

	Үен минжний үс

	Үхэр шилүүсний арьс,

	Сав суулгыг нь шидлэн

	Сандчин түйвээж орхилоо.

	Сэтгэл амар дуулж

	Сэгсгэр хэрэмд исгэрч.

	Ойн гүнд явахад нь

	Орог саарал хэрэм,

	Царсны боргоцой мэрж

	Цөмсөн ясаараа шидлээ.

	Сэргэлэн олон шувуунд

	Сэтгэл амар дуулахад нь

	Харанхуй хөвчийн цаанаас

	Хариу түүнд дууллаа.

	Эргийн хадан дээрээс

	Гитчи-Гюмийг ширтэж

	Эргийн газар үзэгдэх

	Гилгэр газар хэвтэж,

	Хайаватын гэртээ харихыг

	Харуулдан ажиж байтлаа

	Гараа ардаа үүрээд

	Ган үдэд зүүрмэглэлээ.

	Дор нь ус цалгилан

	Долгио эрэг мөргөж,

	Тэртээ дээр нь ёроолгүй

	Тэнгэр хөхрөн цайж,

	Орчин тойрны нь газар

	Олон шувуу шуугьж,

	Ширтэн хэвтээ түүнийг

	Шүргэх шахам ниснэ.

	Адтай тэр, тэднийг

	Арав арваар нь алж,

	Эргийн хадан дээрээс

	Эвхэрсэн тэнгист хаяв.

	«Тэрс По-Пок-Кивисийг хараач!

	Тэр биднийг алж байна.

	Хайават маань яасан бэ?

	Хайрт түүндээ мэдэгдье!» гэж

	Тэнгисийн хайргана Кайошк

	Тэсэлгүй чангаар хашхирлаа.

	XVIII : ПО-ГОК-КИВИСИЙГ ХӨӨСӨН НЬ

	Өөрийн сууриндаа эгж

	Үймсэн олныг үзэж

	Үйлсгүй По-Пок-Кивисийн

	Үйлдсэн хэргийг сонсоод

	Хайаватын хилэн бадарч,

	Шарандаа тэр багтарч,

	Шазуураа тас зууж,

	Хэрсүү дайснаа зүхэж,

	Хэдгэнэ адил дүнгэнэж,

	«Заавал түүнийг олж

	Заавал түүнийг ална!

	Нэхэх зам урт ч

	Нэхэх зам хэцүү ч

	Өрнөсөн хилэнгээр давж

	Өшил минь түүнийг гүйцнэ» гэв

	Тэдийд нөхдөө дуудаж,

	Тэрний замаар тэмүүлж,

	Ой модон дундуур

	IОром мөрийг нь нэхэвч,

	Гитчи-Гюмийн хөвөөнөөс

	Гэмтэй түүнийг олсонгүй.

	Харин ногоон дунд

	Хар нэрсний бут дотор

	Амарч хэвтэж өнгөрсөн

	Анхилуун цэцгийг нь үзэв.

	Уудам ногоон Мускодээд

	Уулын хормойн хөндийд

	Гэдгэр По-Пок-Кивис

	 Гэнэтхэн ил гарч,

	Эвгүй нэг зангаад

	Эргэж түүний гүйхэд

	«Нэхэх зам урт ч

	Нэхэх зам хэцүү ч

	Өрнөсөн хилэнгээр давж,

	Өшил минь чамайг гүйцнэ» гэж

	Уулан дээрээс Хайават

	Ууртай чанга хашхирав.

	Хад асга, гол дээгүүр

	Харгиас сондуул дундуур

	Залуу гөрөөс шиг үсрэн

	Зальхай тэр зугтав.

	Ургаа модод саглайж

	Усны цэцэг шарлаж,

	Зэгс нь ганхаж шивнэсэн

	Зэлүүд бүрд дээр,

	Ус нь хальж бялхсан

	Урсгал усан дээр ч

	Нуур минжний босгосон

	Аятай даланлиг дээр ч

	Ойн нойрмог цөөрөмд

	Ойворгон тэр зогсов.

	Бүдүүн гишүү хожуулын

	Бүрд дээр дэвсэхэд нь

	Ус шүүрэн оргилж

	Ундарсан горхи жирэлзэхэд

	Аглаг цөөрмийн ёроолоос

	Амик минж гараад

	Гайхаж бүлтийсэн нүдээр

	Гайхал зочныг харав.

	Тогтмол цөөрөм дээр,

	Том минжний өмнө

	Хөнгөмсөг тэр бодлогошрон

	Хөшүүн дуугай зогсоход

	Хөх булаг мөлгөнөн

	Хөл дээгүүр нь урсав.

	Инээмсэглэн минжинд хандаж

	Ингэж тэр хэлэв.

	«Анд минь, гэртээ

	Ариг усны сэрүүнд

	Амрахыг над соёрхож

	Амик болгож хайрла!»

	Болгоомжтой минж

	Бодлогошрон дуугай зогсоод

	«Эхлээд би харьж

	Эвий, эвүүдтэйгээ зөвлөе» гээд

	Бул чулуу живэх шиг

	Бушуу доошоо орж,

	Халбагар навч, зэгсний

	Хар хүрэн ширэнгэд

	Харагдахгүй далд оров.

	Хайвж мяралзсан дэвсэг дээр

	Харвасан минжийг хүлээхэд нь

	Хальсан булаг цалгилан

	Хөх ус нь мөлгөнөн

	Хөл дээгүүр нь урсаж,

	Хайр чулуун дээгүүр ч

	Хавтай өргөн хөндийн

	Асга чулуун дундуур ч

	Алгуур дөлгөөн бялхаж

	Хөх ногоон навчтай

	Хөвч ой шуугьж,

	Сүүтгэнэсэн мөчрүүдийн завсраар

	Сүүдэр, гэгээ нэвтэрч

	Газар дээгүүр гулсаж

	Галтай сайхан наадсаар

	Дандаа нэгээрээ яаралгүй

	Даланлигт цуглажээ, минжнүүд

	Нэгний толгой гарахад

	Нэгнийх бас цухуйсаар,

	Ханагар өргөн цөөрмийг

	Хар хоншоорууд хучиж,

	Шижир нарны туяанд

	Шил адил гялалзав.

	Зальхай По-Пок-Кивис тэдэнд

	Зальтай инээмсэглэн хандаж

	«Анд найз нар минь, та нар

	Амгалан бил ээ, урцанд тань!

	Санаж бүтээхдээ уран,

	Саруул туршлагатай нөхдөө

	Алд энэ биеийг минь

	Амик хурдан болгооч

	Засаг минж Амик

	— За гэж хариулаад,

	— Бидэнтэй цөөрмийн ёроолд,

	Бидэнтэй усанд ор!» гэв.

	Дөлгөөн цөөрмийн ёроолд

	Дуугай оржээ, По-Пок-Кивис!

	Өмсөж зүүсэн бүгд нь

	Өнгөлөг хар болж,

	Өсгийн нь үнэгний год

	Өтгөн сүүл болж,

	Бачит эр По-Пэк-Кивис,

	Баавар минж боллоо.

	«Анд найзууд минь ээ!

	Алив минжнээс том,

	Аварга болохыг хүснэм!» гэхэд,

	Амик минж «за» гээд,

	«Усны ёроолд орших

	Урцанд маань очингуут

	Алд бие чинь

	Арав дахин, өснө» гэв.

	Хожуул, гишүү, мөчир

	Хоол тэжээл овоорсон

	Харанхуй усан доогуур

	Хамт минжнүүдтэй явж,

	Уудам урцанд орох

	Уужим гулданд ирлээ.

	Ахиад тэнд хувилж

	Арав дахин өсөхөд нь,

	Маш олон минж,

	«Мань удирдагч бол!

	Энэ мөчөөс эхлэн

	Эзэн маань бол» гэв.

	Тэр минж По-Пок-Кивис,

	Тэнд удаан жаргасангүй.

	Хулс шагшуурга дунд

	Харуулд тавьсан минж нь,

	«Хайават даланлиг дээр!

	Хайават ирлээ!» гэлцэв.

	Үүний дараа даланлиг дээр

	Үй олны хашхирах,

	Унасан мод тачигнах,

	Улсын төврөн алхах,

	Усны түвшин цалгилах

	Улам улам доошиллоо.

	Дагжин чичирсэн минжнүүд

	Далан цөмөрснийг мэдлээ.

	Өргөн уужим урцны

	Өндөр дээвэр нужигнаж,

	Алтан нарны туяа

	Ан цаваар нь цацрахад,

	Давлагаалсан усны гүнд

	Даруй минжнүүд шумбалаа.

	Хөөрүү омог хоолондоо,

	Хөөс адил бөмбийсөн

	Уагаа том По-Пок-Кивис

	Урцны үүдээр багтсангүй.

	Дээврийн завсраар Хайават

	Дээрээс нь түүнийг хараад,

	«Ай, По-Пок-Кивис!

	Арга мэх ашиггүй!

	Хэчнээн чи хувиравч,

	Хэзээ ч амьд гарахгүй!» гэв.

	Гайхал түүнийг Хайават,

	Гам хайргүй бороохойдож

	Тариа цайруулахын адил

	Тархи толгойг нь үйрүүлэв.

	Данагар зургаан анчин,

	Дамнуурга дээр тавьж,

	Тосгонд түүнийг хүргэв.

	Томоогүй По-Пок-Кивис үхсэнгүй.

	Аргат түүний Жиби,

	Амин сүнс зайлсангүй.

	Үлээх салхины аясаар

	Үүд хаалганы хөшиг

	Үрчилзэн хөдлөхийн адил

	Үхлүүт шархтай тэр

	Үрчгэнэн тийчилж байв.

	Хүчээ ахин хурааж

	Хүний дүрийг олоод

	Аргат По-Пок-Кивис

	Алсын зүг зугтлаа.

	Гэвч тэр Хайаватын

	Гэгээн харцаас буруулж

	Хөвчийн нарсан доорх

	Хөх униар буданд

	Нууж далдлах ойд

	Нуугдаж бас амжсангүй.

	Нахилзуур мөчир шуугиулан

	Нарсан хөвчийн зүг

	Шуурга мэт гүйхдээ

	Шуугьсан мөчрүүдийн завсраар,

	Нэхсэн Хайават аадар шиг

	Нөмрөн айсуйг сонслоо.

	Арлууд хоорондох зэгсэнд

	Ариг усны цэцгүүдэд

	Навчсын сүүдэрт орж,

	Нарны гэрэлд гарч,

	Урт хошуугаа өргөн

	Усны гүнд шумбаж

	Алгуур дөлгөөн хөвөх

	Алаг галууны сүрэг

	Маш том нуурын хөвөөнд

	Мань эр зогслоо.

	«Ай, Пишнэкэ ээ!» гэж По-Пок-Кивис

	Айхтар чанга хашхираад,

	«Хурдан намайг аваач!

	Алив галуунаас том

	Арав дахин илүү

	Хамгийн том нь болооч!» гэв.

	Арай чарай амжиж,

	Ам мөлтөс болготол,

	Хос жигүүртэй

	Хосгүй өргөн хошуутай

	Алаглан гялалзсан цээжтэй

	Аварга галуу болготол,

	Уулын ойгоос Хайават

	Уухай хашхирсаар ирлээ.

	Өвс, цэцэгтэй нуураас

	Өнөөх сүрэг дэрхийж,

	Гангар гунгар дуугарсаар

	Галуу шувууд дэгдэж,

	«Ай, По-Пок-Кивис минь ээ,

	Айхтар хянуур яваарай!

	Азгүй явдалд учрахгүй

	Аюулд орохгүйн тулд

	Газар бүү хараарай!» гэж

	Гайхал түүнд захилаа.

	Алсын зэрлэг умард руу

	Аянд тэд зориглолоо.

	Мандах нарны туяанд ч

	Манан буданд ч нисэж,

	Зэлүүд аглаг намгийн

	Зэгсэнд бэлчиж хоноод,

	Үүрээр цааш хөдөлсөөр

	Үүлгэр өмнөдийн салхи,

	Жигүүрийг нь хүчтэй үлээж

	Жигд хурдан явуулсаар,

	Үүдний хөшиг гэмээр

	Өргөн том жигүүртэй

	Үүний өмнө үзэгдээгүй

	Өнөөх галуу Кивисийг

	Газрын хүмүүс гайхаж

	Гангар дүнгэр хийсэн

	Тэртээх суурины чимээ

	Тэдэнд муухан сонстов.

	Хашхирааг нь Кивис сонсож,

	Хайаватын хашхирахыг сонсож,

	Шулганаа Ягу-г сонсохдоо

	Шувуудын зөвлөгөөг мартаж,

	Газар доошоо хартал

	Галзуу салхи шүүрээд

	Далавчийг нь хумин эргүүлж

	Дарийг доош нь унагахад,

	Байдлаа засах гээд чадсангүй.

	Байрандаа тогтох гээд амжсангүй.

	Хуй салхи шиг унахдаа

	Хумаг шороог үзэж,

	Хөх тэнгэрийн галууг ч

	Хөрст дэлхий ойртохыг ч

	Огторгуйн уудам холдохыг ч,

	Олны инээх ярихыг ч

	Хашхиран шуугихыг нь дуулж,

	Хараанаасаа галууг алдаж,

	Хөл доорх урцанд,

	Хөсрийн шороон дээр уналаа.

	Амь алдсан галуу

	Ардын дунд унав гэнэ.

	Аргат сүнс Жиби нь

	Агшин зуурын дотор

	Хүний дүрсийг олоод

	Хөвгүүн Кивис болоод,

	Бас түүний зугтахад,

	Бас Хайават нэхэж,

	«Нэхэх зам хэдий

	Нэн урт, аюултай ч

	Өрнөсөн хилэнгээр давж

	Өшил минь чамайг гүйцнэ» гэж

	Гэмнэсэн үгээ хашхиран

	Гэзэг даран хөөж гэнэ.

	Хайаватаас алхам зайтай

	Харайж явсан Кивис,

	Агшин зуур эргэлдэж

	Элс навч хийсгэн

	Царс модны хонгилд

	Цаглашгүй хурдан орж

	Могой болж гулбилзан

	Модны үндсэнд оров.

	Баруун гараараа Хайават

	Бат царсыг үйрүүлэвч,

	Ашиг ер гарсангүй.

	Ахиад хүний дүрийг

	Аргат Кивис олж,

	Хорвоогийн бүх орныг

	Хормойгоос нь харж болох,

	Бүх Гитчи-Гюмийг

	Бэлээс нь үзэж болох,

	Үзэсгэлэнт улаан хад руу

	Үлээх салхи шиг гүйв.

	Уулын хүчит эзэн,

	Уулын хүчит Манито,

	Харанхуй агуйгаа нээж,

	Халил хавцлаа нээж,

	Хад чулуун урцандаа

	Хайаватаас түүнийг далдалж,

	Баргар гунигтай агуйдаа

	Баяртай энхрийлэн оруулав.

	Хаалттай үүдний нь гадна

	Хайават хүү зогсоод,

	Эрдэнийн бээлий минжекивоноороо

	Элгэн хадыг цоолж,

	«Алив хаалгаа тайл!» гэж

	Асар ууртай хашхирав.

	Ууртай үгийг нь сонсовч,

	Уулын эзэн тайлсангүй.

	«Хайават байнам. Тайл!»

	Халил агуйн гүнээс,

	Хавцал гангын ёроолоос,

	Хариу түүнд хэлсэнгүй.

	Тэгэхэд нь мань Хайават

	Тэнгэрт гараа сарвайж,

	Эрчит Вэвэссимог урьж,

	Эннэмикийг дуудан залахад,

	Алсын аянгын уулсаас

	Агуу тэнгис дээгүүр

	Хар салхи дэгдээн

	Харанхуй шөнө ирлээ.

	Аварга Эннэмикийн түрхрэхийг

	Айхтар Кивис сонсож,

	Гал могой Вэвэссимогийн

	Гялбаа нүдийг үзэж

	Айхын ихээр айж

	Агуйн гүнд нуугдав.

	Хүчит аянга нижигнэж

	Хүнд бялуугаа далайж,

	Тэр агуйн хаалгыг

	Тэс бяц ниргэж,

	«Тэр хаанам?» гэж

	Тэнгэрийн дуу нижигнэн,

	Асга цохио үйрч

	Аргат эр Кивис,

	Аятай гуа Иенадиззи

	Амь алдан дарагдав.

	Сайн төрөлт Хайават

	Сүнсийг нь сугалж аваад,

	«Ай, По-Пок-Кивис чи,

	Ахиж хүн болохгүй!

	Хэзээ ч чи дахиад

	Хөгжүүн наргиантай бүжихгүй.

	Энэнээс хойш Киню болж,

	Эрэлхэг дайчин бүргэд болж,

	Хөх тэнгэрийн гүнд

	Хөвж дэвэх болно» гэв.

	Одоо болтол ардын дунд

	Онц гуа Иенадиззийн тухай

	Үлгэр туульс дамжиж,

	Үрвэлзсэн шамарга хөдөлж,

	Урцны яндангаар исгэрч,

	Улиа салхи шуугихад,

	«Зальтай эр Кивис

	Зад бүжиглэж байна» гэж

	Хөдөө суурины хүмүүс

	Хэн хэндээ хэлдэг гэнэ.

	XVIII : КВАЗИНДЫН ҮХЭЛ

	Өрсөлдөх хүн үгүй

	Өмөг их хүчтэй,

	Хосгүй Квазиндын цуу

	Холын хол дуурсжээ.

	Хорт Пок-Үэжисийн сүнс,

	Хорт Гном, Пигмейн

	Атаат омог жөтөөрхөж.

	Алахаар түүнийг шийджээ.

	«Хэрсүү аймшиггүй Квазинд,

	Хэзээний заналт Квазинд,

	Алтан дэлхийд амьдарч,

	Аливаа бүгдийг сөнөөж,

	Увдис ихт хүчээрээ

	Улс ардыг гайхуулбал

	Хөөрхий бид яах вэ?

	Лут тэр, биднийг

	Хөөс адил дэвсэж,

	Лусын хоол болгоно!» гэж

	Одой тэд хорсон

	Олны зөвлөгөөн хийж,

	Өшсөн Квазиндаа алж,

	Өргөн дэлхийг, түүнээс,

	Өнөд чөлөөлөхөөр шийджээ.

	Сүрхий Квазиндын зулайд

	Сүнс сүлд нь оршино.

	Хөх шинэсний боргоцойг

	Хүчит зэвсэг болгож,

	Зулайг нь цөм шидвэл

	Зугаат түүнийг ална.

	Эгэл хүмүүс мэдэхгүй,

	Энэхүү аюулт нууцыг

	Овын мууг эзэмшсэн

	Одой савдгууд мэдэж

	Хэрхэн дайснаа дарах

	Хэцүү аргыг олжээ.

	Хөхөрсөн Таквамины ойгоос

	Хөх шинэсний боргоцойг

	Хөнөөлт тэд түүж,

	Ургаа улаан цохио

	Усан дээр өнгийсөн

	Алсын өндөр эрэгт

	Аваачиж түүнийг хураагаад

	Өөрснөө нуугдан сууж

	Өст дайснаа отлоо.

	Агаар бүгчим намуун,

	Аагим зуны үд билээ.

	Сүүдэр, хөдөлгөөнгүй нойрсож

	Зүүрмэг гол туналзаж,

	Гоёхон шавжууд гялалзан

	Гол дээгүүр гулсаж,

	Сүржин дайнч аялгуу,

	Сүнгэнэсэн нарийн дуу нь,

	Бүгчим агаарт цуурайтсаар

	Үүрмэг Таквамино дээгүүр,

	Үйсэн завиар хөвж

	Нарны халуунд нозоорч

	Намуун дөлгөөнд нойрсож,

	Уагаа хүчит Квазинд

	Урсгалын аясаар айсуй.

	Ус руу тонгойсон мөчрөөр

	Уйланхай хусны навчаар

	Унтлагын савдаг Нэпавин,

	Уруудан доошоо бууж

	Халуун агаарын цэрэг

	Харагдахгүй аянчдын эгнээнд

	Мөчрөөр дамжин бууж

	Мөнгөн Дэш-кво-ни-ши болж,

	Алжаасан эрийн дээгүүр

	Алгуур дөлгөөн ниссээр

	Тэртээ холын цуурай шиг

	Тэнгис далайн цалгиа шиг

	Нарсны сүүрс алдалт шиг

	Намуун үл мэдэг шивнээг

	Аварга Квазинд сонсож,

	Алаг нүдэнд үзэгдэхгүй

	Унтлагын савдгийн цэргийн

	Урин нарийн залсан

	Агаарын дүүгүүрийн сум

	Амин зулайгаа онохыг

	Аргагүй нэг мэдрэв.

	Анхны сум оноход

	Аниргүй тэр зүүрмэглэж

	Ахиад нэг цохиход

	Эрхгүй хаялуураа алдаж,

	Эцсийн сум оноход

	Бүх орчин харанхуйлж

	Бөх нойронд дарагдав.

	Залуу тэр ийнхүү

	Завиндаа сохор мэт сууж

	Усгал Таква минь мөрний

	Урсгал дагуу хөвж,

	Эргийн модод доогуур

	Эгцхэн хусны дэргэдүүр

	Одойн хүрээний дэргэдүүр

	Отолтын дэргэдүүр явжээ.

	Эрэг орчмын отолтоос

	Эрэлхэг Квазиндын зулайд

	Хөх шинэсний боргоцой

	Мөндөр адил бууж,

	«Дайсанд үхэл!» гэсэн

	Дайчин уухай цуурайтав.

	Хэрсүү Квазинд хитгэ дээр,

	Хитгээс ус руу унаж;

	Халиу мэт толгойгоороо

	Нойрмог усанд унаж,

	Завь нь ёроолоороо эргэж,

	Номой урсгал дагуу

	Залуургүй ганцаараа хөвжээ.

	Ингэж Квазинд үхэв!

	Идэр түүний нэр,

	Өргөн түмний дунд

	Өнө удаан хоцорч,

	Өвлийн өрвөлзсөн шуурга

	Өтгөн ойд ульж,

	Хайлсан модны мөчрийг

	Хайр гамгүй хугалахад,

	«Хүчит Квазинд явна!

	Түүдэг галдаа Квазинд,

	Түүж байна, мод» гэж

	Хүмүүс ярьдаг болжээ.

	XIX : ХИЙ СҮГ ҮЗЭГДСЭН НЬ

	Зэлүүд газар шархадсан

	Зэрлэг бизон дээр,

	Өгөөмөр тэр олз дээр

	Өөр хэрээ буухгүй бол

	Өвөгт5 хэрээ яасан ч

	Өөрөө түүн дээр буухгүй,

	Хоёр дахь хэрээний дараа

	Хорвоогийн хөх тэнгэрт

	Дахиад нэг үзэгдэж,

	Далавч жигүүрийн хурдаар

	Ай түмэн хэрээ цуглаж

	Агаар тэнгэр барайна.

	Зовлон нэг ирвэл

	Зогсоо зайгүй үргэлжилж,

	Олз улай дээр

	Олон шувуу багшрах шиг

	Анхны нэгийн дараа

	Ахиад хэд цувж,

	Уй гуниг, цөхрөлд

	Уудам хорвоо барайна.

	Бас хүчит Пибоан

	Бараан умардад ирлээ.

	Мөсөн амьсгалаараа усыг

	Мөлгөр чулуу болгож,

	Гол нуур дээгүүр

	Гэзэгнийхээ цасыг сэгсэрч,

	Амьдралын эзэн тэнгэр

	Алгаараа илсэн мэт

	Өөгүй жигдхэн цасаар

	Өргөн талыг хучив.

	Аглаг ойн шуурганд

	Анчин цанаар аялж,

	Тосгоны дулаан урцанд

	Том хүүхнүүд ажиллаж,

	Эрдэнэ шиш цайруулж

	Элдэв арьс элдэнэ.

	Харин бага залуус

	Хавтай сайхан наргиж,

	Цанаар гулгаж, бүжиж

	Цаг өдрийг нөхцөөнө.

	Хөгширч өтөлсөн Нокомис,

	Хүүхэн Миннегагийн хамт

	Харанхуй нэг үдэш

	Хавтай урцандаа ажиллаж,

	Авд гараад удсан

	Анчин Хайаватыг хүлээж,

	Дуу чимээ чагнан

	Дуугай соргог суулаа.

	Улалзсан гал, нүүрийг нь

	Улаан өнгөөр будаж,

	Саруул Нокомисын нүдэнд

	Сарны туяа шиг мяралзаж,

	Нандин Миннегагийн нүдэнд

	Нарны туяа шиг гялалзаж,

	Утаа уугин хуралдаж,

	Урт яндангаар гарахад,

	Сүүдэр нь урцны буланд,

	Сүүмэлзэн хойноос нь гарна.

	Тосгон дээрх хөшиг

	Алгуур дөлгөөн нээгдэж,

	Бор утаа бургилан

	Аранзал дөл бадарч,

	Дуудлага, урилга, мэндгүй

	Дуугай хоёр хүүхэн,

	Гэрийн босго алхаж

	Гэтэн гулсан явж

	Алсын харанхуй буланд

	Аятай нуугдан суув.

	Хувцас зүсийг нь үзвэл,

	Хариас ирсэн бололтой,

	Барайж цайсан тэд

	Бас гиюүрсэн төлөвтэй,

	Бузгай дааран чичирч,

	Булангаас ширтэн харна.

	Шөнө дүлийн салхи

	Урцны яндангаар хүнгэнэв үү?

	Шар шувуу Куку-кугу

	Уулын нарсанд гаслав уу?

	«Хойд насны орноос,

	Холын Понима орноос,

	Талийсан хүмүүсийн сүнс,

	Танайд энэ ирлээ!» гэж

	Хосолгүй нэг хоолой

	Огцом тод хэллээ,

	Цагаан цасанд дарагдаж

	Цаа үүрсэн Хайават

	Удалгүй ойгоос гарч

	Урц гэртээ ирлээ.

	Амраг Миннегагийн өмнө

	Ангийн олзоо тавихад

	Дагина түүнийг авахаар

	Дакот орон орж,

	Эртний нууц мөрөөдлийн

	Элбэрэлт тэмдэг болгож

	Элэг зүрхний хайрын

	Элбэрэлт тэмдэг болгож

	Өмнө нь буга тавьсан

	Өнөөх өдрийг бодвол,

	Угаас гуа Миннегага

	Улам сайхан болжээ.

	Бугаа тавиад эргэхдээ,

	Булангийн хоёрыг үзэж,

	«Эхнэрт минь айлчилсан

	Эд хэн бэ?» гэж бодов.

	Гэвч тэднийг шалгаасангүй

	Гэмгүй урьхан мэндэлж,

	Тавтай сайн зочлохыг

	Танихгүй тэдэнд хүслээ.

	Хувхай цагаан зочид

	Хариу үг хэлсэнгүй

	Харин хоол болж,

	Халуун махыг хэрчихэд,

	Харайж тэд босоод

	Хамгийн сайн хувийг

	Амраг Миннегагийн хувийг

	Амттай зөөлөн хэсгийг

	Асуултгүй шүүрцгээн

	Араатан мэт ховдоглон

	Алсын харанхуй буландаа

	Ахиад нуугдан шигдэхэд,

	Эхнэр Миннегага дуугаралгүй,

	Эр Хайават дуугаралгүй,

	Эмгэн Нокомис дуугаралгүй,

	Энгүй амгалан суулаа.

	Зөвхөн ганц Миннегага,

	Зөөлөн намуун хоолойгоор

	«Өлсөж дээ, хөөрхий!

	Өег амттайг нь идэг!

	Өлсөж дээ, идэг!» гэж

	Өрөвдөж хайрлан шивнэв.

	Олон үүр цайж,

	Олон үдэш өнгөрчээ.

	Наалдсан цасны ширхгийг

	Нарс сэгсэрч унагах шиг

	Олон харанхуй шөнийг

	Олон өдөр сэгсэрчээ.

	Цонхигор зочид дуугай,

	Цогтой урцанд нь өнжиж,

	Өдөр хоногийг өнгөрөөж,

	Өрдөх галын түлш,

	Нарсны боргоцой түүхээр

	Навч, гишүү түүхээр

	Хар шуургатай шөнө ч

	Хавийн ойд гараад

	Гэгээн үүр цайнгуут

	Гэрт нь буцаад ирнэ.

	Ав хоморгод гарсан

	Анчин Хайават ирж,

	Буцалгасан хоол болж

	Бугын махыг хэрчихэд

	Цонхигор зочид дандаа

	Цовоо хурдан босож,

	Амраг Миннегагийн хувь,

	Амттай зөөлөн махыг

	Асуулгүй шүүрэн авч

	Алсын буланд нуугдана.

	Хайаватын харц тэдэн рүү

	Хэзээ ч хялалзаж байсангүй.

	Хөгшин Нокомис тэдэнд

	Хэзээ ч уурлаж үзсэнгүй

	Хүүхэн Миннегага тэдэнд

	Хэзээ ч дургүйцэж байсангүй

	Зэвүүн муухай харцаар

	Зэрлэг муухай үгээр

	Зочдын ариун эрхийг

	Зөрчихгүйг тэд хичээжээ.

	Бүрэнхий урцны гүнд

	Бүдэг гэрэл чичирхийлэн

	Улалзсан түүдэг цогширдог

	Уйтгарт шөнө дүлд,

	Хажуудаа хүн гиншиж

	Харамсан сүүрс алдахыг

	Соргог Хайават сонсов.

	Сэргэлэн тэр, бизоны

	Сэгсгэр арьсан дэвсгэрээс

	Сэм дуугай босож

	Бугын арьсан хөшгийг

	Бушуу хурдан татваас,

	Шөнийн намд уйлж

	Сүүрс алдан байгаа

	Цочир хоёр сүүдэр,

	Цонхигор зочид үзэгдэв.

	«Айлчид минь ээ!

	Та нар юунд шаналж,

	Та нар юунд уйлна вэ?

	Саруул Нокомис тануусыг

	Санамсаргүй гомдоож орхив уу?

	Эсхүл эзэгтэйн үүргийг

	Эхнэр Миннегага мартав уу?» гэж

	Анчин Хайават асуулаа.

	Сүүдрүүд уйлах, гаслах,

	Сүйд болохоо байж,

	Талбиун аяархан хоолойгоор

	«Та нартай амьдарч байгаа

	Талийгсдын сүнс бид,

	Та нарыг сорьж сургахаар

	Хойд насны орон,

	Холын Понимаас ирлээ.

	Аймшигт уй тань

	Азтаны орон хүрч,

	Нас барсан биднийг

	Нарт ертөнцөд дуудаж,

	Үргүй гашуудал тань

	Үнэхээр зовоож байна.

	Авснаас боссон бидэнд

	Амь нас байхгүй.

	Хэнд ч бид хүйтэн,

	Хаана ч бид тээр ээ,

	Энэ алтан дэлхийд

	Эгж ирэнгүүт мэдлээ.

	Үүнийг ойлго, Хайават!

	Үй олондоо хэл!

	Алсын Понима одсон,

	Азтаны орон орсон,

	Гаслант сүнс биднийг

	Гашуудал, уй гуниг

	Энэ өдрөөс эхлэн!

	Эгнэгт бүү зовоог!

	Аянд гарсан сүнсийг

	Ачаа үүрэг зовооно.

	Үхсэн хүний авсанд,

	Үйлтэй хүнд ачаа,

	Аяга, тогоо, зүүлт

	Арьс бүү хийгтүн!

	Залгих жаахан хоол

	Замын хүнс өгөгтүн!

	Тэнгэрт хальсан сүнс,

	Тэртээх Понима орохдоо

	Уйтгарт дөрвөн хоногийг

	Урт замд өнгөрөөнө,

	Учир явдал ийм тул

	Унтсан хүний авс дээр

	Эхний өдрөөс эхлэн

	Эцсийн өдрийг хүртэл

	Түүдэг гал ноцоож

	Түүний сүнсний замыг,

	Хоноглох гунигт газрыг

	Хосгүй гэрлээр гэрэлтүүл!

	Өгөөмөр ариун Хайават аа,

	Өнөд бид явлаа!

	Чамайг бид шалгах

	Чанга хатуу сорилоо,

	Үргэлж чи өгөөмөр,

	Үлэмж агуу байлаа.

	Энэнээс ширүүн тэмцэл,

	Энгүй бэрх сорилт

	Эрхэм чамайг хүлээсээр

	Сэргэлэн Хайават минь

	Сэтгэлээр бүү унаарай!»

	Гэр урцны дотор

	Гэнэт харанхуй болж,

	Хайават дуугаа зогсож

	Хувцас шүжгэнэхийг сонсож.

	Босгон дээрх хөшгийг

	Болгоомжтой өргөхийг сонсож,

	Огторгуйн гүнд түгсэн

	Од мичдийг үзэж

	Хөхүй өвлийн шөнийн

	Хүйтэн амьсгалыг мэдрэвч.

	Хойд насны орноос

	Холын Понимаас ирсэн

	Цонхигор гунигт сүүдрүүдийг

	Цочир сүнснүүдийг үзсэнгүй.

	XX : ӨЛСГӨЛӨН

	Яхир өвлийн өдрүүд

	Яасан барагдахгүй олон бэ?

	Нуурыг бүрхсэн цас

	Улам, улам зузаарч

	Нугыг хучсан цас

	Улам, улам лавсаж

	Хөвч, суурины орчимд

	Хүйтэн шуурга галзуурсаар

	Цасанд дарагдсан урцнаас

	Цана, бээлийтэй анчин

	Арай чарай гарч

	Аглаг ойг хэрж

	Ангийн олз хайвч

	Араатан жигүүртний бараа

	Цагаан чандаганы жим

	Цааны мөр ч үзэгдсэнгүй.

	Хүйтэн зэлүүд хөвч

	Хий сүг мэт аймшигтайяа

	Өлсөж даарсан анчин

	Ухаан алдан унаж

	Өтгөн цасан дунд

	Улаан гол нь тасарна.

	Ай бүхнээс хүчит Бюкадэвин!

	Агуу хүчит Акозивий,

	Эмс хүүхдийг уйлуулсан

	Эмээлт гашуун зовлон

	Энэ дэлхийг нөмөрчээ!

	Уйтгарт энэ дэлхий,

	Уй өлсгөлөнд дарагдаж

	Тэнгэр агаар хүртэл

	Тэсэшгүй өлсөн шаналж,

	Өлөн чонын нүд шиг

	Огторгуйн одод гялалзав.

	Ахиад хоёр гийчин

	Анчин Хайаватынд ирлээ.

	Урьдын хоёр гийчин шиг

	Дуугай бараан ирж,

	Урилга дуудлага гэлгүй

	Дуугай гэрт нь орж,

	Хүнхэр нүдээ салгалгүй

	Хүйтэн ширүүн ширтсээр,

	Хүүхэн Миннегагийн дэргэд

	Хүрч ирээд суулаа.

	«Өмнө чинь Бюкадэвин,

	Өөрийн биеэр байнам.

	Үзэж байна уу?» гэж

	Нэгнийхээ хүүхнээс асуухад,

	Нөгөө нэг нь бас,

	«Өмнө чинь Бюкадэвин,

	Өөрийн биеэр байнам,

	Үзэж байна уу!» гэв.

	Энэ үг, харцад нь

	Энхрий хонгор бүсгүйн

	Элэг зүрх донсолж,

	Хариу хэлэлгүй дуугай

	Халуун нүүрээ дараад

	Харц, зэвүүн үгэнд нь

	Эмэгтэй шатаж хөрж

	Энгүй шаналж энэлэв.

	Үхмээр уйд дарагдаж

	Үйртэл шүдээ зуусан

	Хөлдөө цанатай Хайават

	Хөвчит галзуу довтолж,

	Хөлсний дусал духанд нь

	Хөлдөн бурзайж байлаа.

	Ангийн үсэн хувцастай

	Ариун эрдэнийн бээлийтэй,

	Саадаг нумаа агссан

	Сайхан эр Хайават

	Амьгүй хоосон хөвчид

	Алс цаашаа гүйсээр

	Хязгааргүй гунигтай харцаа

	Хан тэнгэрт хандуулж.

	«Өндөр дээд Манитоо!

	Өршөөн биднийг хайрлаж,

	Өл хоол залгуул!

	Өлсөж бид үхэх нь

	Үхэж байна Миннегага!

	Үмх юм хайрла!» гэв.

	Нарны туяа нэвтрэхгүй

	Нарсан харанхуй ойд

	Гаслант энэ дуу

	Газар сайгүй цуурайтаж,

	«Миннегага, Миннегага!» гэж

	Маш гунигтай давтагдсан

	Ой хөвчийн цуурайнаас

	Ондоо хариу сонсогдсонгүй.

	Алсын Дакот орноос

	Амраг гэргий аваад,

	Янаг Миннегагийн хамт

	Явж байсан тайгадаа

	Оройн нар шингэтэл

	Орь ганцаараа тэнэв.

	Тэр хоёрын зам

	Тэгэхэд зугаатай байжээ!

	Цэцгийн үнэр ханхалж,

	Цээлхэн шувууд дуулж,

	«Эр минь, чамтай

	Эгнэгт явна!» гэж

	Эрхэм хайрын үгээ

	Эмэгтэй хэлж байжээ.

	Одоо Нокомисын дэргэд

	Олзоо дуугай харуулдсан

	Харийн гийчдийн дэргэд

	Овоохой гэртээ тарчлан

	Хальж байна, Миннегага!

	«Тэртээх Миннегага хүрхрээний

	Түрхэрсэн дуу сонстоно уу?

	Намайг дуудаж байна

	Нокомис минь ээ!» гэхэд нь

	«Үгүй хүү минь!

	Үлээх салхины аясаар

	Нарс шуугьж байна!» гэж

	Настай Нокомис хариулав.

	«Ээж ээ! хар аа! тэр!

	Эцэг минь байна.

	Овоохой гэрийнхээ үүдэнд

	Ор ганцаараа зогсоод

	Намайг даллаж байна!» гэж

	Намуухан дуугаар хэлэхэд нь,

	«Үгүй хүү минь!

	Үлээх салхинд суунагласан

	Утаа даллаж байна» гэж

	Ухаант Нокомис хариулав.

	«Аяа, Погокийн мэлмий...

	Аймшигт харанхуйд гялалзаж,

	Мөсөн хүйтэн гараараа

	Миний гарыг базлаа!

	Хүүш, Хайават!» гэж

	Хүүхэн Миннегага хашхирав.

	Аз золгүй Хайават

	Алсын алсад явахдаа,

	Түмэн уулын цаана

	Түнэр ойд явахдаа

	«Хайават, Хайават!» гэж

	Хайлан хашхирсан хоолойг,

	Гэнэхэн Миннегагийн дууг

	Гэв гэнэтхэн сонслоо.

	Өргөн хөндий дундуур

	Өтгөн хунгар дээгүүр

	Цасанд дарагдсан нарсны

	Цагаан мөчир доогуур

	Энэлж зовсон тэр

	Эрэмгий хурдан гүйж

	«Ай, вагомин, вагомин!

	Өөрөө үхэхэм яалаа!

	Өөрөө авслагдахам яалаа!

	Ай, вагомин, вагомин! гэж

	Эмгэн буурал Нокомисын

	Эмгэнэн уйлахыг сонсов.

	Урцныхаа зүг тэмүүлж

	Уйлан ганхаж байгаа

	Орвогор Нокомисыг үзэж,

	Орондоо хөдөлгөөнгүй хэвтээ

	Эхнэр Миннегагаа үзэж,

	Элэг зүрх нь эмтэрч

	Огторгуйн одод донсолж

	Ойн мод ёолж

	Үндсээ хүртэл доргитол

	Үнэхээр нэг гаслав.

	Хүүхэн Миннегагийн дэргэд,

	Хүйтэн хөлийн нь дэргэд,

	Анчин Хайаватын хойноос

	Алхаж байсан хөлийн дэргэд,

	Урцандаа түүний ирэхэд

	Угтахаа байсан хөлийн дэргэд,

	Болгоомжтой дуугай сууж

	Бор нүүрээ дараад

	Өөрийн ухаан балартаж

	Өдөр шөнийг ялгахгүй

	Дороо дуугай гөлийж

	Долоон хоног хөдөлсөнгүй.

	Амраг Миннегагатайгаа хагацаж.

	Авс нэгийг бэлдээд,

	Ширэнгэ ойн гүнд

	Шүхэр модны ёроолд

	Цагаан үенгийн арьсаар

	Цайлган түүнээ ороож,

	Цагаан үенгийн үс шиг

	Цасаар түүнийг хучиж,

	Амраг Миннегагатайгаа хагацав.

	Нар шингэх үед

	Нарсны шилмүүс түүж,

	Ачит Миннегагийн сүнс

	Азтаны суурин орох

	Аяны дөрвөн шөнө

	Алсын замыг гийгүүлэхээр

	Ариун түүдэг гал

	Авсан дээр нь асаалаа.

	Хар шүхрийн мөчрийг,

	Харанхуйд дороос нь гийгүүлж

	Улалзан байгаа түүдэг

	Урцанд нь үзэгдэж байлаа.

	Нойр хулжаасан дэвсгэрээс

	Наалинхай Миннегагийн дэвсгэрээс

	Нэлмэгэр харанхуй шөнө

	Нэг бус удаа босож

	Босгон дээрээсээ Хайават,

	Бодлогошрон түүнийг харж,

	«Өршөө, хонгор минь,

	Өршөө, хайрт минь!

	Алаг зүрхээ би

	Амраг чамтайгаа оршуулсан!

	Чин сэтгэл минь

	Чиний хойноос тэмүүлсээр!

	Хамаг бие, сэтгэлийг,

	Хамрын ханиад, өлсгөлөн,

	Зовлон, хөдөлмөр, шаналал,

	Зогсоо зайгүй зовоосон

	Энэ хэцүү ертөнцөд

	Эргэж бүү ирээрэй!

	Эрхэм үйлсээ дуусгаад,

	Төгсгөлгүй амьдралын орон,

	Төгс гэгээн Понимад

	Эхнэр чамдаа очно» гэв.

	XXI : ЦАГААН ХҮНИЙ МӨР

	Хөндийн гол дээр

	Хөлдсөн гол дээр

	Орь ганц өвгөн

	Овоохой гэртээ сууна.

	Цав цагаан үс

	Цасаар мөрөнд нь хунгарлаж,

	Цагаан арьсан Вобивайон нь

	Цаана наанагүй урагджээ.

	Үлбэгэр түүдэг урцандаа

	Үл мэдэг гэрэлтэн цогшиход,

	Шуугьсан ойн хүнгэнээ

	Шуурганы исгэрэлтэд дөжирч,

	Өвлийн шамаргад сохорсон

	Өвгөн тэр чичирлээ.

	Цог нь үнсээр цайж,

	Цоргих дөл нь бөхөхөд

	Гунхсан залуу чимээгүй

	Гунигт урцанд нь ирлээ.

	Цулгуй улаан өнгөөр

	Цулцгар хацар нь туяарч,

	Хаврын шөнийн од шиг

	Харц нь гэрэлтэн гийж,

	Өвсний анхилуун хэлхээ

	Өргөн духыг нь чимжээ.

	Нар шиг гэрэлтсэн мишээлтээр

	Наалинхай дөлгөөн мишээж,

	Цэлбэн цагаан урцанд нь

	Цэцэг барьсаар ороход,

	Анхилуун сайхан үнэрээр

	Авчирсан цэцэг нь амьсгалав.

	«Ай, хүү минь ирэв үү?

	Айлчныг үзэх сайхан аа!

	Надтай сэглий дээр суу!

	Наашилж галд ойрт!

	Хоёулаа үүрийг угтъя!

	Адал явдал, уулзалтуудаа,

	Алив чи минь ярь!

	Агуу гавьяа олныг

	Амьдралдаа үйлдсэн би

	Өөрийн явдлаа ярина» гэж

	Өвгөн тэр хэлээд,

	Эрт урьдын гайхамшигт

	Энхийн гансыг гаргаж,

	Улаан чулуун толгойтой

	Урт хулсан иштэй,

	Өд сөдөн чимэгтэй

	Өлзийт гансаа гаргаж,

	Удын холтсоор дүүргэж

	Улаан цогоор асааж,

	Харийн зочинд бариад

	Хандаж ийнхүү хэлэв.

	«Газар дэлхийн зүг

	Ганц амьсгалахад минь,

	Мөрөн гол зогсож

	Мөс болно!» гэхэд нь,

	«Газар дэлхийн зүг

	Ганц амьсгалахад минь

	Хөндийд цэцэг ургаж,

	Хөх мөрөн шуугина» гэж

	Айлчин залуу инээмсэглэв.

	Айхтар өвгөн барайв.

	«Цан буурал толгойгоо

	Ууртай нэг сэгсэрвэл

	Цасан цагаан хөнжлөөр

	Улс орныг хучиж,

	Дэлхийн бүх модны

	Дэгжин ногоон навчийн

	Өнгө зүсийг алдуулж

	Үтэр түргэн үхүүлнэм би.

	Хөхүүр намаг, тундрээс

	Хөх дэглий галууг

	Алсын дулаан орон руу

	Амархан нисгэж чадна би,

	Очсон газар минь

	Ойн зэрлэг амьтад

	Гав, ичээнд нуугдан

	Газар чулуу шиг хатуурна!»

	Идэр залуу инээмсэглэн

	Ингэж өвгөнд хэлэв!

	Бужгар толгойгоо сэгсэрвэл

	Бороо хур шаагиулж,

	Өргөн хөндий, талыг

	Өвс цэцгээр дүүргэж,

	Нуур намгийн усанд

	Нугас галууг буцааж,

	Хараацай шувууг залж,

	Хамаг шувууг дуулуулна би.

	Очсон газар минь

	Олон цэцэг найгаж,

	Хөвч наргин шуугьж

	Хөх навчаа нөмөрнө.»

	Ярианд нь шөнө өнгөрч,

	Алс Дорнодын орноос,

	Ягаан мөнгөн өргөөнөөс

	Алдарт дайчин эр шиг

	Туяарсан содон будагтай

	Тунгалаг нар мандаж,

	«Энэ байнам, үзэгтүн!

	Эрэлхэг Гизис байнам!» гэв

	Өвгөний хэл татаж,

	Өнгөт дэлхий бүлээцэж,

	Урц дээр нь Олечи, Озейса,

	Урьхан сайхан дуулж,

	Хөндийд гол шожигнож,

	Хаврын өвсний үнэр

	Хээрээс урцанд анхилахад,

	Хэцүү өнөөх өвгөний

	Хүйтэн, амьгүй дүрийг

	Алтан нарны туяанд

	Адтай Сэгвоны үзэхэд,

	Агуу Пибоан байлаа.

	Хацар энгэсгийг нь дамжин

	Халуун бүлээн нулимс

	Хаврын уруй мэт урсаж,

	Ханхар өвгөний бие

	Улаан нарны туяанд

	Уур болон дэгдэж,

	Ургамал соёолох хөрсөнд

	Ус болон шингэхэд

	Хавар хүү Сэгвон

	Харанхуйд утаа баагиулан

	Нойтон мөчир цогшсон

	Урц гэрийн нь голомтод

	Ногоон навч Мискодит,

	Урин хаврын мэнд,

	Ууган цэцэг Мискодит,

	Ургаад хоносныг үзлээ!

	Хахир өвлийн дараа

	Хаврын урь бууж,

	Өмнөдөөс шувуу буцаж,

	Өвс цэцэг соёоллоо.

	Үлээх салхины хамт

	Өндгөн цагаан хун

	Үүлтэй тэнгэрт сүрэглэн

	Өдөлсөн сум шиг цуугьж

	Умрын зүг довтлон

	Улс адил гунганаж,

	Уг нумаасаа тасарсан

	Бугын шөрмөсөн хөвчтэй

	Бузгай төстэй махийсан

	Урт гинжин цувуугаар

	Галуу шувуу ганганаж,

	Ганцаараа буюу хосоороо

	Исгэрсэн жигүүртэй нугас

	Ирмүүн хурдан нисэж,

	Хөвчин их намагтаа

	Хөх дэглий буцжээ.

	Цэнхэр өдөт Овейса,

	Цэлгэр хөндийд жиргэж,

	Улаан цээжит Опечи

	Урц дээр донгодож,

	Таруу нарсан дор

	Тагтаа Омими дуугарч,

	Элэг зүрхээ эмтэртэл

	Эмгэнэн гашуудсан Хайават,

	Уриалгахан дуудлагыг нь сонсоод

	Уйтгарт урцнаасаа гарч,

	Газар тэнгэрийн үзэсгэлэн

	Галт нарыг сонирхов.

	Гэрэлт өглөөний орон,

	Гэгээн Вебоны орон,

	Алс Дорнодын аянаас

	Алиа Ягу буцаж

	Сонсоод баймаар гайхалтай

	Сонин ихтэй ирлээ.

	Ялгуулсан адал явдлаа

	Ягугийн гайхуулахыг сонсохоор

	Хөдөө суурины хүмүүс

	Хөгшин залуугүй цуглаж

	«Энэ ч ёстой Ягу даа

	Энэнээс өөр хэн,

	Ингэж гайхуулах вэ!» гэж

	Инээлдэн ярилцсан ажээ.

	Ижилгүй Гитчи-Гюми,

	Их тэнгисийг бодвол,

	Хэд дахин том,

	Хэн ч уухын аргагүй,

	Хэцүү шорвог устай

	Хэмжээгүй тэнгисийг үзсэн гэхэд нь

	Хэрсүү дайчид, эмс

	Хэн хэнээ харж,

	«Хээ, хээ! энэ ч худал!» гэж

	Хэн хэндээ шивнэлээ.

	Хөгшин нарснаас өндөр,

	Хөндийн шугуйнаас том,

	Жигүүртэй татуур онгоцыг

	Жигтэй тэр тэнгист

	Нүдээрээ үзлээ гэхэд нь

	Эрэлхэг дайчид өвгөд,

	Нүүр нүүрээ харж;

	Эрхгүй инээд алдаж,

	«Итгэх юм алга!» гэж

	Хэн хэндээ хэллээ.

	Амнаас нь гэв гэнэтхэн

	Аянгын дуу гарч

	Ялгуулсан сум нь гялалзан

	Ягу намайг хүндэтгэв гэхэд нь

	Эр эмгүй цөмөөрөө

	Элгээ хөштөл инээж,

	«Хээ, ёстой үлгэр ээ!» гэж

	Хэн хэндээ хэллээ.

	Цав цагаан будгаар

	Царай зүсээ будсан

	Эрүүндээ өтгөн үстэй,

	Эр цэрэг нэг зуу

	Тэр завинд явахыг

	Тэнд харсан гэхэд нь

	Хөөрхий өвгөн Ягуг

	Хүн бүхэн элэглэж

	Тужийн нарсанд багирсан

	Турлиах шувуу мэтээр

	Хар хэрээ мэтээр

	Хашхиран цөм шуугьж,

	«Хээ, чиний үгийг

	Хэн үнэмших вэ» гэв.

	Харин Хайават инээсэнгүй.

	Хамаг инээд доогт

	Хариу ийнхүү хэлэв!

	Ягугийн бидэнд хэлдэг

	Яриагүй үнэн зүйл.

	Ариун үүрийн орноос

	Алс Дорнодоос ирсэн

	Жигүүртэй татуур онгоцыг

	Жигтэй цагаан царайтай

	Жирвэгэр сахалтай хүмүүсийг

	Жилийн тэртээд тольдож

	Зөн зүүдэндээ би

	Зөндөө үзсэн гэв.

	Агуу бүтээгч савдаг

	Амьдралын эзэн тэнгэр

	Залрах тэднээр дамжуулан

	Зарлигаа нааш нь илгээнэ.

	Тэдний байрласан газар

	Бас хатгуурт ялаа

	Балт Амо үржинэ.

	Тэдний алхсан газар,

	Амьд байгалийн чимэг

	Ариун Мискодит соёолно.

	Тэднийг бид үзвэл.

	Төрсөн ах дүү шигээ

	Талархан угтах ёстой.

	Амьдралын эзэн үүнийг

	Айлдсан юм, над.

	Тэр зүүд зөнд минь

	Тэртээх холын өдрүүдийн

	Нандин бүх нууцыг

	Над нээж өгсөн юм.

	Бидний мэдэхгүй улсын

	Битүү харанхуй эгнээ,

	Өргөн орнуудад бялхан

	Өрнөд рүү айсуйг үзлээ.

	Аялгуу, хэл нь ондоо ч

	Ажил хөдөлмөрт шамдсан

	Адилхан зүрх цохилж

	Агуу хөдөлмөр бадарч,

	Тайгад сүх хангинаж

	Талд хот сүндэрлэж,

	Аянга цахилгаан бүхий

	Аварга жигүүртэй завинууд

	Мөрөн нууруудад хөвнө.

	Мөн үүний дараа,

	Үүлний цаана мэт бүрэлзсэн

	Үйл явдлыг үзлээ.

	Зөвлөгөөг минь мартаж

	Зөрөлдөн эсрэг босоод,

	Манай отог омгууд

	Махран тэмцэж мөхөөд,

	Шуурганд зад цохиулсан

	Шулгуй навч мэтээр

	Сарнисан үүл мэтээр,

	Сандран тэвдэн зугтааж,

	Өрнөд рүү ухарч яваа

	Үлдсэн хэсгийн нь барааг

	Тунгалаг гэгээн зөндөө

	Туйлын гунигтай тольдлоо» гэв.

	XXII : ТӨГСГӨЛ

	Их тэнгисийн гэрэлт ус,

	Дээд нуурын хөвөөнд

	Ивээлт зуны цэлмэг өглөө,

	Дээвэрт урцныхаа дэргэд

	Айсуй тавилангаа Хайават,

	Амгалан хүлээж байна.

	Жихүүн агаар сэнгэнэж,

	Жаргалаар дэлхий амьсгалж,

	Дээр нь нар гялалзаж

	Дэргэд нь шугуй шуугьж,

	Алтлаг шар өнгөтэй

	Амо зөгийн сүрэг

	Нарны туяанд гялалзан

	Нахилзуур шугуй руу ниснэ.

	Гэрэлт огторгуй туяарч,

	Гитчи-Гюми намуурлаж,

	Цалгианд Нама үсэрч

	Цацарсан ус гялалзаж,

	Эргийн мод ногоорч

	Эгц усан дээр лүглийж.

	Урт сайхан оройгоо

	Усанд тольдож байна.

	Мандах нарны туяанд

	Манан будан дэгдэх шиг

	Үүрийн гэгээн туяанд

	Үнэгэн харанхуй арилахын адил

	Удахгүй гүйцэлдэх үйлийг

	Урьдаас тольддог зөнч шиг

	Баяр жаргалаар дүүрэн

	Бахтай сайхан мишилзэж

	Аятай урцныхаа дэргэд

	Айсуй тавилангаа хүлээнэ.

	Алтан нар луу сарвайж

	Алгаа өөдөөс нь дэлгэвэл,

	Нарны тунгалаг туяа

	Навчсын завсраар мөлхөж

	Аварга царсыг гийгүүлэх шиг

	Арван хурууны нь завсраар

	Гэрэл сүүдэр цацарч

	Гэгээн нүүрт нь наадаж

	Дал мөрийг нь гийгүүлэв.

	Цалгилсан усны мандалд

	Цагаан юм цайрч,

	Өглөөний манан дунд

	Өчүүхэн юм торолзож,

	Уруу өөдөө өндөлзөн

	Улам улам ойртсоор

	Адтай дэглий нисэж үү?

	Ахууна шувуу шумбаж уу?

	Авгай шувуу хөвж үү?

	Аль эсхүл галуу,

	Урт гялалзсан хүзүүнээсээ

	Ус сэгсэрч байна уу?

	Тунгалаг өглөөний мананд

	Торолзож яваа тэр,

	Авгай шувуу, дэглий ч биш,

	Алаг нугас, галуу ч биш,

	Агаарт цацсан ус нь

	Алтан наранд гялалзсан

	Уруу өөдөө өндөлзсөн

	Урт хулсан завиар

	Ариун үүрийн орноос

	Алс Дорнодын орноос

	Айсуй хүмүүс хөвж,

	Анд нөхдийн хамт

	Цонхигор царайтны багш

	Цох хар хувцастай зөнч

	Замч газарчийн хамт

	Заларч яваа нь тэр ээ.

	Хөлөг завь дор нь

	Хөх цэнхэр тэнгисийн

	Хөвөөний хайрга шижигнэж

	Эргийн элс шаржигнатал,

	Цонхигор царайтны багш

	Цонгор эрэг дээр буутал,

	Мундахгүй мэндийн тэмдэгт

	Мутраа тэнгэрт сарвайж,

	Агуу баяртай мишээж,

	Алдарт Хайават хүлээв.

	Багшийн нь буухад Хайават

	Баяртай ингэж хашхирав:

	«Өнөө тануус манайд

	Өлзийт өдөр ирлээ!

	Бүгдээрээ бид хүлээж

	Бүх үүдээ нээлээ!

	Тансаг Дорнодоос манайд

	Тануусын ирсэн өдрийнх шиг

	Хөрст дэлхийн цэцэг

	Хэзээ ч ингэж алагласангүй.

	Хөх тэнгэрийн нар

	Хэзээ ч ингэж гийсэнгүй.

	Их тэнгис хэзээ ч

	Ийм амгалан тунгалаг,

	Хар ногоон цүнхэлдээ

	Хад чулуугүй байсангүй.

	Хусан завины тань

	Хурдлаад гарсан газрын

	Усан доорх чулуу

	Оргүй алга болжээ.

	Тансаг Дорнодоос манайд

	Тануусын ирсэн өдрийнх шиг

	Хөвчин их тал

	Хэзээ ч ингэж ногоорсонгүй,

	Тамхи маань хэзээ ч ийм

	Таатай анхилуун байсангүй.

	Цонхигор царайтны багш

	Цох хар хувцастай зөнч

	Хариу ингэж хэлэв!

	«Хайават чамд энхийг хүсье!

	Төрсөн оронд чинь

	Төгс мөргөлийн энх,

	Өршөөл буяны энх,

	Өгөөмөр христосын энх,

	Марийн соёрхлыг хүсье!

	Баяртай Хайаватыг зочдыг

	Байрандаа залан оруулж,

	Үен, бух гөрөөсний

	Үстэй арьсан дээр суулгаж,

	Харин эмгэн Нокомис

	Хусан савтай хоол

	Улаан далдуу утгууртай

	Ундны ус бариад

	Эрхэм тэдэнд зориулж

	Энхийн ганс асаав.

	Амар мэндийг нь асууж

	Айлчин гийчдийг хүндэтгэхээр

	Зөнч мэргэн Жосакидүүд

	Зөндөө олон Вебин,

	Өвчний оточ Мидүүд,

	Өвгөд, хөгшид, дайчид,

	Улс ард бүгдээрээ

	Урцны нь үүдэнд цуглав.

	Гадаа тэд дугуйран

	Ганс тамхиа баагиулан

	Газар дуугай суутлаа

	Урцнаас зочид гарахад

	Угтаж ийн хэлэв!

	«Алс Дорнодын орноос

	Айлчилж бидэнд ирсэн

	Ах дүү та нар,

	Аргагүй биднийг баярлуулав»

	Цонхигор царайтны багш,

	Цугласан олонд хандаж,

	Хутагт Марийн тухай

	Хувилгаан хүүгийн нь тухай,

	Номлохоо ирснээ хэллээ.

	Эрт урьд цагт

	Энэ дэлхийн хүмүүст,

	Хэрхэн бурхан ирж

	Хэрхэн мацаглаж, мөргөж,

	Хэрхэн сургаж байтал

	Бурхны хараал хүртсэн

	Буруу номын Еврейчүүд

	Загалмай модонд хадаж,

	Засаглаж түүнийг алсныг

	Агуу тэр бурхан

	Авснаас хэрхэн гарч,

	Ахиад шавиудтайгаа нийлж

	Тэнгэрт гарсныг ярихад

	Тэнд цугласан олон

	«Ухаант үгийг чинь

	Ухаж сайн ойлголоо.

	Энэ үгийг чинь

	Эрхгүй бид бодно.

	Алс Дорнодын орноос

	Айлчилж бидэнд ирсэн

	Ах дүү тануус

	Аргагүй биднийг баярлуулав» гэв.

	Цугласан зочид хагацаж,

	Цөм гэртээ хариад

	Алс Дорнодоос зочдыг

	Амьдралын эзэн илгээснийг,

	Авгай хүүхдэдээ ярьжээ.

	Аагим зуны үдэд

	Агаар хэцүү бүгчимдээд

	Урц гэрийн хойно

	Нойрмог нарс шивнэлдэж

	Ухаа эргийн дээгүүр

	Нойрмог ус цалгилж,

	Тал хөндийд По-Пок-Кивис

	Тасралтгүй жингэнэн дуугарсаар

	Халуунд эцэж ядарсан

	Хайаватын айлчин гийчид

	Бүрий баруй урцны

	Бүгчим халуунд унтсаар.

	Үдийн халуун бууж,

	Үдэш алгуур ойртож,

	Алтан нарны сум

	Аглаг ширэнгийг нэвтэлж,

	Хамаг нууцад нь орж

	Хачин соргог үзсээр,

	Харуй бүрий урцанд

	Хайаватын зочид унтсаар.

	Ангийн зөөлөн арьснаас

	Алдарт Хайават босож

	Асралт Нокомистой хагацаж,

	Айлчдаа сэрээхгүйн тул

	Аяархан ингэж хэлэв!

	«Ай, Нокомис минь, би

	Алсын аянд гарлаа.

	Орох нарны орон,

	Онцгой Кивайдин орно.

	Эмээ чамдаа найдаж,

	Энэ гийчдээ орхилоо.

	Хайаватын урц гэрт

	Халуун хоол бэлэн,

	Айх, эмээх, хардах

	Аюул занал байхгүй

	Амгалан тааваараа байхаар

	Асарч эднийг халамжил!»

	Тэгж тэр хэлээд,

	Төрсөн голомтоосоо гарч

	Түмэн олонтойгоо хагацахаар

	Төрөлх сууринаа орж,

	«Анд түмэн минь ээ, би

	Алсын аянд гарлаа.

	Эрхэм тануусынхаа барааг

	Эргэж хартал минь

	Мянган өвөл, түмэн хавар

	Магад лавтай өнгөрнө.

	Гэвч би айлчид гийчдийг

	Гэр орондоо орхилоо.

	Ялгуусан амьдралын эзэн

	Янагш тэднийг илгээсэн тул

	Сургамжит цэцэн үг,

	Суут номлолыг нь сонсогтун!» гэв.

	Хагацал ёс үйлдэхээр

	Хайават эрэг дээр эргээд

	Хөхрөн гялалзсан давлагаа руу

	Хөлөг завиа түлхэж,

	Цахиур чулуун эргээс

	Цалгилсан долгио руу түлхэж,

	«Шингэх нар луу хөдөл!» гэж

	Шивнэж түүндээ хэлээд,

	Алсын аянд гарлаа.

	Орох нарны туяа

	Аранзал улаан галаар

	Огторгуйн үүлсийг галдаж,

	Тансаг уудам тэнгэр

	Тал хөндий мэтээр шатаж,

	Гэрэлт нарны мөр

	Гитчи-Гюмийн усанд

	Гал урсгал мэтээр

	Гялалзан тусах үест

	Өрнөдийн зүг, өрнөдийн зүг

	Өнгөт нарны шингэх зүг.

	Цусан улаан үүлс рүү

	Цогтой Хайават хөвсөөр.

	Ард түмэн, эрэг дээр

	Асар удаан зогсож.

	Алдарт эр түүнийг

	Алаг нүдээрээ үдэж,

	Хөх тэнгэрийн гүнд

	Хөлөг завь нь гарч,

	Алтан нар гийсэн

	Агаарын гүнд хөвж,

	Алсын улаан буданд

	Алман сар мэтээр,

	Алгуур дөлгөөн живж

	Алга болохыг үзэж,

	«Өршөө, Хайават минь,

	Өнөд өршөө!» гэв.

	Аймшигт сүүрс алдалт

	Аглаг ойд цуурайтаж

	«Өршөө, Хайават минь!» гэж

	Өтгөн шугуй шуугив.

	Давлагаа уйлан шуугьж,

	Далайн эргийг мөргөж,

	«Өршөө, Хайават минь!» гэж

	Өнгийн дуугаар гаслав.

	Бамбалзуур намаг дунд

	Бараан хөх дэглий,

	«Өршөө, Хайават минь!» гэж

	Өгүүлшгүй гунигтай орилов.

	Жавхлант Хайават ийнхүү,

	Жаргах нарны туяанд

	Үдшийн мөнгөн бүрэнхийд

	Үзэмжит Кивайдинаа одож,

	Өнө мөнхийн амьдралын

	Өргөн далай орон,

	Аз жаргалтын суурин

	Алсын Понима оржээ.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 


1964 оны хэвлэлийн Хэвлэн нийтлэлийн мэдээлэл

	ГЕНРИ ЛОНГФЕЛЛО

	 

	ХАЙАВАТЫН ДУУЛАЛ

	 

	Орчуулсан С. Сандагдорж

	Хянан тохиолдуулсан Ц. Цэдэнжав

	 

	ГЭГЭЭРЛИЙН ЯАМНЫ ХЭВЛЭЛ

	УЛААНБААТАР ХОТ

	1964 он

	 

	Зургийг зурсан Б. Довчинсамбуу, Н. Төмөрбаатар

	Зур. редактор Б. Довчинсамбуу

	Хянагч Ө. Шаравдорж

	Техн. ред. Б. Чимиддорж

	 

	Хэвлэлтэд 1963 оны 9-р сарын 27-ны өдөр

	 

	Цаасны хэмжээ 84X108 1/32

	Хэв. хуудас 5,5.

	Хэв. нэгж хуудас 9.

	 

	Хэвлэсэн тоо 10000

	 

	А—13446

	Зах № 408

	 

	Сүхбаатарын нэрэмжит Хэвлэлийн Комбинат

	Улаанбаатар. Сүхбаатарын талбай, 2.

	
Заметки

		[←1]
	 ӨТГӨ гэж эр баавгайг хэлнэ




	[←2]
	 Нэгэн төрлийн мод.




	[←3]
	 Хагадас гаж загасны хавиргыг хэлнэ.




	[←4]
	 Загасны өех тосыг эер гэнэ.




	[←5]
	 ӨВӨГ гэж хэрээн толгой дээрх залаа үсийг хэлнэ.
 




cover.jpeg
ma g

i

L —

XAUABATOIH
AYUARA

uuuuu





images/image3.jpeg





images/image26.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image-6.jpeg





images/image-8.jpeg





images/image-7.jpeg





images/image.jpeg





images/image-9.jpeg





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image1.png





images/image-3.jpeg





images/image-21.jpeg





images/image-5.jpeg





images/image-4.jpeg





images/image-17.jpeg





images/image-16.jpeg





images/image-19.jpeg





images/image-18.jpeg





images/image-20.jpeg





images/image-2.jpeg





images/image-10.jpeg





images/image-1.jpeg





images/image-12.jpeg





images/image-11.jpeg





images/image-14.jpeg





images/image-13.jpeg





images/image-15.jpeg





